
АшьАнҵА-уАҩ

Афантастикатә повест

  Нинеи Мушьнии ирзыскуеит

–Леиҩеираҳәа сахьааҭыҵыз, машәыршәа саа-
шәывалеит, – ҳәоуп ииҳәаз Нургьы захьӡу – Камидаҭ, 
археологцәеи иареи аԥсшәа анааибырҳәа. 

Нур-Камидаҭгьы агызмал ҳәа изуҳәар гәнаҳарами, 
аха иҽирмашьцон, иҽирмашьцон иара, агызмал-
гәыраз. Арахь ижокеи-еиқәа ҟаԥшьыхәаҵәараӡа ишь-
ан, иаԥхьа иаркын имедал цырцыр. Уимоу иџьыба 
иҭыҳәҳәон иршаҳаҭга-шәҟәы, агерб аныззала. Иараз-
нак уаҩ илаԥш ақәшәаны дазҵааратәы акәын иш-
ҭыҳәҳәозгьы. Уи адагьы дара рышҟа хықәкыла дшаауаз 
зыраргамоз: макәанк азна ақьафыр-ҳа рызхеигалеит, 
иҽыхәда иқәкны.

– Ҩыџьа аҳәса ааимырбит иҩны зҳәауагьы дҟалап 
сара сзын... Аха, нас, анхара ду сахаанхеит, иаа-
нагазгьы пату ақәылҵар сҭахын, – дцәажәон иара 
дааҟәымҵӡакәа. – Шьоукы, дгәамҵҩуп, уи ауп уаҩы 
дзимаабуа ҳәа сзырҳәоит аха... – даҿын иара, аха, 
дышгәамҵуазгьы мҩашьо, иаргәҵысҭаҿы ихахәы 
дацрыха-ацрыхон, ирҳәы-ирҳәуан.

Археолог Мушьни, ҳәызбала Аҭӡамц гәцаракӡаны 
арыцқьара дахьаҿыз дааҟәыҵын, иҽааириашеит.

– Нуклеуск збеит – иҳәеит иара. – Нина, бхыси! – 
ҳәагьы нациҵеит.

Ахысра ҳәа изышьҭаз анивелир акылԥшра акәын. 
Нина анивелир ахьгылаз ахь лҿыналхеит. Мушь-
ни иԥшаах ааирыцқьан, аномер нақәыҩны икәалаԥ 
инҭеиршәит. Уи ашьҭахь аметр уи ахьиԥшааз инақәкны 
даагылеит.

– 187, – лҳәеит Нина, анивелир дынкылԥшны. Мушь-
ни урҭ арыцхәқәа ахсаала инаниҵеит.

– Исырбеи, уара, иуԥшааз, – иҳәеит Нур-Камидаҭ.
– Ари нуклеускуп, ԥҽыхоуп. Абан амыруга еибгақәа 

ахьҭоу. 
Аԥшаахқәа зҭаз акәалаԥ днахалеит ахҭыгәла.
– Абри бџьарну? – ихеиҵомызт иара, ашьанҵа еилы-

хуа дахьрылаз. 
– Мыруган, – иҳәеит Мушьни.
Аха ахҭыгәлаҩ агәра игомызт, урҭ шбаша хаҳәқәа-

мыз, ауаҩы инапы ишыҵиххьаз цқьашәа идырбаанӡа.
– Убаашәт! – дааҟәындҟәындит иара аҵыхәтәан.



7 

Хышықәсоуп археологцәа Мушьнии Нинеи ари 
аҳаԥы ԥшааны, араҟа ашьанҵа-уаҩ анеандер тал 
итәарҭа шыҟаз агәра ганы, аҭаларҭа дрыц қьеижь-
ҭеи. Сынтәа усгьы, иазынаӡеит дара, ԥшаахла ибеи-
аз ари Аҭӡамц. Иаҳауеи, сажәа иалшозҭгьы ақыцәи 
ашәыгеи ирылшо, иҭысымхрыз усҟан Аҭӡамц ԥшӡа, 
шә-нызқь шықәса аамҭа зхагалара иадхалаз. Ах-
аҳәқәа иалыԥшуаз ирыврыцқьааны, маҿа-маҿа аи-
лазаашьа ааԥшуан Аҭӡамц, хԥаҟа метра агылара ам-
аны. (Мушьни иага иџьеишьап, «хԥаҟа метра» ҳәа 
даԥхьар. Иареи Нинеи рзы сантиметра-бжакгьы акыр 
аанагоит, уи ашәышықәсақәа ирышаҳаҭгоуп). Аҭӡамц 
уахьаҿаԥшуаз анышәаԥшьи анышәеиқәаҵәеи реила-
заашьа иунарбон ҩынҩажәи жәаба шықәса раԥхьа 
ара ауаҩы данҭалаз инаркны рыҽшырыԥсахуаз 
адунеиаҿ аҳауа, ашәаԥыџьаԥ, аԥсҭазаашьа. Мушьнии 
Нинеи урҭ анышә аԥшра аҽеиҭакшьақәа, ишахәҭаз 
еиԥш, аномерқәа рыҭаны идырҩашьомызт: 1А, 1Б. . , 
4А, 4Б.

– Аџьабаа сымбазҭгьы, амала исырҭомызт абри аме-
далгьы. Иагаҩ аҽы дырҩхьеит, зегь амедал рырҭом, – 
дааҽырбеит Нур-Камидаҭ.

Маҷк дагьыԥхашьон иара Мушьни иҿаԥхьа, ил-
аԥш Нина иахьлыдхалацәоз. Улаԥш здымхалашаз-
гьы лакәызма уи ленинградтәи аҵарауаҩ қәыԥш. 
Камидаҭгьы, Мушьни дышиацәажәоз акәымкәа, акы 
иаҳазшәа, «ааҳ» ҳәа лара лышҟа дамхахьаԥшуан 
уажәы-уажәы.

– Уԥҳәыс лакәхарым ари? – дҵаахьан иара амала.
Мушьни мап ҳәа ихы ирҵысит.
– Нина, бааи, – иҳәеит иара, Ахаҳә ҟәымшәышә 

дықәтәаны Аҭӡамц дахьаҿаԥшуаз. Нина днеины, ирҳәоз 
ахҭыгәла изеилымкааӡо ҵара-бызшәала акы аимакра 
иалагеит. Реимак зызкыз Аҭӡамц акәын. 

– Агәарад-уаа акаҳуа ианаԥшуа еиԥш, – иҳәахит 
Нур-Камидаҭ, Нина ихы аалықәкны.

Нина дыхәмаруа ишҟа лнацәа аалырмақарт.
Мушьни бзиа ибон ааигәа инхоз ауааԥсыра ааны 

иус ианазҿлымҳаз. Аха иара хьҭакы илаланы дыҟан. Уи 
азын игәалаҟара ҽеимызт. Уажәы-уажәы антибиотик 
ацынхәрас ихаҭа еилеиҵаз ашьхардац-ӡы ажәра даҿын. 
Нина диабашьуан, уаҟәыҵ, ахәшә амикроб бааԥсқәа 
реиԥш амикроб хәарҭақәагьы шашьуа узымдырӡои, 
амыцхә ужәыр хәарҭам ҳәа.

Ленинградтәи аҵарауаҩ қәыԥш лхахәы бырфын-
қәа лнапҟьашьа ԥшӡала лылахь иааԥырылгеит. 
Мушьни иаахьаԥшымҭаз ибахит Нур-Камидаҭ уи 
дышлыхәаԥшуаз. Мушьнигьы маҷк ахыбаарақәа и-
ман, уи ихы-иҿы ианыԥшзар ҟалап. Нур-Камидаҭ 
дааԥхашьан, ақьаад кәалаԥ иҭаз аԥшаахқәа руакы 
ааҭиган, иаанаирҳәы-ааирҳәит.

– Закәи, уара, ари? – дҵааит иара.
Убасҟанҵәҟьа иикыз аҿақҳәа иааимпыҵаԥҵәеит.
– Ҳаи, афаст, сыԥсыр иауаз, убаашәт! – иааицәымыӷ-

хеит иара.
– Иагьаурым, наҟ иҭаҵа.

– Уара, абас ҟасҵеит акәӡоуп, – ирыӷәӷәаны ишим-
кыз дирбаразы даҽакы ааҭигеит.

Уигьы аҿеҩ аахган, инеимпыҵаԥҵәеит.
Ахҭыгәлаҩ убас дыԥхашьеит, аффа-ффаҳәа ихахәы 

арҳәра далагеит иаргәҵысҭаҿы... Мушьнигьы Нина-
гьы аамхаччеит. Мушьни уи даарыцҳаишьан, дааины 
дааидтәалеит.

– Амшә аԥыц ауп ари, – иҳәеит Мушьни, иԥҵәаз аҩ-
хәҭак еидкыланы асас ирбо. 

– Иахыҵуа удыруоу, шьҭа баша иааурӷәӷәаргьы 
иазычҳаӡом. – Иԥсгьы ааилалеит ахҭыгәла, насгьы 
изхамҵеит иаҳаз.

– Убаашәт, амшә уажә иаабама, аԥыц асҟак изырду-
уааз?

– Аҳаԥымшә акәын ари, ажәытә аԥсабара ианыз.
– Абасҵәҟьа идуну? – аԥыц ахьԥиҵәаз еидкыланы 

дахәаԥшуан асас, иаргьы нарҳәа-аарҳәуа.
– Ааи. Насгьы мышәҿан, мамзар аԥыц иаҳагьы 

еиҳахон.
– Убаашәт, – уажә амшә аԥыц инацәа џьаџьақәа 

иахьрыбжьакыз, аԥшқарах еиԥш акәын дшеиҷаҳауаз. – 
Акыргьы ахыҵуеит, ыы?

– Омак ахыҵӡом, ааба роуп, – ҿаалҭит Нина 
аԥсышәала.

Ахҭыгәла арик убысҟак иџьеишьеит, иикыз абаҩ уаҳа 
аԥҵәарҭа амазҭгьы, ҽазнык иԥиҵәар ҟаларын.

– Аԥсшәа абалҵеи?.. Иабабҵеи, бара?!– иџьеишьеит 
иара.

– Ашьанҵа сахьашьҭаз исҵеит, – лҳәеит аҭакс аԥ-
ҳәызба, лыблақәа ыргызмалны дихәаԥшуа.

Мушьни уи иикыз амшә аԥыц ҽазнык иԥиҵәаанӡа 
иааимихын, иԥхьеикит акәалаԥ ахь.

– Ари зегьы лдыруеит, уара!
– Зегьы здыруазҭгьы анышә сыҵхозма, – лҳәеит ла-

ра урыс бызшәала.
– Убаашәт!
– Аҳаԥы уҭаларц уҭахӡами, Нур? – дҵааит аҵыхә-

тәаны Мушьни, ахыбаара иахҟьоу, ашьха рдацӡы 
деиҭанаҿыхәан.

– Камидаҭ ауп сара исыхьӡу! – археолог дааириа-
шеит Нур, аха нас, сыхжәацәахазар игәахәын: – Нур 
ҳәа ашәҟәы сануп ауп, – ҳәагьы нациҵеит. – Абри ҳасас 
лыхьӡгьы сыздыруам, усазҵаауазар. Ахьыӡ гәнызкыло 
акы иашьҭоу иоуп, – нас, иаҳагьы ихахәы рҳәуа, – Аҳаԥы 
уҭал уҳәоу? Иауазеи, сҭамлакәа. Абра санаах, имбакәа 
сцома.

Абригьы неиҳәан, иџьыба иҭаз иршаҳаҭга шәҟәы 
ахаҳә днықәҭәҳәа-аақәҭәҳәан инықәиҵеит. Икьаҿ иа-
маз амедалгьы амихырц далаган, аха нас даахьхәын 
инижьит. Аамҭа игозар ҟаларын.

– Зверем запахло, – ҿаалҭит Нина ус.
– Амшә афҩы лҳәама? – иаҳәызба ахьыҟазаашаз 

егьааиԥхьишьшьааит Нур-Камидаҭ.
– Зоопарком запахло, – лхы наиқәылкит Нина, нас 

Мушьни дааиацәажәеит, – Уаԥстәыла ҳаныҟаз, аҳаԥы 
сынҭалазар, афыҩгьы саҳаит, шьаҿақәак ҟасҵан, абыр-

жәыҵәҟьа игылан ишцаз мҩашьо, иахьтәаз аҭыԥ ахылҩ-
ԥсылҩа ахыҵуан...

Камидаҭ, арҭ сшырбараз сырбеит игәахәу, уаҳагьы 
илҳәоз дазымӡырҩыкәа, ашьха аныҟәара дшашьцы-
лаз мҩашьо, Аҭӡамц ахы днықәыххит. Аха уа дааҭгылт, 
длакҩакуама уҳәо.

– Мшәызма – ари Мушьни иакәын.
– Мшәызу, рыжик акәызу, седру.
– Рыжик дарбану? – дҵааит рысас.
– Ашьанҵа-уаҩ, – аҭак илҭеит Нина.
– Уара, Мушьни, шаҟа ахыҵуеи лҳәаз ани амшә? 

Аашықәса лҳәоу? – ишьҭахьҟа, аҳаԥы акылҳарахь 
даахьаҳәит Нур-Камидаҭ, шьапыжә уахьынтә иаа-
ҭыҵрашәа.

– Восемь тысяч, – лхаҭа аҭак ҟалҵеит Нина.
Рысас, иеиқәа ҟаԥшьӡа, ихы аалаирҟәын, аҳаԥы 

дынҭаԥшит:
– Ҳыҳ, убаашәт!..
– Уи амшә адунеи ианыӡааижьҭеи иҵӡо удыруоу, 

Нур!
– Ҳыҳ, убаашәт, – иҳәахит рысас, нас, акылҳара 

ԥшьынаԥха длыҵысын, иеиқәа ашьапқәа ҟаԥшьӡа уахь 
дылҭалеит.

– Уа ацәашьы шьҭоуп, уҭахызар, – уи изҿиҭит Мушьни.
Рысас ҩаԥхьа ԥшьынаԥха даацәырҵын, ацәашьы 

аашьҭихит.
– Еи, Мышә, уцәырҵ арахь, агәы умазар! – ибжьы 

нҭыҩит аҳаԥы.

Аха, хара дҭамлакәа, ааигәа акәын ибжьы ахьгоз ма-
кьана.

Мушьнии Нинеи рыԥсы ааивырган, рус иналагеит.
– Бахәаԥши 4А аҳәааҟны аҳаш ссақәа мзаҿаҵас 

ишҭархәалоу, анышәаԥшьи ачашәи рыбжьара. Уаан-
ӡа иаҳжыз аҽыҭ аҟны уи уажәы 3Б ахьыҟоунӡа иаҳ-
ракын.

– Ус анакәха, – ԥыҭрак Аҭӡамц даԥшны, нас даа-
иқәшаҳаҭхеит лара. – Абжьаратәи апалеолит аан, уа 
анышәыргәы аныҟаз, адәахьынтәи аҩныҵҟа акәын 
аӡы шҭалоз, иҭыӡәӡәаауа. Уи ҳнарбоит аперфакарта 
Д-Альфагьы.

– Иааги аперфокарта!
– Ка-ац дызмыхәаз Уазбақь ахаҵа! – уажәы ҩбаҟа-

хԥаҟа шьаҿа иаахараны ибжьы аагеит аҳаԥы иҭалаз.
Нас ԥыҭраамҭак иҳарҭа-сырҭа ыҟамызт.

Мушьни ахсаалаҿы акы даахәаԥшын, днеины дны-
қәтәеит аҳаԥы аҭаларҭа аныдрыцқьоз иаадырԥшыз 
ахаҳәқәа руакы. Идрыцқьаанӡа аҳаԥы аҭаларҭа ҭшәан, 
Аҭӡамц инахыкны иааԥшуа акылҳара акәын адәахьы 
иҟаз, ԥсасамзар ашьамаҟа зҭамло. Амшцәгьа аныҟаз 
ирахә уахь иҭеицалалон ааигәа ааԥҭраҿы итәалоз ахь-
ча Мачагәа. Мушьнии Нинеи, аҳаԥы ахаҳәргәы аарԥшны 
ашьанҵауаҩ итәарҭа анырԥшаа, иахьӡырҵеит Мачагәа 
иҳаԥы ҳәа.

Аҳаԥы аҭаларҭаҿ иааԥшыз ахаҳә дуқәа, зқьы 
шықәсала иҵәахны иҟаз, уажәы рхы-рҿқәа ақәа иахьа-
ӡәӡәаз, ипашәкакараӡа, иҟәымшәышә-ҟәы мшәы шәӡа 

ишьҭан, аԥшеи ахьҭеи идыршәшәахьаз, идырџьаџьахьаз 
егьырҭ ахаҳәқәа иреиԥшӡамкәа.

– Уа-уаау! Амшә сакит! Амшә! – ибжьы аагахит аҳаԥы 
иҭалаз.

Ибжьы ахьынтәааҩуаз ала маҷкгьы днаскьахьан.
Ара иаанхаз азныказ акәыз џьыршьеит, аха «џьа-ҳа-

ҳа» ҳәа иччабжь ааҩит уи инақәырццак.
Нас ԥыҭраамҭак ибжьы зны имго, зны ашәаны иааҩуа, 

Мушьнии Нинеи рхала ианаанха, рхы ақәырԥсны аусура 
иалагеит. Ирыԥшааз ахьырыԥ шааз нивелирла ишәаны 
ахсаала ианырҵон. Иара аномер нақәыҩны акәалаԥ 
инҭадыршәуан. Абри иаҿын.

Убасҟан еиҭах рысас ихәаабжь геит.
– Уа-уаау! Абнауаҩы! Уауаау!
Мушьнии Нинеи ааччеит. Уажәшьҭа хынтәын дбы-

буеижьҭеи, игәра ргозма, ахьча ихьыз еиԥш. Аха 
ус, ишьҭыбжьқәа ааигәахаҵәҟьан, дыццакыццакуа 
акылҳара иҽынкылирҵәрааит рысас. Дгәыҭҟьа-ԥсыҭ-
ҟьаха дшыҟаз ала, уи акы ибаҵәҟьазар ҟаларын. Иха-
лашьа аиҳа илбаашьа анбанӡаццакыз. Афырфырҳәа 
акәын иаргәҵысҭаҟны ихахәы ширҳәуаз уажәы.

– Абнауаҩы! Абнауаҩы! – иԥсы ихәлаӡомызт иа-
ра.

Ихаҭагьы дзеиԥшыз абнауаҩы иакәын. Аԥхьа ими-
дал икьаҿ иахьамаз, ишамаз агәра иган, ишәҟәы иџьы-
бахь иааԥхьеикит.

– Акрубаҵәҟьама? – лнапқәа аалрыцқьан, асаби 
иеиԥш ихы аалшьышьит Нина.

Аха Камидаҭ уи аха имамызт, ацәажәара ицәыцәгьан. 
Дааччашәа иун усгьы, ус иҳәеит, ихы зшьышьыз лзын:

– Уара ари уҩыза лыхьӡгьы шысзымдыруа сыԥсцәа 
ирымаҿоуп. Ахьыӡ гәнызкыло ак иашьҭоу иоуп, – 
иагьнациҵеит. – Нас дыҟам рҳәахуеит абнауаҩы!

Аха рысас иҭагылазаашьа митәык иахамҵгылеит 
аԥшәмацәа. Мушьни шьанҵак ибан, Нина даахәаирԥшит. 
Иаарыцқьаны, карандашьла аномер нақәыҩны, акәалаԥ 
инҭеиҵеит. Нина аметр кны даагылеит иара анивелир 
ахь дҩыхәнан, даа кы лыԥшит.

– 187,5, – иҳәан, длалбааит.
Нина уи арыцхә атетрадқәа иаарнылҵеит.
– Аҳы, уаалеи, – иҳәеит археолог иаармариаӡаны. – 

Иубаз закәу еилаҳкаап.
– Уара, уҭалаҵәҟьарцу, сыгәра умгаӡои! – иџьеишьеит 

Камидаҭ.
– Уҭахызар, ара уҟаз, нас, – иҳәан, Аҭӡамц ахы дны-

қәԥалеит Мушьни.
Ахҭыгәла даакәанызанит, аха аԥҳәызба лылаԥш 

иумгәаӷьышагьы унаргәаӷьуазаап, иаргьы Мушьни 
днаишьҭалеит. Амала аҳаԥы данҭалоз даахьаҳәын, уаҟа 
ишьҭаз ажыга баҳагьы шьҭихит. 

Аҳаԥы аҩнуҵҟа нышәаԥшьран, ҟьаҵәырран, аха 
иашараны илеиуан. Рцәашьқәа жжаӡа рҿынар хеит. 
Камидаҭ ашьҭахь дгылан. Мушьни уажәы-уажәы аҭуан 
ааирлашон. Уаҟа рыҽкыдыршәыланы иԥхьон, алашара 
рҽацәыҵәахуа ахәылԥҵарақәа. Аха урҭ убры сҟак уаҩы 
дрыздыруамызт, ацәашьы иагьамыршәеит.

– Нас?
– Избомеи уажәы, – дааҟәындҟәындит Камидаҭ.
– Иумбо?
– Абнауаҩы ишьҭа.
– ?
– Иҩашьома абнауаҩы ишьҭа амалахазгьы!
Еиҭах ԥыҭк инаскьеит.
– Убла уажьазар ҟалап, арҭ агагақәа ԥшрас иаауҭаху 

шьҭырхуеит, – Мушьни дахьцәажәоз ибжьы дуун.
– Ҵсс! – иҳәеит Камидаҭ. – Абар! – Мушьни имахәар 

нҭарс иааникылеит.
Археолог ишьамхы дныхтәалан, уи ахьиирбаз ала-

шара аақәирԥхеит.
Раԥхьаҵәҟьа анышәаԥшь ианын ашьапышьҭа 

хырҟьаҟьа. Аҳаԥы аҭӡамцқәа абжьныҩра рымами, 
Камидаҭ игәеисыбжь аныцәгьаха, Мушьни ус иҳәеит:

– Шьҭа ухынҳәи, Нина лхала даанумыжьын.
Камидаҭ ҩынтә иаҳәара аҭахымхаӡеит. Деихеит 

аҭыҵырҭахь, ибаҳагьы иманы.
Мушьни иибаз ашьҭақәа руакы длахатәан, аҭҵаара 

далагеит. Ихала дыҟазар еиӷьишьон иара еснагь, иаҳарак 
аҳаԥы аҩныҵҟа. Ауаҩы ишьапышьҭа акәын, аха иар-
гьы ишьапышьҭамызт, Нинагьы илшьапышьҭамызт. Уаҳа 
арахь иҭаларыдаз, акыс ишьапқәа хтны? Ишакәхалакгьы, 
ари ашьҭа ауаҩы ишьҭа излеиԥшымыз акгьы имбеит, 
Камидаҭ ишиҳәаз идумызт. Иара усгьы абнауаҩы даа-
беит ҳәа зҳәо зегьы ирҳәо акоуп – ишьахәар асаара иа-
наасыргыла, смаҟҿаҳәаранӡа иҩеиуан, ихәамц шьаҿала 

ианысшәа, ԥшь-шьаҿак иҟан ҳәа, ибаҩ азы. Иацырҵоит, 
даара ишшәаз мҩашьо. Анаука иадыруеит анеандертал 
урыла иахьатәи ауаҩы иаасҭагьы дышмаҷыз.

Деиԥхьхәыцаауа ицәашьы аҭуан инаҵаирԥхеит. 
Дааԥышәырччеит. Схаҭа сышьҭақәа роуп исзымды-
рыз, хыхьынтә ацәыкәбар рҭасуа мацара иҭнаӡәӡәаан, 
рыԥшра рыԥсахит акәымзар, аагәааигӡеит иара. Иараз-
накалагьы уи ашьҭа игәы аахшәеит, аха, арахь данҭалах, 
Мушьни иӡбит аҳаԥы аҵыхәан иҟаз аҭшәара ҭиҵаарц. 
Уи аҭшәара макьана дызхәыҵамлацызт, анаҩс уаҳа 
ацарҭа амазаргьы издыруамызт.

Аҭшәара аҟынӡа дымнеицкәа деиҭааҭгылеит. Ҩаԥхьа 
илаԥш нақәшәеит даҽа шьҭак. Дшьамхнышгыланы ала-
шара лақәирԥхеит. Дагьааԥышәырччеит, иахьа исыхь-
зеи, Камидаҭ сааиеиԥшхеитеи ҳәа.

Аҭӡамц ижәҩа надҵашәа дааҭгылан, даахәыцит. 
Абжьаратәи аполеолит иатәу ари ажәытә уаҩ игыларҭа 
аиԥш зеиԥшу ара, Амраҭашәаратәи Кавказ акәым, 
ҳтәыла ахьынӡанаӡааӡогьы имаҷуп, аха, иабаҟахыз, 
иусбарҭаҟны аԥара маҷны иахьизоурыжьыз аҟнытә 
аусуцәа ириҭо имамызт, бжеиҳан Нинеи иареи рымаца-
ра заҵәык иаҿын ажра. Ма аракац сзыԥшаазҭгьы, ахәы 
аара иаҟәызхуа, даагәыӷит иара. Уи иаҭныҵуа аԥара ала 
аус аамуларыз, акыс иара аракац...

Ари уажәада игәеимҭацызт. Дахьадгылаз ива-
раҟныҵәҟьа ҭӡамцӡамызт, хлымҩҵас акылҳара хнаҩон 
даҽа хаҳәк. Имч зегь наҭаны даанаха-аахеит. Ахаҳә 
ҵысуан!

Имч зегь аҭаны дагәеит. Иара ахлымҩ еиԥшҵәҟьаны 
иҟьаԥсӡа наҟ ала икаҳаит. Уа иааԥшыз амҩа ҭшәа ла-
да илашьҭын. Алашара нҭаирԥхеит, аха аҵаулара изеи-
лымкааит.

Иаразнак дханагалеит Мушьни, ишиҟазшьаз 
еиԥш. Ушьҭа ахьҭа илаланы дшыҟазгьы ихашҭхьан. 
Иахьынӡаҵаулаз изымдырӡо дынхәыҵалеит аҳаԥы 
мҩа ҿыц. Дылбаауа-дылбаауа, инацәақәа аҳаԥы аҭӡамц 
иаларԥс, ицәашьы иц ибжьарӷәӷәа, акыраамҭа дласкьон, 
аха аҳаԥы акылҳара нҵәомызт. Игәы аҭҳара еисуа деи-
хон ҵаҟа.

Дахьынылбааз иаразнак ибла иаахылеит алҩа. 
Иԥынҵагьы инҭасит алҩа афҩы.

Иаԥхьа ишьҭан аҳаԥы ҭбаа-ҭыцә. Дахьгылаз инар-
кны шьаҿақәак ҟәаԥа-ҿаԥараны илеиуан. Нас дашь-
ма еизиашаран. Иаразнак днаҿа ԥшит ҩаҟтәирахьҟала 
аҿхышә ду. Уи акәын уахьы нтә аҳаԥы аҭаларҭа ха-
да. Ашәшь еимхәыцқәа хәхәа-хәхәаӡа ԥарда ссир-
ны иаҿакнаҳан уи аҿхышә. Уалыԥшны иубон адунеи 
хьыҵәцара. Ашәшь ԥарда иалыхәхәа арахь иҩнаҭәон 
амрахәага, аҳаԥы иҩна чыз алҩа шәахәацла еилышьуа. 
Аҿхышә ааҩсан ҵәҟьа амца еиқәын. Уи иахылҵуаз алҩа 
акәын арахь иааиуаз. Амца иахылҵуаз алашареи ам-
ра ашәахәац раӡақәеи алҩа анрыцла, ианеилаӡҩаха, 
лаша ра маӡа-гәыҿкаагак рхылҵуан аҳаԥы аҩнуҵҟа. 
Даҽаџьара иимбацыз ԥшшәы баала аҳаԥы аҭӡамцқәа 
рҩычон аҭыхымҭақәа. Иахьанӡа ибла иабахьаз, ма 
шәҟәыла иидыруаз аҳаԥтәы ҭыхымҭақәа арҭ раасҭа 

имариан, ибашацәан. Алҩа анааимҟьоз амца инадиба-
леит ҩыџьа ауаа. Алашара рыжәҩақәа иахьрықәыҷҷоз, 
аԥхьа асахҭан кьаҿқәа ршәызшәа ибеит иара. Насо-
уп ибла ианеилнарга урҭ иршәыз шцәалыхыз. Арԥыски 
ҭыԥҳаки уахьынтәи арахь иааԥшуан. Ҩашьара ақә-
мызт урҭ рҩыџьагьы шреиуаз иқәӡаахьеит ҳәа зыӡбахә 
арҵага шәҟәқәа ирну анеандерталцәа-ашьанҵа-
уаа. Ааи, урҭ рыԥшрақәа анеандертал изҷыдоу ԥшра 
хаҭақәан: рылахьқәа пагәа-пагәаӡа, рыхәдаџьалқәа 
кьаҿны, рыцламҳәақәа хыркәшаны, рыџьымшьқәа 
жәпаны. Дара рхаҭақәагьы араԥцәа реиԥш еиқәан. 
Аха уамашәаҵәҟьа игәыкқәан, рыблақәа ҭыԥхаауа, 
иблахкыгақәан арԥысгьы, уи изқәа зҽавазкуаз 
аҭыԥҳагьы. Мушьни дшанханы дгыланаҵ, иара иаԥ хьа 
шьаҿақәак ааҟаиҵеит арахь уи арԥыс. Аҭыԥҳа азны-
каз дыԥхашьа-ԥхаҵо лҭыԥаҿ даанхан, аха нас ларгьы 
лҿаалхеит, ҩаԥхьа арԥыс изқәа лыҽнавалкразы. Арԥыс 
даалызхьаҳәын, лнапы аанкыланы арахь дааскьеигеит. 

– А-у-о-и-ы, – иҳәеит иара. – А-у-о-и-ы! – Ауоиы! – 
Ауаҩы!

Аҭыԥҳа лнапы шикыз икны, еиҭах шьаҿақәак 
ааҟаиҵеит иааиз иахь ашьанҵа-уаҩ, аҟәаԥа-ҿаԥарагьы 
дааҿагылеит. Амра ашәахәақәа хьӡыла даахдырҷан, 
ичаԥашьа еинаала иааҿыкәшеит. Ус дааҭгылеит иара. 
Ихы-иҿгьы гәрамгарак ааҿықәлеит. Аҭыԥҳа ашацаҳәа 
ишьҭахьҟа дааиеигеит. Азныказ изеилымкааит Мушь-
ни ашьанҵа-уаҩ ас иаалырҟьаны игәы иҽанызҵаз, 
уажәы икьаҭаны инапы иакыз ацәашьазы шакәыз ихаҿы 

иааиаанӡа. Иџьыба аҵәыџь мца ааҭиган, иааихьшьны 
ацәашьы аиркит. Ашьанҵа-уаа рхы-рҿқәа аархалашеит. 
Ус дааԥышәырччар ауеит асаби, аӡҟы, зегь еилызкаауа, 
аха зҿы иззамырҳәо, уи иччаԥшь акәын ирымаз даргьы. 

Ицәашьы иаԥхьаҟа иааирххеит Мушьни. Дара 
шьҭа имшәакәа рҿаархеит. Уажәшьҭа гәрамгара ры-
мамызт. Ашьанҵа-уаа рзын амца иахьатәи ауаа рзын 
ақәыршаҳаҭга шәҟәы иаҩызазар акәхарын. 

Убасҟан аӷьӷьа-гәгәаҳәа быжьқәак аагахт. Ашьанҵа-
уаа рыгәқәа рҽанырҵеит. Мушьнигьы даахьаҳәит, иҟалаз 
ибарц. Акылҳара, уажәыҵәҟьа иара дызлааиз, ибжьы маца-
раха илҭыҩрын, иаԥхьа икаҳаит ажыга. Уи инашьҭарххны 
акылҳара иаакылсит аԥхьа амса иарганы шьапы хырҟьаҟьа 
дуқәак, нас аиқәа ҟаԥшь. Аҵыхәтәан иҽаакылигеит, алҩа 
зхылаз иблақәа ҟәыс-ҟәысуа, Нур-Камидаҭ.

Нур-Камидаҭ ара дшааиз адырразы ҳаахын ҳәыроуп 
ҳашьҭахьҟа. Уажәраанӡа ленин градтәи аҭыԥҳа лаԥшыла 
деимдо, иԥаҵақәа рҳәуа дыштәаз акәымкәа, рхалаҵәҟьа 
ианааизынха, Камидаҭ дыԥхашьаӡан, ҿымҭ даатәеит. 
Мушьни ара даныҟаз аҽакын акәымзар, дыҟаӡамкәа 
аҭыԥҳа леиҽырбара ихы иаҭәеишьомызт насгьы. 
ԥҳәысаагара иҭахын, иҭахымкәа. Аха даԥсуамзи. Амала, 
аиаша заҳамҳәарызеи, иҽыҩ ԥаџь-ԥаџьуа лахьхьишәа 
усгьы игылан, сҽыхәда дықәкны дызгап аурыс ҭыԥҳа 
ҳәагьы ааигәахәхьан азныказ. Лара, игәы иҭаз еи-
лылкаау, дааихәаԥшын дааччеит. Лҟазшьала лнацәагьы 
аалырмақарт. Иаҳагьы дыԥхашьаны, аасҭха даатәеит 
Камидаҭ, шьҭа дцаргьы цәгьа имбо. 

Аҭӡамц ллаба хәыҷы аадылкылан, ус лҳәеит лара:
– Уахәаԥши, ара ҵаҟаӡа нышәаԥшьуп, нас адгьыл 

еиқәаҵәахеит. Адгьыл ԥсылахеит. Ус анакәха ари анышә 
арахь иҭалоз ршьапы ианҭанагалоз ԥхаррахахьан. Нас 
ҩаԥхьа нышәаԥшьуп. Ус анакәха, ҩаԥхьа хьҭахеит. Ари 
аҽыҭ иубо акәзар – уи хәышҭаароуп, арацәа алоуп. 
Ишубо, баша каҳуа-ԥшрам ҳазҿу. 

– Ус бгәы ишԥаанаго, сара просто исҳәеит, – лыбла-
қәа гызмалӡа дахьихәаԥшуаз, зынӡа дааԥхашьаӡеит 
Камидаҭ.

Лара дагьцәажәон, абӷьаҭрагьы даҿын. Даҽа шьан-
ҵак лыԥшааит.

– Уԥшишь, уара, убаашәт! – иҳәаӡеит ауп иара 
дахьтәаз. 

– Унеины узхысру?
– Сызбахысуеи?
– Уаалеи арахь, – лҳәан, дҩаганы анивелир иш-

кылԥштәыз илырбеит.
– Мушьни дмааӡои, – лҳәеит лара аԥсышәала. – Пой-

ду, позову, – нацылҵеит, дагьыҩагылеит, лыԥшаах ақь-
аад ианҵаны ианыԥхьалк.

Камидаҭ ари аниаҳа иуазма. Дҩаҵҟьеит, сара 
снеины даазгоит уажәыҵәҟьа ҳәа. Иеимаақәаҵәҟьа 
шишьеиҵашаз ихашҭит. Амала аҳаԥы данхәыҵалоз 
аламҭалаз ишьҭихит ажыга, зеиԥш ҟамло егьыҟам 
ҳәа. Аԥхьан игәеиҭаз ашьҭақәа днархысын, ирлас да-
ниеит Мушьни дызҭалаз акылҳара. Уи акылҳара сҭа-
лоит ҳәа дагьалагеит, иаразнакала длықәҵәраан, иба-



21 

ҳагьы леимпыҵҟьаны илаиаԥысит, ихаҭагьы итәарҭа 
дықәчаразуа длашьҭалеит. Аха усгьы ибжьы имыргеит, 
дхаҵамзи.

Ара иаанхаз Нина дыԥшын, дыԥшын, аха лҩызцәа 
анымааӡа, аҳаԥы лхы нҭакны ҿылҭит.

– Ҳаи-ҳаи! – ибжьы ааиргеит Нур-Камидаҭ ааи-
гәантә, дук мырҵыкәа дагьаацәырҵит, аха ҳаӷ еиҭа 
иҿыԥшылара акәын ҿыԥшыларас имаз.

– Иубеи уа? – иааџьалшьеит Нина.
Камидаҭ, амыцхә заҳҭахузеи, ҩбаҟа минуҭ усгьы 

иҿы еилгомызт. 
– Ашьхардац ымжәкәа арахь усымбан иҳәеит! – ауп 

аҵыхәтәан аҭакс иҟеиҵаз.
– Ашьхардац? – илзеилымкааит Нина.
– Амикроб иулоу рԥырхагоуп, иҳәеит урҭ рзын. Ашь-

хардацла умикробқәа мшьыкәа арахь умааин, иҳәеит 
Мушьни.

Нина усҟакҵәҟьа шылзеилымкааауаз ихашҭны, зегь 
аԥсышәалоуп ишиҳәаз иара. Амикробқәа иахьаԥсуа 
ажәам ауп акәымзар, ииҳәаз егьыл зеил кааҵәҟьомызт 
лара.

Мушьни дҵарауаҩын, аха дҵарауаҩ қәыԥшын. Нас-
гьы, раԥхьаӡа иргыланы, дуаҩ-қәыԥшын. Убри аҟны-
тә анеандертал-уаҩы акинои аестрадеи дшаадыр ԥшуа 
ауп раԥхьаӡа ихы иҭашәаз. Уажәыгьы раԥхьаӡа абар 
иҟеиҵаз, еиҳа сеилыркаауеит ҳәа:

– Ҳаи-чаи, буги-вуги, ҭвист-егеин! – иҳәан, акәашара 
далагеит иара.

Аха, ара ари иақәымгәыӷуаз ашьанҵа-уаа шәаны 
рыхқәа еимлагәа иркит. Урҭ ргәы иаанагеит ари аҿатә-уаҩ 
раԥхьа аибашьра кәашара ҟаҵаны, нас дҳажәлоит ҳәа.

Аха Мушьни уажәшьҭа аҽынкылара аҭыԥан, 
дшәаҳәо акәашара дшаҿыц даҿын, ишәаҳәашьеи 
икәашашьеи рыла цәгьара игәы ишҭам дирбарц.

Дахьынӡаҿызаарызгьы седру, ҩаԥхьа аӷьӷьаҳәа 
абаҳа млеизҭгьы. Мушьни дааҭгылеит, Камидаҭ дшы-
хынҳәыз, аниба.

– Уара, умикробқәа уманы умааин сымҳәаӡаз.
– Изымжәи ашьхардац! – иҳәеит Камидаҭ иҽыршә-

шәо.
– Уара, иужәит, аха, – дыҳәҳәарц егьигымхеит Мушь-

ни. – Иаразнак иулсуа џьушьома, аамҭа аҭахыми! Уца 
сҳәеит наҟ!

– Бара, ари иуӡомеи! – акылҳарахь ҿиҭит Камидаҭ.
Уахьынтә дласкәантраӡа дааҭыҵит Нина.
– Баргьы баама? – ауп ииҳәаӡаз Мушьни.
Уажәшьҭа аҿатә-уаа ишыхҩыкыз иааины иҟан 

ажәытә-уаа рҟны. Аха Мушьни ицәыцәгьан урҭ 
рацәажәара. Камидаҭ иакәзар, иҳәса аҩны ианааи-
галак ауп игәы аныӷәӷәахоз акәымзар, уаанӡа иан-
рацәажәатәыз цҳаражәҳәаҩыс игәакьа, акәам партиа 
амаӡаныҟәгаҩ ихы даирхәалон.

Аха аԥҳәыс еснагь дыԥҳәысуп, уи Нина қәыԥш 
лакәзаргьы. Аԥҳәыс лыгәаӷьра дууп. Нинагьы иҟаз иа-
разнак еилылкаан, днеины ашьанҵа ҭыԥҳа лхы аал-
шьышьит. Аҭыԥҳагьы лҿы аахылтит. Аԥҳәыс дыԥҳәысуп 

усгьы, уи дшьанҵа-уаҩы, даҽаӡәы. Нинеи уи аҭыԥҳаи 
ааиҿаԥшит, иаразнак еилибакааит. Ашьанҵа-ҭыԥҳа даа-
ԥышәырччеит, саби-ччаԥшьла. Нина дааԥышәырччеит 
Мушьни ленинградаа аҳаԥы ирыцәҭаҵәахны имаз лыч-
чаԥшь ала. Нас рҩыџьагь убас иргәарԥханы иааччеит, 
ԥҳәыс дызқәашьмыз Камидаҭ руа дарбан иаҳа зыччара 
ихы ихнахыз изымдыруа.

– Сахшьа, – иҳәеит арԥыс аҭыԥҳа лахь.
Зегь ааҭрысит, убас ргәы рҽанӡамкәа иҟалеит!
– Сахшьа, ауаҩы!
– Ицәажәоит! – лыбжьы лымҟьеит Нина.
– Аԥсышәоуп ирҳәо! – иџьеишьеит Мушьни. – Диа-

шан Аҷи Кьагәа-иԥа.
– Иԥҳәыс лакәӡам! – дгәырӷьахит Камидаҭ.
Насгьы даазхәыцит шьҭа акала ихы дирдырырц 

шаҭахыз. Иџьыба дынҭалан, ишәҟәы аацәыригеит, 
иаҳарак ашьанҵа-ҭыԥҳа илымҵакуа.

Мушьни иџьыба ажәжәаҳәа аҵәыџь ааҭиган, 
ицәашьы аиркит. Нур ишәҟәы ацәашьымца еиԥш ишеи-
бардыргоу дирбеит. Ашьанҵа-уаа рыхқәа аадырҵысит, 
ҳа ҳтәала мап аанаго. Аха ҳа ҳтәқәа игәарҭахьан 
ашьанҵа-уаа аболгарцәа реиԥш мап анырҳәоз ааи 
ҳәа рхы шдырҵысуаз, ааи анырҳәоз – мап ҳәа. Сҩызак 
Болгариа даныҟаз уи иахылҿиааз жәдыруандаз.. . Аха 
уажәы уи аха ҳамам, даҽазны. Уажәы еиҭаҳәатәуп 
раԥхьаӡа акәны ишеибадырыз, ишеицәажәаз иахьатәи 
ауааи ашьанҵа-уааи. Акыс макьана ашьанҵа-уаа ир-
ҳәахьаз аԥсышәан.

– Гәыжә Ԥсы, – иҳәеит ашьанҵа-уаҩ, ҳа ҳаиԥш ина-
пы игәы инадикылан, нас, иаҳәшьа лыжәҩа инапы 
нықәиҵан: – Гәыжә Ԥха.

– Гәыжә ҩынтә иҳәазар, рыжәла ауп. Гәажәаа 
Хәаԥгьы инхоит, – Нина даалҿахәыҭхәыҭит Мушьни, нас 
ҿааиҭит:

 – Мушьни.
– Мышьны, – ихы ааирҵысит ашьанҵа-рԥыс, дара 

ртәала ааи ҳәа, 
– Нина.
– Нына.
– Камидаҭ, – Камидаҭ изын иҳәеит Мушьни.
– Нур ауп исыхьӡу, – даабжьалеит Нур-Камидаҭ.
– Ныр, – ихы ааирҵысит ашьанҵа-уаҩ.
Арԥыс асасцәа даарыдгылан, днарыцәхас-аа-

рыцәхасит. Илаԥш гәымшәа аартны, инапҟьашьа – 
зегь рыла уаазеилаҳаша ҷкәынан иара. Ииҳәоз даа-
ра аԥсшәа ишазааигәазгьы, инагӡаны аилкаара цәгьан. 
Иҟаларын аԥсуаагьы, аубыхцәагьы, азахәқәагьы зны 
ирзеиԥшыз абызшәа акәызҭгьы ииҳәоз. Акреилыбка-
азар ҳәа Нина даалыхәаԥшит Мушьни, аха уигьы мап 
лҳәеит. Аихәлаччара иаҿын. Асоуп ҳшеицәажәо збызшәа 
маҷк иҳаҳауа, аха цқьа иаҳзеилымкаауа аҳәаанырцәааи 
ҳареи. Ҳаччоит, уажәыҵәҟьа шәаҳзеилымкааит, аха абар-
абар шәеилаҳкаауеит ҳәа аанарго. Аха усҟангьы аилиба-
каара ҳалагахьеит ҳаччаԥшьқәеи ҳлакҭақәеи рыла.

Ашьанҵа-уаҩ ԥшӡа ииҳәаз ҽазнык иҳәеит. Уажәы 
дмыццакыкәа, хрыжь-хрыжь даацәажәеит. Иҳәоуқәагьы 

ирмариазар ҟалап, аха ҩаԥхьа дахьырзеилымкааз рых 
хара адҵо иааччеит арҭ. Ашьанҵа-рԥыс Мушьни инапы 
ааникылан, аҭӡам ц қәа злаҩы чаз иҭыхымҭақәа даары-
дигалеит. Иахьа иҟам шәыгала иҭыхын урҭ асахьақәа, 
уамашәа иԥшӡан. 

Ашьанҵа-уаҩ аҳаԥы аҭыҵырҭа днылаххит. Иар-
ма напала ашәшь чыфҭы аанаскьаганы, дындәылҵит. 
Уахьынҭыҵҵәҟьо ишьҭан хаҳәы ҳарак дук. Дла-
скәантраӡа уи днықәԥалан, асасцәа даарыԥхьеит.

– Убаашәт! – иҳәеит Нур-Камидаҭ, аха уа дахьгылаз 
даанхеит.

Ахра аҿалара иазҟазаз Мушьни ахаҳә ҳарак 
даахәаԥшын, иаразнак даазхәыцит азныказы ишьа-
пы ахьаҿеиргылашаз, инапала иикышаз алгәыгәрагьы 
гәеиҭеит, нас ахалара шилшозгьы агәра игеит, ашьанҵа-
уаҩ иаразнак дназқәыххылаз ахаҳә. Аха ашьанҵа-рԥыс 
арыҭәеиԥш иӷәӷәаз инапы ааирххан, Нинагьы Мушьни-
гьы аашьҭиԥаан ивараҿы иааиргылеит. 

– Ба, – иҳәеит иара.
Ахаҳә ақәгылара маншәаламызт аҿатә-уаа рзыҳәан, 

аха ашьанҵа-уаҩ инапы ӷәӷәақәа рыкәыршаны икит 
наҟ-ааҟ идгылаз Мушьнии Нинеи.

Раԥхьаҵәҟьа илашьҭын ашыц еилачы зқәиааны 
иҟаз ахшьыра. Ҵаҟаӡантә абжьы ааҩуан арҩаш. Уи 
унахыԥшны иубон аҳәырҭа, нас аԥсҭа, нас еизиашара-
ны инашьҭын адгьыл ҟьаҟьа акаршәра – амшын аҟынӡа. 
Уахьынаԥшуаз улаԥш ибзианы еилнаргартә еилых-
ха иҟан. Амра шкәакәаӡа амшын иахьаахагылаз, ад-

гьыл инахыкны, иқәжьын алҩаҵә еишьылӡа. Иԥшуаз 
идыруан Аԥсны асахьа гәакьақәа, – абар Џьырхәа-
ных ашьха хыгьежьаа, аԥсҭақәа, ахәқәа, – аха, аны-
шәаԥшь ҵҩажьӡа, адгьыл ахаҿы аарԥшымызт џьаргьы, 
иубомызт аҿыцынхара гьамадақәа, аԥсҭақәа рсахьа 
дырҿаасҭомызт ачеи радқәа. Бна еилачырала ихҩан 
улаԥш ахьынаӡоз зегьы. Иубахьац акәынгьы, аха иубац 
акәӡамкәа, еимгеимцарак иаатызшәа ажәытә Аԥсны. 
Нцәахәгьы, уааԥсырагьы, шәарахгьы, лашәатәгьы еи-
мак рымаӡамкәаны Ран-Рыԥсабара ианакуаз.

Аха усгьы анеандертал ибла еиҳа иҵарызаап. Аԥхьа 
Мушьни игәеиҭан дгәырӷьеит, уи ашьҭахь Нинагьы 
игәалҭеит ашьанҵа-уаҩ идирбарц ииҭахыз. Еиргьҳәа 
анаҟә еишьыл иалубаауан ҳәызбаҵас иаланахала-
ны инагаз ашыцәа иаҵәа. Уаҟа слан баҩ шәа аԥсымра 
ахьрықәыҷҷаз иаалашеит, избахьоу дара шракәу 
идырратәы, Пиҵунда акорпусқәа.

– Ацуҭа, – ҿааиҭит ашьанҵа-уаҩ. – Ацуҭа.
– Ааи! – иааиқәшаҳаҭхеит асасцәа.
– Ааи! – дгәырӷьеит ашьанҵа-уаҩ.
Нас иныҵабеит уи аблабара, уаҳа иага рундазгьы 

ирымбеит. 
Ашьанҵа-уаҩ инапҟьашьа-ԥшӡала акы иҳәеит, 

дааҳәыҵәыҳәыҵәит, даахәыцхәыцит, иреилиркаарц 
ииҭахыз уаҳа ҳәашьас иеиҭашаз ӡбуа. 

Дласӡа ахаҳә дҩалбааԥеит. Инапы анааирх-
ха, Нина игәра ганы дыԥан, длымҵасны дааиргы-
леит, имырхьааӡакәа. Мушьни изгьы инапы ааирх-

хеит, аха Мушьни ашьанҵа-уаҩ иаҳа дахьеиҿамсыз 
аахьымӡӷишьоу, мамзаргьы Нина дылхыбаау, – иму-
ит, ихала дналбааит. Ашьанҵа-уаҩ Мушьни днаицәхас-
ааицәхасит, иахьатәи ауаҩ иакәзар, ижәҩа дшынас-
насрыз. Аҳаԥы иныҩнеигалт, рнапқәа кны. Аҭӡамц 
ианыз исахьақәа дырбаны, игәы иҭаз деилиркаарц 
иҭахын. Аҭаларҭаҟны дааҭгылеит адыхҳәа, иаҳәшьа 
аҳаԥы аҩныҵҟа данимба. Даанаԥшы-аанаԥшит, аха 
изгәамҭазар ҟалап акылҳараҟны аҽыҵәахымҭаҵәҟьаз 
Мушьни илаԥш зықәшәаз Нур-Камидаҭ ишьхәа амса 
еиҟәыдди иеиқәа акалҭ аԥшьи. Ашьанҵа-уаҩ дыҩит, иа-
разнак еиликааит иара урҭ злацаз. Мушьнираа злалбааз 
акылҳара дынҭаԥҟеит уаҳа мҳәакәа, арҭгьы ашацаҳәа 
инаишьҭалеит. Ирулак рҽихьырыгӡеит, акыс ацәашьы 
адмыркыкәа егьырбаӡомызт. Иара иакәзар, акылҳара 
дынкылсны, аҳаԥы аҭшәара дынҭалан, дымҩашьо дцон. 
Анеандертал алашьцараҿгьы ибозу седру.

Уаҳагьы иааихьымӡаӡакәа алашарахь даакыл ҟьеит. 
Мушьнии Нинеи рыԥси-рыԥси еихьымӡо Аҭӡамц аҟынӡа 
ианынаӡа, ашьанҵа-уаҩ шәарахшәа дшаҟь-шаҟьо 
Аҭӡамц аԥхьа дықәгьежьаауан. Ры лаԥш иааҵашәеит 
рымаҭәахәқәа зегьы рҭыԥаҿ ишыҟаз, Нур-Камидаҭ 
ихылԥеи икьаҿи рыда. Аганахь ианаахьаԥш, Камидаҭ 
иҽыҩгьы ахьҿаҳәаз иҟа ӡа мызт. Ашьанҵа-уаҩ дымчы-
даха дуазыруан, аха, закәых седру, анышә иҵхыз Ахаҳә 
ҟәымшәышәқәа ахьаанҵәоз дзахысуамызт, уа даанна-
кылон, аԥарда еилыхха ҿазшәа. Дыгәжәажәо уи аҳәаа 
иахьаҵа накуаз дынҭахеит иара. Ҵаҟа, амҩахәасҭа лакьы 

ахьлагаз, Мушьни илымҳа иааҭасит аҽеимаашьҭыбжь. 
Уи иаҳауан ашьанҵа-арԥысгьы. Мушьни ахшьыра 
днықәыххылеит. Дагьынеихьыԥшит абардра ааимҟьаны 
еимгеимцарак иалагӡаны иаацәырҟаз аҽуаҩ. Ашьанҵа-
ҭыԥҳа иҽыхәда дықәкны, иҽыҩ дамеигӡа, ахаҳә мҩа 
ианцала длеиуан Нур-Камидаҭ.

– Камидаҭ! Уаангыл! – ҿиҭит Мушьни.
– Камидаҭ сыздыруам, аха Нур! – аҭак иаҳаит ҵаҟантә, 

аҽышьҭыбжь алагьы иҩашьомызт Нур-Камидаҭ иҽыҩ 
иаҳагьы ишарццакыз.

Ашьанҵа-уаҩ, уаҳа акгьы анилымша, дыгәжәажәо 
Ахаҳә ҟәымшәышәқәа руакы днықәтәеит.

– Камидаҭ! Нур сымҳәеи! Уаангыл, уара! – дыҳәҳәеит 
Мушьни, нас мҩада, дышиашаз дыбӷаланы иҿылеихеит, 
сызихьӡозар ҳәа. Дықәҟьа, иԥы хьа шәоз махәи даци 
дрымҵас иҽаанкыло, дылбааит ҵаҟа, арҩаш аҟынӡа.

Амра гьагьа, аҵыхәтәантәи ашәахәа кьынаақәа 
аагәыҵнаҳәҳәан, инҭалеит аԥсҭа. Уажәшьҭа Камидаҭ 
дшихьымӡоз ибон Мушьни. Уи дабасыцәцари ҟаи ҵан, 
дыццакит ҩадаҟа, ашьанҵа-уаҩи Нинеи рышҟа.

Мушьни Аҭӡамц аҟынӡа даныҩаӡа ашьанҵа уаҩы 
дыҟамызт. Дыҟамызт Нинагьы. Лашьцахьан. Дымԥшы-
кәа, афымца цәымза аашьҭԥааны Аҭӡамц дыҩхашылан, 
аҳаԥы дылҭаԥҟеит Мушьни, иҟалаз гәаагӡо. Али-ԥси 
рыбжьара ашьанҵа-уаа ртәарҭа аҟынӡа днаӡеит.

Аҳаԥы-мца ҿаҳәан. Иҩашьомызт ашьанҵауаҩ-
мҵарсҩы ара дшыҟаз. Ишьҭалатәын. Ашәшьԥарда 
ааимԥааны адәахьы дындәылҟьеит Мушьни. 

Амза ашәахәақәа зқәырҭәаз анаара данаҿаԥшы 
даҽазныкгьы игәы иаанагеит иара иимбацыз, ари аду-
неи иатәымыз даҽа ԥсабарак дналаԥшызшәа. Иахьа 
иибаз ақәыԥшылара: ашыцра, уи анаҩс ахшьыра, нас 
уи ахшьыра инахыҵны аԥсҭа, ҩаԥхьа аԥсҭа, урҭ рылада 
– ахра ҿҟьара, – зегь рцәаара шыҟац иҟазшәа, аха зегь 
акоуп ибламбараха, илакәха акәын ишибоз. Иблахаҵ 
аагьежьыгьежьын, ишьамхы аакәадахан, ԥшра ҟамҵа 
абналацәа рышьҭалара ацымхәрас, иахьа изықәгылаз 
ахаҳә ду длаҵатәеит. Ус иҟалалоит шьхатәыла: 
уцәаныррақәа, уҭахрақәа зегьы ааҿыцәааны, абра са-
анхап, абра сыҟаз наӡаӡа ҳәа анааугәахәуа... Амзагьы 
убасҟан аԥсҭҳәа инавҵалан иаалашьцеит.

Акыраамҭа дтәан Мушьни уа, ахаҳә ду амҵан, аҳаԥы 
аҭыҵырҭаҿ. Уи ашьҭахьгьы, иҟалаз анигәалашәоз из-
ҳәаӡомызт заҟа аамҭа уаҟа дынхаз. Акалашәа, дҟәызгаӡа 
акәын ихы шибоз, акгьы дазым хәы цӡо, акгьы изымбаӡо, 
изымӡыбӡо, агылашьагьы дақәы мшәо. 

Иаалырҟьаны амза аацәырҵхын, иаалашеит. Иар-
гьы дҩаҵҟьеит, даацәырҳазшәа, ихы аҭыԥаҿ иааит. Ам-
за аԥсҭҳәақәа ианрывҵ, алаԥшҳәаагьы аатит. Иладаҟа 
версбжак аҟара хшьыраны илашьҭын, Аха ҳә ду ашьапы 
инаркны ашыцра илалоз мҩахәасҭа кгьы ааиҿаҷҷеит. 
Ашыцра данаалагыла, иаалашьцахит: ашыц-ҵлақәагьы 
ҳаракын, еилачны ажәҩан рхыбуан, амзагьы ҩаԥхьа 
иааҵәахит ҽыҭ-ҽыҭ ажә ҩан ихыз аԥсҭҳәақәа руакы. 
Аха амҩахәасҭа мы рӡкәа дылбааит Мушьни ахшьы-
ра аҟынӡа. Дынхы қәгы леит зқьышықәсала аӡиас-рҩаш 



30

ахьышьҭра ааҭыжаауа, ҵаҟа илбаауа-илбаауа мацара 
иқәна цәааз аҭӡы. Амҩахәасҭагьы абраҟа иааҿахҵәон. 
Дцо-да ауа иҭиҵааит атыша ахықә, даҽаџьара амҩахәас-
ҭа ахы сызкуазар ҳәа. Аха уаҳа царҭа ыҟаӡамызт. Ҵа-
ҟантә зыбжьы ааҩуаз, аха ибарҭамыз арҩаш акәзар, уи 
араҟа иахагьежьуан, аҭӡамцгьы амзаҿеиԥш иҭахәалан, 
нас, ҵаҟа хшьыра бааԥсны илашьҭын.

Уаҳа ҽаџьара мҩа шыҟамыз аниба, ҩаԥхьа иаала-
шаз амза ихы иархәо аҭӡы даҿалеит Мушьни. Џьара-
џьара ачықьқәа ахьаҿиаауаз ихәон, уаҟа албаара ма-
риан, аха бжеиҳан шьаҿа цыԥхьаӡа даара ишәарҭан. 
Зегь реиҳа агәҽанызаара анаҭахыз аламҭалаз иаалашь-
цеит. Ҩаԥхьа амза цәырҵаанӡа дааԥшыр акәхеит. Уа 
даҿакнаҳан, изшьапык дықәгыланы, инацәақәа ахаҳә 
акырҭа ахьынӡамаз иаларԥс. Нас қәгыларҭак аҟынӡа 
даанаӡан, иԥсы ааиҭеикит. Уажәыгьы ибарҭаӡамызт 
иҵаҟа дзылбаараны иҟаз аҭӡы. 

– Нина! – ҿиҭит иара ишимчыз.
Аҭынчра ааилаӡыӡит. Нас ааҿымҭрахеит, игәеисыбжь 

иаҳаратәы аҟара. Ибжьгьы еицакуа ирыманы идәықә-
леит ахаҳә ҭыӡқәа.

Дахьынӡалбаахьаз аҟара дылбааит ҩаԥхьа, иаҳагьы 
ишәарҭаз хшьырала. Арҩаш амақарбжьы иаҳауан 
иҵаҟа, аха аӡы ахаҭа ибарҭамызт. Ашьанҵа-уаҩ дцазар – 
аҿысшьа амоуп ааигәахәын, ддәықәлеит Мушьни. Абахә 
давҵаланы дылбааратәы иахьыҟазгьы ибеит. Аҭӡамц 
инацәақәа аларԥс давҵало-давҵало, днаҿыкәшеит, 
иаҳа иуадаҩыз амҩа дшаҿысызгьы ибеит. Шьҭа албаа-

ра иаҳа имариан. Ҵаҟа ддәықәлеит, џьара дықәчаразуа, 
даҽа џьа ра даҿаҩуа. Дышнеиуаз адыхҳәа дааҭгылеит, 
маҭәарк ахькаршәыз иааиҿаҷҷан. Иаашьҭихит аҭаҳәҭеи 
ишҭаз Нина лфагот хәыҷы. Рышьҭа ииашаны дыш-
хыз анидыр, дыццакӡеит Мушьни. Амза аҽанаҵәахгьы 
даанымгылаӡакәа дылбаауан. Агәҽанызаара ихашҭын, 
дықәҟьеит. Дагьықәҟьеит, иблақәагьы акакаҷ аарыҵыд-
дит. Иагьынаиқәлашьцеит. Ихы аҭыԥаҿ ианааи, иблақәа 
хитаанӡа уамашәа ибаны даазхәыцит дахьықәиаз 
уамашәа иштатаз. Иблацәақәа алашара рылыԥхаауан, 
иблақәа аахитзар – Мачагәа иҳаԥы аҭаларҭаҿы, Аҭӡамц 
аҿаԥхьа акәын дахьықәиаз, амшьамба иҵаҵаны. Хьаа 
имамызт. Имаха-шьаха аус аадирун баҩԥҵәа шиламыз 
агәра игеит,  дҟәаҟәа-чаҟәақәан акәымзар. 

Ацәылашара иаҿын. Дҩыхтәалан даанаԥшы-ааԥшит. 
Игәы иқәыршәыз ақьаад бӷьыц нықәшәаны инкашәеит. 
Дҩагылан, ихы аҭыԥаҿ иааигеит. Бзиоуп, аха ара да-
азгазеи? Маҷ-маҷ игәаларшәо, ахра данаҿаз аҟынӡа 
днаӡоны, игәалашәеит ахра данаҿҟьазгьы. Аха ара да-
азгеи? Ари абӷьыц иауазеи?

Абӷьыц аашьҭихын, иааиртит: «Мушьни, ара 
сшәарҭам ҳәоуп сгәы ишаанаго. Ашьанҵа-уаҩ, дахь-
ынӡеилыскааз, цәгьара игәы иҭаӡам. Амала сзи-
газ шасыс ауп. Уаҵәуха думаны ухалароуп иаҳәшьа. 
Убасҟан саргьы схы сақәиҭитәуеит. Иҟалаз макьа-
на аӡәгьы иоумҳәан. Иугәаларшәала асенсациа дуӡӡа 
ҳшазааигәахаз. Аракац узышьҭоу еиԥшым уи. Камидаҭ 
даҽа ԥҳәыск дизаҳаԥшаап нас. Абзиараз. Нина».

Ахыбаара иҽизацәымхьчеит Мушьни, шаҟа лгәы 
ҭынчыз ананыԥш Нина лышәҟәы. Алафгьы лҳәо 
дыҟазаап. Дхымхәаха ахра дахьаҿажьыз дышьҭыхны 
арахь данхеигалоз ашьанҵа-уаҩ, иага дизыгәдуны 
дихәаԥшуан. Лара, ашәҟәы ҩны – дмыццакӡакәа ауп 
ишылҩызгьы, аракац егьи ҳәа аҩра дахьӡазар – нас 
уа, ҵаҟа дыԥшызар акәхарын, ашьанҵа-уаҩ Мушьни 
хымхәа хыхь дхеигалонаҵы!

Аха уи акәмызт уажәы изызхәыцтәыз. Иццактәын 
Камидаҭ ишҟа. Насгьы, имцымкәа, сенсациа дуӡӡан 
ари.

Камидаҭ ақыҭа аханы дынхон. Дахьаауаз ҩбаҟа 
гәараҭа роуп заҩсра иқәшәаз. Урҭгьы иахьынӡауаз ина-
хараны иҽрывигеит. Ҵхыбжьонын, зегьы ыцәахьан. 
Уаҩы дышгәеимҭаз дымҩашьахуа идыруа даакылҟьеит 
аҩны. Уахала уаҩ диднагалар иҭахымызт.

– Агәылацәа еизар, ҳазхарагьы ҳаибадырбом, – 
даалахәмарт ишәаҟьаӡаны иҽыхәда иақәтәаз ашьанҵа-
ҭыԥҳа... 

Дышҽыжәыз ихы ааларҟәны агәашә алыкә 
нылеиршәын, иашҭа дааҭалеит. 

Илақәа рыҩбагьы хыԥхыԥуа иааиԥыххылеит, ршы-
шьа еиԥшӡамкәа. Инеимда-ааимдо акәын ишшуаз да-
ра, рыԥшәма иацәажәозшәа.

– Амла ҳаушьит, амла! – абасҵәҟьа аҵарбжьы иаал-
ҩит алаб Бжьацал.

– Ма уажәшьҭа акраҳҿаҵа, абаа! – аҟубжьы ина-
лыҩны, «иаацәажәеит» алаԥс Пырқьа. 

Реиԥш ламаҟақәа цәашьыркыла уԥшаауазар иубо-
мызт даҽаџьара. Иҭакызма ааугәахәрын, убас рцәеи 
рыбаҩи еикәыршан. 

– Шәымшәан, абаақәа, шьҭа аԥшәма-ԥҳәыс дшәоут, 
мла шәалыркрым, – рықәҿыҭны иааиргәыӷит иара 
длахҿыхӡа.

Аха ииҳәоз ззиҳәоз лара лзакәын иаҳарак, лгәы 
ҟаиҵарц. Уи рзеилымкаауа иҟахызма амла иарҟәышхахьаз 
илақәа. Баша аламала афатә шырмоуаз рымдыруаз, да-
ра еибырҳәазшәа еиқәшәаны акәын рыԥшәма дшаза-
аргоз. Агәаӷҵәҟьагьы рызҭамызт, агәаӷгьы амч аҭахыми. 
Рыҽшаны абас акәын рҭагылазаашьа аԥшәма ихы 
ишҭаргалоз. Бжьацал захьӡыз, уажә ибжьанацалоз ҳәа 
егьыҟамызт, аха лабымзи, агәы иҭаз ааҭырҟьаны иаҳәон. 
Пырқьа ҟууа уи иаҳәаз хьанаршшон, «ари гаӡоуп, хан-
шьаларак амаӡам, уаргьы угәы мбылуа ауакәху, аха 
ууаҩы-заҵәуп, уаныҟам еиҳахеит» ҳәа.

– Шьҭа егьшәыхьуам, слабаақәа, аԥшәма ԥҳәыс да-
хьаазга шәымбаӡои! – ргәы ааирӷәӷәахит дара Нур-
Камидаҭ.

– Уара умсит уигьы дшааурбуа, – игәра мгацәо 
иааҵарит Бжьацал.

– Ус умҳәан, иудыруеи диаабыр, – иаахьанаршшит 
ҟурыла Пырқьа.

Убасҟаноуп ианырк ирмаҳацыз лыфҩы, ирбацыз ау-
аа дышреиԥшымыз анеилыркаа. Иҵәааны рҿаа рхеит 
арахь. Иагьаангылараны иҟамызт, икырҿа ҵара аиҳа ир-
дыруаз иҟамч ԥҵаҵа иамыршәазҭгьы.

– Алышькьынтра шәагеит ҳәа саҳааит! – иҳәан 
дынҽыжәԥеит, аҭыԥҳагьы даалбааигеит, касышла лнапы 
ахьҿаҳәаз дацәыԥхашьо.

 – Уа, бзиала баабеит! Блеи, баба, блеи, – иҳәеит иа-
ра.

Нас, иааигәалашәан, иааԥиртлеит лнапқәагьы. Лнап-
хәыҷқәа, идысны иҟаз аус аадлырун, дыԥхашьа-ԥхаҵо 
даагылеит лара. Баша игәы иҽанын имҩанылҵо џьшьа.

– Блеи, ббаашәт, быԥхамшьан!
Лара деиҭаҵуамызт. 
– Аԥхьа бахьымнеиуа – уигьы аԥсуа ҵасуп. Аха бар-

гьы бшаԥшәымоу бдыруаз шьҭа, – аҽырӷәӷәарагьы алан 
ари аниҳәоз. 

– Шьҭа блеи баргьы, – иҳәан длыҩналеит. 
Рыԥшәма данырба ргәы аашьҭыҵын, арахь 

рҿаархеит алақәагьы. Аха имыццакыкәа акәын ишааиу-
аз. Рыбжьқәагьы дырцәгьаӡеит. Аԥшәма иаҳаны иаани-
кыларгьы цәгьа ирымбозар акәхарын.

Ашьанҵа-ҭыԥҳа ашьшьыҳәа ашә лшьапы нахылгеит. 
– Бымшәан, ббаашәт, – иҳәеит иара. – Шәылҵ сҳәеит! 

– днарықәыҵәҟьеит нас илақәа.
Пырқьа хыԥхыԥуа иҩит. Уи дшаҵаҟьоз, Бжьацал ма-

ӡала иааин, аԥхьан икашәаз ақьафыр-ҳа аашьҭнаԥаан, 
иаманы ицеит. Пырқьагьы ҟууа уи илашьҭалеит. Али-ԥси 
рыбжьара иааимырыжәжәеит ақьафыр-ҳа.

Камидаҭ аҭаца лахь даахынҳәит.
Аха усгьы акыраамҭа аеҵәа кыдырԥаауан алақәа, 

ахьаԥарч рбазшәа. Амала Камидаҭгьы идыруан 

урҭ рыхәшә. Уи ахәшә амыцхә ирыдигалацәомызт 
ҳамҳәозар. Иԥакәины асаара иҵахҩаз абысҭа иманы 
даарыздәылҵит. Абысҭа анроу, даргьы рҽааиқә ыркит 
иаразнак.

Ашьанҵа-уаа акыраамҭа агәырҩара-агәжәажәара 
рылымшозаап. Уи азын илахҿыхцәоуп дара. Аригьы 
лылаӷырӡқәа аалрыцқьан, лҽазылкит иҿыцәаахьаз 
Камидаҭ ихәышҭаара-мца арҿыхара.

Амца аҿаԥхьа лшьамхқәа днарыхтәалан, ҩ-фархьк  
реихьшьра далагеит. Акыраамҭа дзыдхалоз аус 
шакәызгьы лдыруан лыԥшра шыҟаз ала. Камидаҭ 
длыхәаԥшуан, дызҿыз изеилымкаауа. Аха аԥҳәыс 
дыԥҳәысуп дахьугалак, уи дшьанҵа-ҭыԥҳазаргьы. 
Аԥҳәыс лаҟара аҿыц ирласны иашьцыло дарбану. 
Инахьхьи аишәа иқәыз аҵәыџь лылаԥш аақәшәеит. Уи 
ахархәашьа лымбахьаз иахьа, иаақәхны иааихьылшьит, 
афархь амца алыркырц.

– Бмоурыхә мыӡааит, бара хәаша, – иҳәеит ари 
збаз Камидаҭ. – Баргьы амца быцымгылаӡозаап, сара 
сеиԥш, – ибжьгьы хаарак аҵан, ишимаҳаӡацыз. – Ари 
ббоу, баба, – иҳәан, агазеҭ ԥжәахак иԥшаан, икәыкәны 
афархь илаҵеиҵан, амца аиркит, ишаабац. Амца анааи-
бак, ашьанҵа-ҭыԥҳа убас илгәаԥхеит, илзымчҳакәа 
днаицәхас-наицәхасит.

– Ббаашәт, баатәар, уахак аџьабаа бымбар атәыла 
бгазшәа, – дыԥшқаӡахеит Камидаҭ.

Амца анеиқәылҵагьы, аҩымсаг лыԥшаан, ԥыҭрак 
инарҳәы-аарҳәуа дахәаԥшуан, нас изакәыз еилылкаан, 

аҩны ԥссо даақәлеит. Иара ихылԥа аҵыс ҭаҳәуан. Шьҭа 
иқәнагоз аԥҳәыс дышиоуз агәра игаӡеит. Аҳа ҿыхны 
еизганы акәакь иахьизыкҿаз иреиҳаз акы аалихын, ам-
ца хәажажаӡа дныҽҳәатәеит. Иаҳәызба ду аацәыриган, 
иаацәирԥссеит. 

– Бааишь, бтәеи. Бтәа сҳәеит, ббаашәт. Уи аӡә даны-
ҟоу ауп акәымзар, уажә егьамам бтәар! – мчылаҵәҟьа 
ивараҿ дааиртәеит.

Мчыла уҳәаргьы, иҩашьомызт ахаҵа иҳәатәы 
ахыԥара шлырҵамыз лара. Сак ԥсылаӡа иамхны иаалы-
дигалеит.

Дыԥхашьа-ԥхаҵо мап лкит. Лыбла зыдхалоз иа-
ҳәызба акәын.

– Икы, икы, бара хәаша, – иҳәан, аҿы нарыцқьа-
аарыцқьаны иналиркит иаҳәызба. – Амала бамхәааит.

Акыраамҭа инарҳәы-аарҳәуа аҳәызба дахәаԥшуан 
ашьанҵа-ҭыԥҳа. Иара дуун, азганкахьала ихын, аха 
атыҟә алагьы ицҳафыруан. Ашьанҵа адкылашьас иамаз 
иара усгьы. Амца аныҷҷалон аҿы. Ахәы амса иалхын, аха 
ишԥацҳауаз аҿы. Еиԥш ссир, џьашьахәы збахьадаз ама-
лахазгьы. Иаабац аԥсуа ҳәызба, Хәаԥаа ржьи иҟеиҵаз. 
Аҿы шыцҳауаз ангәалҭоз лгәы лҽанын, лнапы наҿылшьит. 
Дацәшәаны дааҭрысит. Аҿы цырцыр даахәаччеит. 
Дҩаҵҟьаны ӷәык лыԥшаан, аҳәызба иалшо ԥылшәарц 
далагеит. Амҿы иалалон, иалашьшь ицон, џьабаагьы 
аҭахымкәа. Камидаҭ иҭаҭын зқәиххлоз аӷәыцәмаҟьа 
акәын уи, аха џьеи алаҿиҭрын иара. Шьанҵа-мыругала 
аусура иашьцылахьаз лнап хәыҷқәа даара иманшәалан, 

аха аҳәызба ссир макьана иамышьцылацызт. Илцәит 
аӷәы, ил шьалашьынит, агәы шыҭнацәаауазгьы гәалҭеит. 
Лнапаҿы аҳәызба зны иӡыӡын, зны иҵәымҟан, зны 
ипарпантан. Ҿи-бзи ирзеиҭаҳәарым ари аихеи ауаҩи 
раԥхьаӡатәи реиԥылара.

Камидаҭ уи аҵакы ихаҟны иааиуамызт. Ҳәызба зым-
кыц ԥҳәыс дыҟоуп ҳәа идыруазҭгьы, уи аԥҳәыс сара 
дабасҭаху иҳәар ауан. Игәы маҷк иалаз иӷәыцәмаҟьа 
акәын. «Бамхәааит аҳәызба, баба!» – иҳәон уажәы-
уажәы. Иҭаҭын зқәиххуаз агәыцәмаҟьа «анҭаха» аҭаҭын 
ахара ааигәалашәеит.

Агазеҭ ҽыҭк аамԥижәан, иҭаҭын нылаҳәаны ирҳәит, 
нас ижьцәала иҷабит. Игәарԥханы даахәаԥшит иалҵыз. 
Ҟурашвили истанок иҟанаҵазшәа иԥшӡахеит иҭаҭын-
рҳәы. Аҽҳәа дныҽҳәасын, кәицк аалиԥаан, инаршә-
ааршәуа инапы аиршьцылан, иҭаҭын амца наиркит. 
Иблақәа хәыцрак рхыҳәҳәала аганахь дааԥшын, нас 
иӡамҩақәа нҭапалеит, иҟырҟмыџьгьы ааҵысит – алҩа 
лбааидеит. Иҭаҭын-рҳәы ибз наҵеиргылан, ашырҳәа 
иааиеигеит иқьышә армарахьтәи акәакь аҟынтә 
арӷьарахьтәи акәакь ахь. Аԥхьа иԥынҵа аз-ҳаԥык, нас 
егьи аҳаԥгьы иаарыҭҟьан, идәықәлеит алҩа еилаҳанта. 
Аԥацха амра ашәахәа анкылыԥхо еиԥш, ҩ-шәахәацк 
рхханы. Аԥхьа хаз-хазы ишлеиуаз акәымкәа, игәышҵа 
ашәара илбаахьаны, рҽеилыршьит урҭ ашәахәацқәа. 
Убри илашьҭарххны, иҿгьы илҭыҩрит алҩа еишьыл. 
Иҭыҩрит, иԥынҵаҟынтә иаауаз реиԥш иххаӡа акәымкәа, 
еилаҳанто, икәымпылуа. Иаауан акыраамҭа, уажәшьҭа 

инҵәар акәын. Аха убасҟан ҩаԥхьа иӡамҩақәа нҭа-
палеит, ҩаԥхьа иҟырҟмыџь ааҵысит. Иҭаҭын злаҳәаз 
ақьаадгьы иҩеижь-ҩеижьӡа иналҵәрааит ашьҭақәа. 
Аханы иакыз амцагьы ааскь еит. Нас лҩацк нымхакәа 
ирыԥҳақәа инарылаҵә еит, еилаҳанто иалаз асабагьы 
иаргьы шеимаз. 

Ашьанҵа-ҭыԥҳа, аҳәызба «абжьара» дахьаҿыз, 
уи иаразнак игәалымҭаӡеит, аха илзымдыруаз фҩы 
ҵарк лԥынҵа ишааҭасыз, дааҭрысит. Дааҭгылеит, арахь 
дааԥшуа. Убас икылкааны дазыԥшуан уажәы, «аҭаҭын 
дамыхозааит, змоурыхә мыӡша» ҳәагьы ааигәахәит иа-
ра зныкыршәа. Аха лара аҭаҭын дахо моу, алҩа фыҩ ҷы-
да анлаҳа, дҩаҵҟьан, дааиқәҟьашеит. Аӡы лыԥшаан, лҿи 
лнапи лыӡәӡәеит. Лажәцәеимаақәа аалышьхлыршә-
шәан, лшьапқәа хылтит. Лҽеикәаԥса даагылеит. 

Иҟалаз изеилымкааит Камидаҭ. Азныказы хырҩгьы 
аимҭеит. Абас ирыԥҳақәа зыргәамҵуа алҩа-фугара 
лбааидагәышьозар, уи акы иазкын. Ари ахаҵа даҿымкәа 
дыҟамызт лара илзымдыруаз ныҳәа гатәык. Уи азоуп 
лшьапы хтны дзыкҿагылаз ларгьы.

Игәарԥханы алҩа аалбааидахт. Ицигар иаҳагьы 
иаакьаҿхеит. Ашьанҵа-ҭыԥҳа лҽеикәаԥса дахьгылаз, 
уахь аԥшра азин лхы иалҭон. Уажәы алҩа амацәаз аса-
хьа аҭаны иҿихуа далагеит. Акакала еишьҭала рҿаархеит 
амацәазқәа. Ашьанҵа-ҭыԥҳа иаҳагьы лҽаалыриашеит, 
аԥааҩы данныҳәо аԥҳәыс ишлықәнаго еиԥш. Лгәанала 
иара илзымдыруаз ныҳәагатәык даҿын, мамзар уаҳа 
изиҭахыз алҩа-фугара албаадара.

Аха «аԥааҩы» ахынтә раан илҩа данаҿыха, 
ихәласын, иқьышә еимлагәа ахәыз-хәызҳәа даа и-
мҳәеит. Илаӷырӡгьы аахаддылеит. Убасҟан ауп иан-
гә еиҭа ашьанҵа-ҭыԥҳа лгылашьа. Уажәшь ҭа лха ҵа 
дызҿыз шныҳәагатәымыз еилылкаахьан. Лыблақәа 
иаархибаалеит аҽԥныҳәеи арыцҳашьареи.

Иаразнак ибеит, аргамаду ибеит Нур-Камидаҭ аҭаҭын 
ахара ҵоурак ҳәа шаламыз. Иаразнак иаҳаит шаҟа 
афҩы бааԥсыз, ахәыз-хәызҳәа дзыреимҳәоз алҩа. Уи 
алҩа шаҟа иаҭахӡамкәа ирыԥҳақәа аргәамҵуазгьы аа-
инырит. 

– Ҳаи, Минадора, бара хәаша, ббаашәт! Рацәа хшыҩла 
бысиааит, наҟ икасыжьуеит. Ибышьаҵа бажәцәеимаа-
қәа, анышә хьшәашәоуп, – иҳәан, хьаҳәхьачра ҟамҵа 
иҭаҭын амца иналеиршәит.

Уаҳагьы убри инаркны ԥсраҽнынӡа иҿахьы иааим-
геит, ҳаргьы зашәа убас ҳаҟәыҵра.

Аҭаҭын ахьалаиршәыз ибылны иццышәхаанӡагьы 
агәра лгомызт, насоуп лгәы анлырҭынч ашьанҵа-
ҭыԥҳа.

– Минадора, бааишь, бааишь! – иҳәеит иара дук 
мырҵыкәа.

Ашьанҵа-ҭыԥҳа лӷәыцәмаҟьа илгәарԥхаӡаны ацәра 
дахьаҿыз дааҟәыҵны дааидгылеит.

– Бахәаԥшла, баргьы ибҵап, – иҳәан, ахьурӡы 
кнеиҳан, абысҭоура далагеит иара.

Ашыла уамашәа ибаны лнапы наҵылшьит, нас, 
лнацәақәа ирыбжьахәхәа иахьцоз аалгәаԥхеит. Аха 

абысҭа хәаны ианаакних, амҳабсҭа ааимылхын, абысҭа 
лхала иҭылхит. Рҩыџьагь рзы иҭыҵра ауп ииуз Камидаҭ, 
аха ашьанҵа-ҭыԥҳа рҿахрақәа аалырмаҷын, даҽа 
ҿахрак хазы инанылҵеит.

– Ахҭыгәла изын ианыбҵеит акәу, Минадора! – 
иаалџьишьеит Камидаҭ. Агәаҵәа быӷразаап, соуԥшәыл, 
– лхы ааишьышьит даалыдгылан.

Лцәа дааҭалеит, аха дымнаскьеит лара. Даҽа 
ҩ-ҿахракгьы ааҭылхын, лӷәыцәмаҟьа инықәылҵеит. 

– Арҭ ируеи? – иџьеишьеит зла рыцҳақәа еснагь 
изхашҭуаз Камидаҭ.

Ашьанҵа-ҭыԥҳа лӷәыцәмаҟьа абысҭа анҵаны 
адәахьы даадәылҵит.

– Бырфоит, ббаашәт, Минадора! – иҳәан дналышь-
ҭалеит Камидаҭгьы.

Аху-аху дырган арахь рҿаархеит алақәа. 
– Пырқьа! Бжьацал! Уа шәаангыл сымҳәеи! – урҭ 

днарықәҟааит Камидаҭ.
– Уаа, даҳҿаҵа, абаа, акәац илықәжьу умбаӡои! – 

ажәала иаҳәозшәаҵәҟьа аҵар-бжьы иаалҩит алаб 
Бжьацал.

– Усҵәҟьа акәым, аха егьырҭ реиԥш лыҩныҟа дцар 
аасҭа... Уаргьы џьабаас ҳазуоури ҳәа акәымзи, – ихьарш-
шо иааҟуит Пырқьа.

– Минадора, бааишь, бааишь, арҭ абга рыӷрыхароуп, 
– лнапы ааникылеит Камидаҭ.

Аха лнапы ааимылхын, алақәа даарԥылеит лара. 
Аламлашьқәагьы аалыдыххылан иналыфҩы-аалыф-
ҩит акәӡан.

– Ҳаи, бара бакәызма ҳаззыҵҟьоз, иабидахәа, –  
аҳәарашәа иааҵарын, иааҵыхәаршәшәеит Бжьацал.

– Уара уакәымзи, уара, зыԥсы мҭәӡо, – уи иабашьо 
иааҟуун, иааҵыхәаршәшәеит Пырқьа.

– Баҟәымҵуаз, џьушьҭ, абысҭаԥха аабахьазма, амала-
хазгьы, – иааҵарит Бжьацал.

– Абри аҩнаҭа багымхарц сиашьапкуеит, нан, са 
сшамкәа сызшаз Алышькьынтра, – иааҟуит Пырқьа.

– Ҳаи, шәыҟамхеит сҳәарым, – дааҟәындҟәындын, 
днарыдҵны аган аҩны дҩыхәнеит Камидаҭ.

Ашәқәа ааиртын аԥша ныҩнаирсит акаруаҭ ду 
зыҩнагылаз азал. Уа дыԥхьаӡаломызт иара, ԥҳәыс да-
нааигалоз уахык-ҩахьа раамҷыдарахаз. Амаҵурҭаҿы 
ацәардаӷәы дықәианы акәын дшы цәалоз. Аиарҭа 
ааирҽеит. Нас абарҵа даақәгылан:

– Минадора, бааишь, бааишь!
– Аброуп ҳахьышьҭало, – аиарҭа налирбеит ллақәа 

ааныжьны даныҩыхәна. 
– Ибгәаԥхома?
Ҿылымҭит.
– Ибгәамԥхозар, ббаашәт, Минадора? – дхааӡа да-

гьаалафит Камидаҭ.
Ашьанҵа-ҭыԥҳа мап ҳәа лхы аалырҵысит, аха Ка-

мидаҭ ааи ҳәоуп уи шеиликааз, ус иҭахын азыҳәан. 
–Баацәажәар иауазеи, быбжьгьы аасмаҳари, – 

иаҳагьы дхааӡа даацәажәахт. – Бцәажәа, Минадора, 
ббаашәт. Еиҳабык иҟны ауп, мамзар ҳмеицәажәаӡар 
ҳагьызлеицынхари! – лыцламҳәагьы ааникылт, инап 
џьаџьақәа иахьынӡауаз ирҟәымшәышәуа. – Уажәыҵә-

ҟьа сааиуеит, сыхьҟәыршәа! – иҳәан дҩалбааит. – Ми-
надора! – дышнеиуаз даахьаҳәны инапгьы ааиҟьеит.

Аха ихылаԥа аҵыс ҭаҳәуа данаахынҳә, ашә дагәан, 
имаатит.

– Минадо-ра! Ибуеи! – иҳәан ахышә дынкы-
лԥшызар, – ашьанҵа-ҭыԥҳа ацаԥха аркышьа лыздыру-
амызт, аха ашә ажәагәашьа лдыруан, асқам ду ылалыр-
гылазаарын...

Азныказ дгәааит иара, аха иҽааникылан, дцошәа 
ҟаҵо ишьапы ашьҭыбжь ааирган, нас дықәгьежьааны 
даахынҳәит, аԥенџьыр хышәала дыҩналарц. Аха уа да-
надгыла, ԥаса ашә иадгылаз асқам уа иадгылан. Ашә 
акәзар, аҷахҳәа абжьы аагеит – ацыԥха шадыркуазгьы 
еилылкаазаап. Еиҭеиқәшәеит егьи ахышә анаҩс-ааҩс, 
лара аҩныҵҟала ахац алыркуан еиԥш. 

Даҽазнык дааилашәеит, аха егьырҭ рҟны иимчҳаз 
лничҳаит ари.

– Ҳаи, быҟамхааит сҳәарым, – ауп ииҳәаӡаз. –Ан лҳақ 
ҳәагьы рҳәоит, снеиуам, бара, снеиуам, – нас ԥыҭрак 
дааиԥхьхәыцаауа ашә дылахан, – абар бысҭ, бара иҵәа-
хы, баша исмоуит, – иҳәан имидали ишәҟәи аалирбеит.

Минадора ахышә ывҵрааны урҭ ааимылхит, нас 
ашә еиҭалыркит. «Ан лҳақ» ҳәагьы рымҳәои, уахаҵәҟьа 
сагьшԥанеиуеи», – игәы ааиҟажеит Нур-Камидаҭ. Аха 
амаҵурҭахь днеины ицәырдӷәы хьшәашәа дзықәио-
мызт. Дгәаҭеиуа ԥыҭраамҭак дықәын имӡырха. Амза 
зны аҽаҵәахуан, иаалашьцон, дук мырҵыкәа еиҭаа-
цәырҵуан ашәахәа маӡақәа ашәаԥыџьаԥ иахьыр-

шо. Ус дааҭгылеит Нур-Камидаҭ. Дааӡырҩит. Аҭыԥҳа 
дахьышьҭаз иҩныҩыз аҿарпын абжьы ааиаҳаит. Уа 
аҭӡамц аҿы иахьыкнаҳаз лбазар акәхап.

– Минадора! – игәы ԥшааӡеит Камидаҭ. – Бы-
ҟамхааит сҳәарым, брыцҳауп!

Ашьшьыҳәа, ишьапышьҭабжь мгаратәы днеины 
ааҵра длаҵагылеит. Азныказ даахәыцит иара, абри 
иалырҳәо абасаҳахьеи ҳәа. Нас ауп ианеилирга уи 
иаҳауаз ауасарҳәыга ишазааигәаз, аха зынӡагьы уи 
иеиԥшымызт, маҷк даҽакын.

* * *

Камидаҭ инхара дыццакы-ццакуа даназааигәахоз, 
ашкол ахь ицоз ахәыҷқәа иԥыло иалагахьан Мушьни. 
Шьҭа дук мырҵыкәа ишшара ишон. Агәашә данаадгы-
ла иааигәалашәеит Камидаҭ ханшьаларак ззымдыру-
аз алақәа шизаныз. Ҿиҭит. Аху-хуҳәа арахь рҿаархеит 
Бжьацали Пырқьеи. Ма иааҿеиҳәалар, даахәыцит Мушь-
ни, аха уи азхәыцхагьы дахьымӡакәа игәеиҭеит алақәа 
иибац шракәмыз. 

– Уаама, уаама? Уаазааит, археолог! – аҳәарашәа 
иҵаруан Бжьацал гәырӷьаҵәа. 

– Ҳаргьы гәы ҳазҭаӡам џьушьозу, ҳахьымлашьуаз 
ҳгәы ҵкапуан акәымзар, – ажәала иамҳәеит ҳамҳәозар, 
аҟубжьы иаалыҩуан Пырқьа.

Агәашә иаалагылеит иҵыхәаршәшәо, рҽыраԥ-
шәымаӡаны. Рыда уаҳа даҽаӡә дцәырымҵит, арахь 
амаҵурҭа ашә аартын. Мушьни агәашә дынҭаланы уахь 

иҿынеихеит, ала уа ивакәашо. Днеимҳәа-ааимҳәеит, – 
«аԥшәма!»– иҳәеит. Аха анасыԥ дагәами, ҭак имаҳаит. 
Нас ашәхымс дынхыҵит.

– Камидаҭ, ухагахама? – даацәажәеит Мушьни, 
игәамҵрақәа зегьы ааизаны иԥсы иныҵагылан, аха 
иаалырҟьаны иҿы аӡәы икызшәа даангылеит.

Ахәышҭаарамца агәгәаҳәа иахьеиқәыз, дыҽҳә атәан 
Нур-Камидаҭ. Уаанӡа игәааны иҟаз, аха абыржәыҵәҟьа 
иагымкәа идыргәыбзыӷыз иакәын иара зыԥшра имаз, 
длахҿыхӡа. Ашьанҵа-ҭыԥҳа уа дихагылан. Дахьихагы-
лаз, лызнапык ижәҩа иқәын, егьи лнапала иаргәҵысҭаҿ 
ихахәы арҳәра даҿын. 

Ашьыжь данааԥш иаха ашә злалжәагәаз асқам 
зынӡа абарҵахь идәылылгеит ашьанҵа-ҭыԥҳа. 
Ацаԥхақәеи алыкәқәеи русушьа анылҵа, уи шьҭа 
имыцхәын ҳәа иаанагозаргьы ауан уи иҟалҵаз, аха 
Камидаҭ иара изын иаҳа ишеиӷьыз еиликааит:  уаҳа 
иаҳҭаххом, ашә аартызааит ҳәа. Игәы зыҵкапуазгьы 
дахьамхагәырӷьацәаз акәын, лара лхала идырны ауп 
ихахәы арҳәра дшалагаз.

Мушьни изымчҳакәа даамхаччеит.
– Бзиала уаабеит, Мушьни, – ихы-иҿы гәзианрыла 

иҭәны, деиқәынасыԥха даагылеит Камидаҭ. – Избан, 
сызхагахаз ҳәа иудыруеи?

Мушьни дааԥхашьеит. Иашаны, ҳәатәыс имаз 
иҟәбаҟәшәо ианеидибала. Ашьанҵа-ҭыԥҳа дыԥха-
шьаны даанаскьеит. Лара даԥшәыман, иара дсасны ауп 
уажә дшааиз. 

– Абзиара бымаз, Ԥха, – ауп ииҳәаз.
– Минадора ауп илыхьӡысҵаз, – ибжьы аагеит зыхь-

ӡҳәак иааузақәмыршәаӡоз Нур-Камидаҭ. – Минадора 
иаҳа илнаалоит. Усами, Минадора?

Ашьанҵа-ҭыԥҳа ҿылымҭит.
Мушьни иџьыба аҵәыџь ааҭиган, иааихьшьны амца 

аиркит. Ашьанҵа-ҭыԥҳа иҟеиҵаз шеилылкааз ала, ам-
ца ашьапаҟынтә даахыкәшан, дааидгыланы днеицәхас-
ааицәхасит. 

Ахәышҭаара нырцә-аарцә иааиҿатәеит ахацәа. 
– Душьыр дузыртәом. Даԥсуами, д-Гәажә-ԥҳами, – 

дгәырӷьо дцәажәон Камидаҭ.
– Гәажә-ԥҳа уҳәоу?
– Ааи. Иацы иумаҳаӡоз? Гәыжә Ԥсы, Гәыжә Ԥха... Ных, 

лыхьӡгьы сурҳәеит, уҟамхааит сҳәарым!
– Аиашаҵәҟьа, – дақәшаҳаҭхар акәхеит Мушьни.
Ларгьы лхы аалырҵысит, дақәшаҳаҭхо.
– Уаҳа умԥсындазгьы дсызмырцәажәеит, – уажәы-

уажәы лышҟа дамхахьаԥшуан, лыӡбахә аҳәарагьы 
дшеилаҳауаз ҩашьомызт Нур-Камидаҭ. – Иахьа ашь-
ыжь амца еиқәызҵазгьы лара лоуп. Са сеиԥш ларгьы 
амца лыцымгылаӡозаап, газеҭ ԥжәахалоуп ишеибалырк, 
аха Мушьни ихы иқәкны ари иҳәонаҵгьы игәы дыҵалан, 
деиҭахьаҳәит лара лахь. 

– Бааишь, бааишь, Минадора! – лнапы кны лаԥш 
хаала даалыхәаԥшын, – абна ашыла ҭоуп, хьурӡык 
ҳзыкнаҳаишь! Ари дсасыми, бара... Ааи, дсасуп, бзиа-
ла уаабеит ҳәеи... Бцәажәа, бара, ббаашәт. Ари дҵара-

уаҩуп, бареи сареи ҳмаанафесҭқәа усҟак дрылаӡам, – 
ҭаха лиҭомызт ашьанҵа-ҭыԥҳа. Иҟалҵаз убандаз. Сҭаҭын 
зқәысыххуаз аӷәыцәмаҟьагьы далгеит, аха уи аҭаҭын 
уаҳа сҿахьы ишаазымго ҳәа ҭоуба зуит усгьы, – нас, ла 
лахь деиҭаахьаԥшын: – Иаагишь, иаагишь, Минадора! 
Иааги бӷәыцәмаҟьа, иҟабҵаз ирбеи!

Ашьанҵа ҭыԥҳа, иажәа ҩбамтәкәа, аӷәыцәмаҟьа аал-
ган Мушьни иааилыркит. Дагьахәаԥшит, дагьҩаҵҟьеит 
Мушьни.

– Уара! Камидаҭ!
– Нур!
– Аԥсуа орнамент! Аԥсуаагьы адаԥақәа ирныр ҵоит 

абарҭ асахьақәа!
– Иауеи, нас, Минадора даԥсуаӡами? – лышҟа даа-

хьаԥшын, уи агәаанагара ԥырхага шлызнамуз ибара-
шәа, нас дгәаауа далагеит аԥшәма.

– Уи акәым, Нур...
– Камидаҭ!
– Аиеи, Камидаҭ, – деиҭалагеит Мушьни, аха даа-

хәыцын, ари жәанызқь шықәса раԥхьатәи уаҩуп ҳәа 
иоуҳәар, зынӡа дгәаауеит ааигәахәын, шәеигымхааит, – 
ауп ииҳәаӡаз. 

– Уразҟы иакит ҳәа сыҟоуп, Камидаҭ.
– Џьоушьт, убаашәт, – дгәырӷьеит Камидаҭ, ихьӡгьы 

иамеимкит, иаргьы ашьанҵа-ҭыԥҳа илҿиҵаахьан, Мушь-
ни ижәҩа кны днеицәхас-неицәхасит, нас ихаара лышҟа 
еиҭаахынҳәит илаԥш. 

– Бгьагьеи, баагьагьеи, Минадора!

Имцымкәа, ачуан аашьҭылхит лара.
Камидаҭ мҿык аазгап иҳәан, дындәылҟьеит.
– Нина, – зыӡбахә имаз дылдырразы лхахәқәа шлы-

қәыԥсаз лирбеит напышьашәала.
– Нина Ԥсы дымҵаирсит.
Лхы аалырҵысит.
– Цәгьара лзимуӡои?
Лхы аалырҵысит.
Уажәраанӡа «ааи» анылҳәоз нада-аада акәын 

лхы шлырҵысуаз, иаргьы ишахәҭаз еиликаауан, 
аха уажә аҵыхәтәан лада-ҩада лхы анлырҵысы, 
зныкыршәа иаицәымыӷхеит Мушьни, уи мап шаанагоз 
дазхәыцаанӡа.

– Бзымцәажәои, Ԥха? – дҵааит иара. – Бзымцәа-
жәои? – деиҭаҵааит, анҿылымҭ илзеилымкаазар иҳәан, 
ибзгьы инацәа нақәикит. 

Лара лхы аалырҵысит, лылахьгьы ааиқәылҵеит. 
Закәых седру, иааицәымыӷхан, дааԥхашьан, адәахьгьы 
дындәылҟьеит Мушьни егьымҳәаӡакәа. Уажәоуп иан-
гәааигӡаз, лара дҿаҳазар ҟалап ҳәа. 

– Нас, угәы иҭоуи? – иҳәеит, Камидаҭ дааидгылан.
– Сгәы иҭахи, ачара шәзысымуеи, – иҳәеит Камидаҭ, 

иеиха ақды иналаҵаны, иҽааириашан.
– Нина дшымҵеирсыз удыруоу ашьанҵа-уаҩ?
– Ҳаит, иқәақәра згааит сабхәында! – ааиҿыҵҟьеит 

Камидаҭ, аха нас уи Мушьни ишигәамԥхоз даазхәыцын: 
– шасыс дигазаап, убоу. Ҳзакә уаау иалидыраауаз. Аха 
умшәан, Мушьни, – инапгьы ижәҩа инықәиҵеит, – арҭ 

закәытә уаа-ԥсылманқәоу умбои, уи цәгьара лзиуа-
мызт, – нас ихы ҿыц иааҭашәан, – бзиоуп, аха ԥшаашьас 
ираҳҭараны ҳаҟоуи?

– Уаха диманы дҩеиуеит, иацы ҳахьеибабаз аҳаԥаҿы, 
ҳаргьы – Ԥха...

– Минадора?
– ...Минадора дҳаманы ҳнеироуп.
Ари Камидаҭ иагьааигәамԥхацәеит.
– Уара, аҭыԥҳа дымҵасырсит. Хаҵаҵас сныҟәеит, аи-

аша уҭахызар! – дҵәааит иара, инацәагьы ихахәы ашҟа 
инымҩаниҵеит.

«Иа-шәиу-шәиу!» – иҳәарц егьааигымхеит Мушьни, 
аха уи ацынхәрас:

– Камидаҭ, ушьанҵа-ҭыԥҳаи уареи шәеиқәшәазар 
ҳәоула, уи уара думызхуа дарбану. Мамзаргьы иа-
тәарымбаша уакәзар даҽакын. Ҳаиццап зегьы, уаб-
хәарааи уареи иаҳагьы шәеибамдырри.

– Саншьа иԥа изысыцҳауеит. Агалаварез цқьа иоуп, 
уҭаххар хынтәгьы дҭаркхьеит, – иҽааирӷәӷәеит Камидаҭ.

– Аӡәгьы даҭахӡам. Уара ухаҵами, ухы уақәымгәыӷ-
уеи! – Камидаҭ дызҟажашаз иҳәеит Мушьни.

Ҵоуп, уи иҳәеит, аха усгьы иӡбит Мушьни, уаҳа 
амаҵурҭахь дымнеикәа ашҭа дҭыҵны дандәықәла, ус-
гьы днеины иҟалаз иеиҳәарц иуа бзиа, абра Хәаԥ аек-
спедициа ыҟоуижьҭеи ирхылаԥшуаз, пату рықәызҵоз 
Мирод Гәажәба.

Дук мырҵыкәа даадгылеит Мирод игәашә. Амӡы-
рха дықәланы аԥацха ашә даназааигәаха, ибжьгьы ир-

геит. Аҭаацәа аадәылибаҳәеит. Ашә даалагылеит Мирод 
иашьеиԥа Руслан, Аҟәатәи аҵарауаҩ.

– Аҳаҳаира! Ҳаит! Ҳаит! – иалшозҭгьы ахаҵа 
дҽыжәнарҟьаратәы ибжьы ааҭирҟьеит Руслан, ихы-
иҿгьы ианыԥшуан иаха иҽширааԥсаз, аха шьыжьнаҵы 
идақәа реиҵыхрагьы дшахьӡахьаз.

Мирод аусҳәарҭа аҟынӡа днеит ҳәа аниаҳа, иа-
га уааи рҳәазаргьы, аҩныҟа дымнеикәа, уахь дыцца-
кит Мушьни. Руслангьы днаишьҭалеит, сшьапы ааиҵы-
схып ҳәа. Амҩан Мушьни Руслан изеиҭеиҳәеит 
иацы изықәшәақәаз зегьы. Ҵарауаҩык иаҳасаб ала 
Руслан даара игәы архыҭхыҭит ашьанҵа-уаҩ дахьыр-
баз, Гәажәбак иаҳасаб ала зынӡа даргәырӷьеит, рыжәла 
иахьынӡеидыруаз аиҳагьы иахьжәытәтәихаз. 

– Ари изыхныҳәатәу усуп, – ҳәагьы нациҵеит.
Аусҳәарҭаҟны иахьлеиз, Мироди асҭаршыни 

еицәажәо ҵаҟа игылан.
Мушьнии Руслани аус ахьыруаз аусбарҭаҟны аҭел 

абжьы геит. Абжьы агашьа ала амаӡаныҟәгаҩ ҭыԥҳа ил-
дырит даҽа қалақьк аҟынтә ишасуаз, Москвантә акәыз 
џьылшьеит азныказ. Аха абжьы еиргьҳәа ишааиуаз ала 
еилылкааит иахьынтәасуаз егьшыхарацәамыз.

– Алло! Алло! Баҳауама? – еергьҳәа акәын 
ишааҩҵәҟьоз Руслан ибжьы. – Хәаԥ аусҳәарҭаҟынтә 
ауп сахьасуа, – еергьҳәа иааҩуан, аха иҩашьомызт 
Хәаԥ арантә еиҭах ҩажәаҟа верс иааигәазҭгьы, 
дышҭаҵәаауаз ала ҭелдагьы ишлаҳауаз. 

– Аҷи Кьагәа-иԥа дааихьоума?

– Дааихьеит.
– Каҳуажәра дықәҵхьоума?
– Мамоу.
– Нас дааг! 
Аҷи Кьагәа-иԥа, Мушьни ихьӡала Руслан дан-

иацәажәа, деихеит ашәахьа ашьыжьтәи аизаракьаҿ 
иалагаанӡа адиреқтор дибарц. «Зегь акоуп сыгәра 
игаӡом» иҳәарашәа акәын иҿаԥшы лара шыҟаз иара, ес-
нагь еиԥш, акабинет ашә данаалагылоз.

Аха адиреқтор исааҭ ццакуазу седру, аиза ра кьаҿ 
далагахьан. Аҟәша аиҳабацәа аӡәаӡәала ааира иа ҿын, 
иццакы-ццакуа, ишагхаз анырбалак иаарцәымыӷханы 
рсааҭқәа ирыхәаԥшуа. Избан акәзар адиреқтор 
убас дагьуаҩиашан, дагьуаҩыҟәымшәышәын – дан-
уԥхьа уагхар ԥха шьаран. Ҽԥныҳәа ҟаиҵомызт, аха 
уахьааихәаԥшуаз иаразнак иааугәалашәон иара 
иакәызҭгьы абас ахаан иҽшагимырхоз. Џьара ҽԥныҳәак 
ааиҳәар иаҳа имариан, аха иара заҵа акы имҳәарыз, 
иагхаз дшагхаз имбаӡазшәа ҟаиҵон. Уи акәын зегь 
реиҳа изцәыԥхашьауаз аус ицызуаз. 

Аҷи Кьагәа-иԥа дыԥшыр акәын шьҭа, ишԥаҟаиҵоз. 
Аизаракьаҿ сааҭк еиҵахомызт, нас уи ашьҭахьгьы 
жәохәҟа минуҭ адиреқтор имацара дынрыжьуамызт 
аҟәшақәа реиҳабацәа. Арахь адиреқтор иамҳәакәа, 
Хәаԥҟа, игәы ахьихоз, дәықәлашьа имамызт Аҷи Кьагәа-
иԥа. Избан акәзар, цас ауашәа мзызда хымш аусураҿ 
дыҟамызт иара. Ашә сылхо аасҭа иҳәан, дындәылҵит, ма 
аԥшаҳәахьы сынкылсны каҳуак зжәып ҳәа. Ашьыжь иа-

аины, ишааиз ала ашәҟәы рнапы ананырҵалак, арахь 
ианаауаз ишыццакуаз еиԥш, иццакуа аԥшаҳәахьы 
идәықәлон каҳуажәра ҳәа аусбарҭа аусзуҩцәа.

Аха иҟан акаҳуа зынӡа изымжәуазгьы. Иаҳҳәап 
уажә Аҷи Кьагәа-иԥа иааихьӡаз Игор Антон-иԥа, 
апалеоориентолог-апалеокинолог. Уи зынӡа дыццак-
ӡон, акаҳуажәхагьы имоуп ҳәа иԥхьаӡомызт. Избан-
зар анаукатә гәаанагарақәа реиҳарак рыгәра мгакәа, 
аиашаҵәҟьа хаҭала иԥшаарц дашьҭан иара иагьара-
ан дубаргьы. Апалеонтологцәа ирҳәоз рӷьырак шиаша-
мыз ҭиҵаахьан, аха урҭи иареи ааилгоны, џьара физикк 
иаацәыригон зыгәрагара цәгьаз гипотезак. Уи дшиҿыз 
алингвистцәа акы аалары жьуан. Ҳәарада, ихала мацара 
даҿымызт иара агхақәа рырҽеира. Аҩызцәа рацәаны 
иман Москвагьы Қарҭгьы, еиҳараӡак ара Амаамын-
қәа ракадемиаҿы. Дааиуан иара, еснагь еиԥш, ашьха 
мҩахәасҭа даҿазшәа ишьапоуқәа еихҳәа-еихҳәо. Аҷи 
дихьӡаны ианааиҿаԥш, «иуасҳәаргьы сыгәра угашам ус-
гьы» аҳәон еснагь еиԥш Аҷи Кьагәа-иԥа ихы-иҿы, Игор 
Антон-иԥа ихы-иҿы усгьы ианыз «афақтқәа, афақтқәа» 
акәын. Иаанымгылаӡакәа аԥсшәа анааибырҳәа, Аҷи 
Кьагәа-иԥа дҵааит, ишахәҭаз еиԥш:

– Иухьи, Игор, аҟәара уеиҵасуеитеи?
– Исыхьыз уҳәоу? Серебриана гора ҳхамлеи сҩыз-

цәеи сареи.
– Хьымцрыԥшьу?
– Аиеи... Ҳыҳ!.. . Нас рыгәра гала ҳархеологцәа.. . 

уаҟа иҳақәхәлан, ахьҭа сылалеит. Агәаҵәыхь ашҟа ии-
асызар ҟалап.

– Уԥшишь, уара! Уҽухәышәтәыроуп. Ас иааныжьтәым.
– Аха змада! – даақәыԥсычҳаит Игор Антон-иԥа. 

– Саҭамыз, сыццакуеит, – иҳәан, Аҷи Кьагәа-иԥа дна-
иаԥысны, – Гамкрелиӡеи Иванови ртеориа атәы ус-
гьы иуаҳаит, акәу џьызшьогьы иагаҩыҟоуп, – ҿааиҭын 
иҿынеихаӡеит. 

Даақәыԥсычҳаит Аҷи Кьагәа-иԥа, асенсациа ду 
игәыҵамӡо дахьааиуаз раԥхьа иԥылаз зегь реиҳа 
ашьанҵа-уаҩ иҟазаара агәра зымгаӡоз Антон-иԥа 
ахьиакәхаз азы. Игор диваҩуа днеиуан, аԥшаҳәахьы 
акәӡамкәа, уи дахьцоз. 

– Сара сыгәра умган, аха аа, агазеҭқәа «Труд», – 
«Снежный человек: существует ли он?», «Комсомоль-
ская правда» – «Миф или реальность», – харантәила 
дналагеит иара, – ателехәаԥшралагьы иҟаз умбакәа 
уҟам усгьы... 

Игор Антон-иԥа даангыларц егьааигымхеит, убас 
ччараха исит.

– «Труд» уҳәоу? – илаӷырӡқәа аахаддылеит иара.
– Центральный компетентный орган, – агәрамга 

иааиаҽԥникылеит Аҷи Кьагәа-иԥа.
– «Комсомолка», – иччабжь акы ааинарҳауамызт 

Марк. – Ари дгәаарц далагеит, аха егьи иччабжь инар-
бомызт.

– «Труд», «Комсомолка»! Уф-уф! –ичабра ааиҿишьит. 
– Аҷи Кьагәа-иԥа, сыхаара! Амистификациақәа ирыз-
ҟазоу агазеҭқәа! Иугәаларшәа «Реис Таллин–Тбилиси»! 
– аимҳәара далагеит Игор.

– Анеандертал дыҟоуп! – изымычҳаит Аҷи Кьагәа-
иԥа. Игор дахьнеиуаз инапгьы нҭарсны дааникылеит. – 
Дыҟоуп сҳәеит.

Игор аччара дааҟәыҵын, иҩыза дкылкааны дааи-
ҿаԥшит.

– Аҷи Кьагәа-иԥа! – ҽԥныҳәала ҿааиҭит иара, аха 
иҩыза иҿаԥшылара ааигәамԥхазт. – Угәы иалымсын, 
аха анаука наукоуп, иаҭахуп афақт ҟадыџьқәа.

– Анеандертал дыҟоуп! – еиҭеиҳәеит Аҷи Кьагәа-
иԥа, – аҳаԥы аҭӡамцқәа зегь иҩычеит сахьала.

– О, уи интересуп, – даақәшаҳаҭхеит Игор, еиҳарак 
далеиԥырҵырц азы акәу, – шаҟа нызқь шықәса рхыҵуеи? 
Еилургартә иҟоу?

– Абыржәоуп ианҭих! – дацыҳәҳәеит Аҷи Кьагәа-
иԥа, – Мушьни дасуан Хәаԥынтәи.

– Сышԥаццакуеи, анышә иамандаз, – инапы ииулак 
ахы иаақәиҭитәит Игор Антон-иԥа, аха ддәықәымлакәа 
даангылеит.

– Мушьни ибеит анеандертал цқьақәа. Иагьцәажәоит. 
Абыржәыҵәҟьа уахь сдәықәлоит, уи удыруаз, Игориок! – 
дгәааны акәын дышцәажәоз Аҷи Кьагәа-иԥа.

– Афақтқәа рыда изыҟалом анаука, – иҳәан ахәыз-
хәыз дааимҳәан иҿынеихеит Игор Антон-иԥа. – Мушь-
ни дубар иоуҳәаша: «Уаргьу, Брут?»

Аҷи Кьагәа-иԥа дгылан, уи дишьҭаԥшуа, уама-
шәагьы ибон Игориок ҟәыӷа Мушьни иааицҳаз хырҩ 
ахьеимҭаз. Мушьни амц шимҳәоз рҩыџьагьы ирдыр-
уан арахь.

– Дагьызлатәарызеи абыржәы аусбарҭаҿы игәы 
каршәны, – ихы ааиҟьеит иара.

Антон-иԥа иакәзар, аусураҟны даакылҟьаны, икаби-
нет иҽыҩнеикын, аҭел аақәиԥааит.

– Абгыӡра аума? Анна Махаз-иԥҳа дысҭахын!.. Анна 
Махаз-иԥҳа! – дахьҭацәажәоз иҿы инапала ихҩо, аҭӡамц 
иалыҩны аус ицызуаз ирмаҳаразы, ҿиҭит иара. – Сер-
пантингьы даашьҭыхны, шәышзахәо шәдәықәла Аҟәаҟа! 
Шәышзахәо, абааԥсы, ишәасҳәалакгьы... Сышәзыԥшуп 
аусураҟны, – аҭел нықәиҵан, егьҟамлаӡазшәа адәахьы 
дындәылҵит.

– Ҳасуама ашахмат? – даҽа ашәык ихы нылеикит иара.
– Уҩнал арахь, – наиаҭаркит уахьынтә.
Аҷи Кьагәа-иԥа акаҳуа ыжәны, аха иажәабжь уаҳа 

ҽаӡәы иҟны имырзакәа дхынҳәит аусбарҭахь. Аизарагьы 
иалгахьан, аха адиреқтор аӡәи иареи еидхаланы иҟан. 
Уи дагьаадәылҵит, Аҷи Кьагәа-иԥа уахь дныҩнашылеит, 
дыҩнаҵәаауа:

– Асенсациа! Алықьса Платон-иԥа, асенсациа! 
Аха иара заҟа дацраланы иҳәоз аҟара дҭынчӡа ихи-

иҿы ҳалал дааҩахан, ԥшьаала даацәажәеит, Аҷи Кьа-
гәа-иԥа исенсациақәа ирышьцылахьаз адиреқтор:

– Уабаҟаз хымш, ишаасоуҳәара?
Инапгьы ашьшьыҳәа абыржәыҵәҟьа дызҭа цәа  жәоз 

аҭел ақәҵара иаҿын. 
– Алықьса Платон-иԥа, абааԥсы, аартра ду ашә хымс 

ҳалагылоуп! Найден неандерталец! – дааԥаҭхалеит Аҷи 
Кьагәа-иԥа.

– Азамана ауми, – иаҳагьы дҭынчӡа даацәажәеит 
адиреқтор. – Ҵарадырратә усбарҭа цқьаӡам ҳара ҳус-
барҭа, аха аҵарауаа шәҳамоуп. Адисциплина ауп, мам-
зар Мушьнии уареи Игори шәеиԥш иҟоу академиа-
гьы реилаҳауеит, издыруеит уи. Зегьы ҳарҟәа ҵып, аха 
увзносқәагьы уа узын са исшәаларыма?

– Исшәоит, исшәоит, Алықьса Платон-иԥа! – Аҷи 
Кьагәа-иԥа иџьыба нҭирҩрын, мааҭ ҟәаҷқәаки аҿырпи 
аишәа инықәиԥсеит, аҭаҭын ргәыҵатата. – Мааҭак агуп, 
нас иусҭап.

– Сара сакәӡам апарторг, – иаҳагьы ашьшьыҳәа 
даацәажәеит адиреқтор.

– Сшаадәылҵлак исшәоит,  Алықьса Платон-иԥа,  
амала Мушьни иааицҳаз уазыӡырҩы!

– Мушьни уҳәоу! – иҽирцәгьарц далагеит адиреқтор. 
– Уигьы мчыбжьык дагхахьеит.

– Анеандерталец... – деиҭаналагеит аҵарауаҩ, аха 
адиреқтор дааҟәихит: 

– Алықьса Платон-иԥа, узыргәыбзыӷуа иԥсра убаа-
ит!

– Бзиоуп, бзиоуп, иуҭаху саҳәи!
Убасҟан агха ҟаиҵеит Аҷи Кьагәа-иԥа.
– Анеандерталец даабеит. Уазхәыци, Алықьса 

Платон-иԥа, аҵарадырразын ари закәу. Уазхәыци! 
Уазхәыци! – дааҟәымҵӡеит уаҳа.

– Аиеи, иабаздыруеи анауказы аминерал зыԥсоу. 
Асып зыԥсоу сара иабаздыруеи – дгәаауа далагеит 
адиреқтор.

– Асланец акәым, анеандерталец... – даҽа гхак 
ҟаиҵеит Аҷи Кьагәа-иԥа.

– Аплан ала иуқәнаго аԥара сынтәа иузоуҳажьхьеит. 
Иагьнамцхәны. Ҽааны ианаамҭоугьы мап сҳәозар убап, 
– иҭел ахь инапы ааирххеит адиреқтор.

Аҷи Кьагәа-иԥа даақәыԥсычҳаит. Еиликааит уажәы 
адиреқтор игәалаҟара аҽшаԥсахыз ала, агәра ирга-
ра шыцәгьаз инахьхьи Хәаԥ иҟалаз. Мушьни иӡбахә 
иҳәаргьы, абгахәыҷы аҵыхәа шаҳаҭс ианыҟанаҵоз 
еиԥшхон. Арахь иҭахын амашьына, иҭахын амагни-
тофони афотоаппарати, иҭахын амҩақәҵага бӷьыц. Аха 
убысҟан ашә лхы аалалкит амаӡаныҟәгаҩ-ҭыԥҳа..

– Кьагәович, Демур уигоит, Демур!
– Иҭабуп, башаӡа угәы ԥысҵәеит, Алықьса Платон-

иԥа, – ашәахь иҿынеихеит Аҷи Кьагәа-иԥа, амашьына 
иоуз ҽаџьарантә изаазшәа...Арахь русбарҭа амашьына 
акәхын Демур дзықәтәаз.

* * *

Руслан аҭел дшасызҵәҟьа, Мироди Мушьнии 
даашьҭырхын, идәықәлеит Нур-Камидаҭ ишҟа.

– Инхацәа цқьақәоу, уи Камидаҭ акәу, ижәла? – да-
хыбаан дҵааит амҩан Руслан.

– Ирыбарги, акруцәоуп, рчеиџьыка бзиоуп, – аҭак 
ҟаиҵеит Мирод.

– Мамзар изабалак диаҳҭома ҳахьшьа, – Руслан 
ажәытәрақәа гәхьааганы иман азоуп ақыҭахьгьы дза-
аз ҩымшҟа.

Ҳахьшьа ҳәоуп ишиҳәаз, Ҭырқәтәыла инхо ахҷыԥсаа 
рцәажәашьала. Идыруазҭгьы иара ашьанҵа-уаҩгьы 
«ҳахьшьа» шиҳәоз!

Ус ишнеиуаз иаадгылеит Камидаҭ игәашә. Аха уа 
иахьнеиз «рахьшьа» дызҿқәаз Руслан иакәым, Мирод 
ханшьалагьы уамашәа ибеит.

Амра ашәахәа лықәыҷҷо ацалаҟьа дықәгылан ла-
ра. Дара лбаӡомызт. Ацалаҟьа дықәгыланы цыгә-
хыршәҭ ҟалҵон. Нас, лҽаалыриашан, егьи ацалаҟьа 
днықәԥалеит, уаагьы цыгәхыршәҭ ҟалҵон. Нас, ишан-
ханы агәашәахьынтә ишылзыԥшуаз, ацалаҟьа аҵкар 
шьапԥынҵала лҽынхылшьын, даагьалеит. Дылбаа-
гьалан, хланҵы дшыкнаҳаз иаалырбзеит ҵаҟа игы-
лаз аҳаҟьа. Аҳаҟьагьы аалыр бзеит, нас деиҭаагьалеит. 
Ахьышәҭҳәа ацалаҟьа даақәгылеит. Нас, еиҭа цыгә-
хыршәҭ ҟалҵан, егьи ацалаҟьахь дааиасит. 

Ашьанҵа-ҭыԥҳа иахьатәи чемпионкак лаҟара лыбаҩ 
лцәыласын. Уи ибон Мушьни. «Анцәаду» иҳә еит Мирод-
гьы, иԥаҵақәа инапы нарылеишьын. Руслан иакәзар, 
игәаԥхомызт иахьшьа лхымҩаԥгашьа.

– Аԥшәма, уара! – раԥхьа ҿиҭит Руслан. Ашьанҵа-
ҭыԥҳа абжьы лаҳаит. Лҽаалыриашан, деинаалаӡа 
ацалаҟьа даақәгылеит. Аца ашә днасҩасит. Иаақәырц-
цакны ашә аатын, уахьынтә ихы аакылирҳәҳәеит Нур-
Камидаҭ. Ларгьы ҵаҟа дналбааԥеит, ус лыдимҵакәа 
дыҟам данаацәырҵ. Асакь аалиркит.

– Уа, бзиала шәаабеит! – иҳәан, акьыба длал баан, 
иҽыршәшәо арахь иҿааихеит. 

Аха иҽааиԥсахит Мирод даниба.
– Аду, уххь згеит. Иҟалаз ҟалеит – усмабашьын. Сар-

гьы ауаа сырхылҵит, уажәы сзаҵәхеит акәымзар, – 
иҳәеит иара.

– Ус шԥоуҳәо, Камидаҭ, дад. Аҳы, аҩныҟа ҳнаганы 
фырџьанк-фырџьанк ааҳаржәшь. Ҳажәла лхуп рҳәеит, 
уи ашьанҵа-ҭыԥҳагьы дааҳардыр. 

Руслан иакәзар, «рымаҳә» ас иаб иашьа дахь-
иацәажәаз игәы ааҟанаҵан, ҿааиҭит:

– Амаҳә бзиа аешьа диеҩсуеит, Камидаҭ! Камидаҭ 
ауми иухьӡу?

– Нур ауп, џьушьҭ, исыхьӡу, – дыԥхашьа-ԥхаҵо, аха 
усгьы иара итәы иҳәеит амаҳә ҿыц.

– Ҳноугома, нас? – аҽыгә-ҽыгә дааччеит Мирод.
– Шәахьнааго ишәаҭәоу ҳәа егьсымам, Аду. Суа-

ҩызаҵәын иахьанӡа. Аха шәааи, иҟалозар!
– Акагьы угӡам, акагьы угӡам, Камидаҭ, – иҳәан, 

амаҵурҭахь иҿынеихеит Мирод.
– Акәасқьахь шәхалар, Аду?..
– Ҳара аԥсуа мца ахьыҟоу ҳнеиуеит. Уцеишь, 

уаԥшәымоуп, – иҳәан, Камидаҭ ишимуаз аԥхьа 
днеишьҭын, иҩызцәа иманы амаҵурҭа дааҩналеит Ми-
род.

– Ара бааи, дад, – иҳәеит, ашьанҵа-ҭыԥҳа дшәа-
ԥырҳаԥуа акәакь лҽахьалҭаз даалыԥхьан.

Дыԥхашьа-ԥхаҵо дааидгылеит. Леилаҳәашьала 
деилаҳәан, аха Камидаҭ имидал лаԥхьа иаркын. Ари 
зынӡак дигәаԥханы имидал ланеишьазар... Мирод инап 

дуқәа рыла лхы ааникылан, лхагәҭа днагәӡит. Амала ма-
кьана лыеҳәшьара иахирҟьаӡомызт. Руслангьы асас лхы 
днагәӡит.

Камидаҭ ашьанҵа-ҭыԥҳа илақәа лирбеит, адулаԥи 
аишәеи ихы рықәкуа. Аха лара иаҳагьы дшәеит, ииҳәоз 
лзеилымкаазт. 

* * *

Сааҭқәак рышьҭахь Нур-Камидаҭ исасцәа лахҿыхӡа 
амаҵурҭа иаадәылҵит. Агәашәаҟынӡа ианнеи, Мирод 
инап дуқәа рыла ашьанҵа-ҭыԥҳа лхы ааникылан, даа-
лыхан, лылахь днагәӡит.

– Бызлыҵыз рылԥха-ргәыԥха быманы бызланагалаз 
рзы бымшны Анцәа ду, Аллаҳ ду дбықәныҳәа аит, дад!

Уи иҳәонаҵы дыԥхашьа-ԥхаҵо дгылан аҭыԥҳа, нас 
илгәаӷьын, днеицәхас-неицәхасит.

– Абзиараз, Ԥха, сахьшьа!.. – зынӡа длахҿыхӡа 
дҟалахьан Руслан.

– Минадора ауп, – Мирод имаҳаратәы уи дааириа-
шеит аԥшәма.

– Минадора уи уара узы. Ҳара ҳзы ҳахьшьа лыхьӡ 
шьатәыс иҳамаӡам, – иааҿахиҵәеит Руслан.

Мирод наҟ ихьаԥшымҭа иақәыршәаны Руслан 
днеицәхас-неицәхасит Камидаҭгьы. Маҳә бзиа бхәында 
бзиа дшизыгәдура дизыгәдуун уи уажәы.

– Нас, ишеибаҳҳәаз, Нур, – иааигәалаиршәеит Мушь-
ни.

– Камидаҭ ауп... Аха саҳәшьаԥа усгьы даазгоит.

Гәарабжьарала иахьааиуаз Мирод ус иҳәеит:
– Димырхырҳәа дшәоит, нас уигьы деилкаатәуп. 

Дицәыӡыр иҭахым. Шаҟантәы деиқәымшәахьоу имдыруеи.
– Ҳрыбжьаҟазап, – иҳәеит Руслан, аха нас, Мирод 

дааихәаԥшын, – урыбжьаҟазап иҳәеит.
– Уи ԥсыхәак аиуп, аха иԥсҭазаара зеиԥшрахои иара, 

Камидаҭ? – ихы дазҵаауашәа ҿааиҭит Мирод. – Уаҵәы 
иахымгакәа ашьанҵа-ҭыԥҳа лыӡбахә ахыҵәашт. Арахь 
идәықәлап ауаа...

– Иара ус атуристцәагьы, – нациҵеит Мушьни.
– Хәаԥ ршьаҟьарцу! Ацҳа ԥаҳжәоит, Хыԥсҭа иаху! – 

иажәа ааиԥсахит Руслан.
Мирод иашьеиԥа иццакра игәамԥхакәа ихы 

ааирҵысит.
– Удәҳәыԥшахь амҩа анбанӡаноугахьеи, Мирод? – 

дҵааит Мушьни.– Мышкгьы зсумыцхрааит.
– Сара соума, уара уоуп изыцхыраатәу. Шәхала ау-

сура шәаҿуп Нинеи уареи. – Нас, шәымҭак аныбжьа-
ла инациҵеит: – Дәҳәыԥш ԥшӡоуп, ихтызааит ауаа рзы. 
Уахь арахә-ашәахә ықәлом усгьы.

– Арахь иқәлом уҳәоу? – даазҿлымҳахеит Руслан.
– Седру, уахь арахә ҩеиуа ҳамбаӡацт.
– Дыдрыԥшь ныха ашҟагьы рахәгьы шәарахгьы 

ҩеиӡом.
«Аиаша иҳәоит убоу, уажәадагьы схаҿы имааиц-

ызт», – гәаныла даацәажәеит Мирод.
Гәанылагьы иаазгәеиҭеит иашьеиԥа дласызаргьы 

ихшыҩ шыбзиаз. 



61 

– Иҳаздырам. Жәытәла Хәаԥ иашьагәыҭҵәҟьаз ам-
ҳаџьырра иагеит. Ара инхо ажәлантәқәа Дәрыԥшь, Џьы-
рхәа уҳәа рҟынтә иааны инхаз роуп. Ахәных ахьӡуп 
акәымзар, изакәу ҳаздырӡом, – ииҳәоз иаҳа-иаҳа игәы 
архыҭхыҭуан Мирод. – Иаҳзымдыруа иагьа ыҟоуп аду-
неи аҿы. Ашьанҵа-уаҩгьы дыҟоуп ҳәа заҳахьадаз, аб-
науаа ҳәа шьоук рыӡбахә рҳәалон ҳабацәа амзар.

* * *

Ашьанҵа-ҭыԥҳаи Нур-Камидаҭи анеизынха акәзар, 
Нур-Камидаҭ даахәыц-хәыцын ус иҳәеит:

– Минадора, бааишь, бааишь!
Лара даахалеит ахьҿиҭуаз аган ҩны.
– Исзаагишь бракац, иалшо збап, – иҳәан, аҽеи-

лаҳәара далагеит. 
Аракац анизаалга, «шьҭа бца» иҳәан, асаркьа днад-

гыланы асақә еиԥш иааиҿишьит. Инапгьы неиҿишьын, 
иӡамҩа ахәгьы нықәнырбзаан, зхәы амзымхыц арԥыс 
иӡамҩеиԥш иҿыҟаԥшьааӡа иааҟа леит. Абасала «ихәы 
аамихын», деилаҳәа-еилаца даалбааит. Иҽы кәадырны 
иааҭигеит.

– Минадора, бааишь, бааишь! – ҿиҭыхит иара.
Ашьанҵа-ҭыԥҳа амаҵурҭа ашә даалагылеит. Лӷәы-

цәмаҟьеи лаҳәызбеи лнапы иакын.
– Уажәыҵәҟьа саауеит, баба, – иҳәан дынҽыжә-

леит ахаҵа. – Џьырхәанӡа слеины сааиуеит. Бгәы 
бмырҿы ӷьын, – нас, «чоу!» ҳәа иҽы ааирхәмарын, ашҭа 
дылҭҟьеит. 

Џьырхәа дахьлеиз, ииҭахыз иаҳәшьаԥа дыҟаӡамызт.

– Ахәылбыҽха дааип, уҽыжәҵ, узыԥшузеи, – лҳәеит 
иаҳәшьа.

– Умидал абаҟоу, Камидаҭ, – иҽыҩ леишәацәгьагьы 
иацәымшәаӡакәа ишькыл иахьынҳалон ахәыҷқәа.

– Макьана ишәасҳәаӡом, – маанала даацәажәеит 
Камидаҭ, нас иаҳәшьа ус леиҳәеит: – Уаха уеизгьы-
уеизгьы дысзынашьҭи быҷкәын, дысҭахуп.

– Дзуҭаху уҳәар иауеи.
– Макьана ибасҳәом, – маанала даацәажәан, иҽы 

ишьхәа неирбеит лашьа.
Абжьааԥны данырзаалоз акыргьы даанхалон, уа жә 

иццакра уамашәа илбеит иаҳәшьа. Игәаалыгӡон игәы 
лас иҩныҟа изихоз, аха егьзимҳәаз иарбан?

– Ҽазных ԥҳәыс дааигеит ари аиқәымшәа, – 
даахәыцит иԥҳәысаагарақәа згәы иадыргахьаз иаҳә-
шьа.

Аха Камидаҭ иӡбит аус ҿыц дызланагалаз анарха ша-
иуа ихаҭа агәра игаанӡа имырзарц. Дыццакит ишьанҵа-
ҭыԥҳа лахь. 

Амҩан дааиԥылеит рқыҭан абга дақәтәоуп ҳәа 
ззырҳәоз алыгажә. Уажә абга дақәтәаӡамызт, шьапыла 
акәын дшааиуз уи, аха усгьы иааицәымыӷхеит Камидаҭ. 
Наҟ иҿы нарҳәны, димбаӡазшәа диаҩсит. Урҭқәа ирышь-
цылахьаз алыгажә игәы ааихьна шьын ихы ааирҵысит, 
аха ишьҭаҿимҭит. Уи азымхошәа дшааиуаз жәык ахы 
иқәкны иқәҟааит ҳҽуаҩ. Изтәы згьы дидыруан.

– Алашәатә уӷрыхааит, – иҳәан, дҽыжәым ҵӡа кәан 
дааиҩаӡан, ахәажә налиԥааит Камидаҭ.

Иҽы ашҭаҿ иааужьны амаҵурҭа дааҩнаххит, игәы 
аҭҳара еисуа. Иԥҳәыс хәаша аҩны дыҟан, аха изуҭахи... 
Амца лыцәкьаҭазаарын, еиқәысҵоит ҳәа даҿын. Уаҳа 
қьаад анылымба, иршаҳаҭга шәҟәы ааимылыжәжәан, 
уи ала амца аибаркра даҿын. Амца ааибакуан еиԥш 
дааҩналеит иара. Ашьанҵа-ҭыԥҳа даахьаԥшит, ирша-
ҳаҭга шәҟәы иаразнак амца шеиқәнаҵаз ирбаны 
длыргәырӷьаразы.

Илзеилымкааит игәы изамыхәаз. Лыччаԥшь налҿабеит.
– Ааит, бара атрацкист хша, авридитыл! Еицәазгьы 

сықәнаган санбыднагалоз! – уажәшьҭа лхала лакә-
ӡамызт иибоз, уаанӡа дызмаабыз иҳәсақәагьы 
лывагылазшәа ибон. Уи азоуп шәара ҳәагьы зиҳәаз:

– Шәара шәыжәла ақәны ақәрыԥсароуп, қьаа фыри 
мааинцыз, иана саԥыс!

Амцагьы дныҽҳәасгәышьеит, аха ишәҟәы был хьан, 
иабаҟахыз.

– Бдәылҵ абыржәыҵәҟьа! – дыҳәҳәеит ари ахаҵа.
Даауалуашеит, даашаҟьшаҟьеит ашьанҵа-ҭыԥҳа. 

Дааҩнагьежьит амаҵурҭа шәарах ӡыӡымкшәа. Лмаҟа 
иавҵан аҿырпын. Лӷәыцәмаҟьеи лаҳәызбеи лнапы иа-
кын. Уаҳа мҳәакәа лхы лықәырԥс дындәылҵит ла-
ра ашьшьыҳәа. Ашҭа днықәланы лҿыналхеит, алақәа 
ахьлыдгәыбзыӷлоз мбаӡо. Ашҭа агәҭа днеиуаны, лхы 
аалалырҟәын, аӷәыцәмаҟьа ашьац инылалҵеит. Агәашә 
данҭыҵуаз аҳәызба уа амҿы иналалырсит. Лгәы иа-
хьаркыз иаамхны уи инаҿалыршәит амидалгьы. Ашә 
аныдылҵоз алақәа лапҟьаны иҭыҵхьан. Знык лхы 



64

дынҩахан, Мачагәа иҳаԥы ахьамаз ахра ахьыҟаз 
гәалҭан, уахь лҿыналхеит, амҩа еихы ҵә ҵәа. Рыбжьы 
мыргаӡо илышьҭаланы иҩеиуан Бжьацали Пырқьеи.

– Бцо, бцо, бахьымаара Анцәа бишьҭааит! – иҳәеит 
Камидаҭ, ибла агәаӷ анхыҵ, ибла анааԥш, ишьанҵа-
ԥҳәыс хәаша данимба. 

Дуазыруа аҩны дыҩнахеит. Аҩны дамкызт, ашҭа 
дықәлеит. Иаргәҵысҭаҿы ихахәы ирҳәуан-ирҳәуан. Аха 
ихы цқьа аус азымуит, иҟалаз изеилымкаацызт цқьа. 
Ашҭа иқәыршәыз аӷәыцәмаҟьа зныкгьы дахҟьашеит, аха 
изакәыз мбакәа иркаланы шьапыла наҟ днацәхасит.

Дук мырҵыкәа даакылҟьеит иаҳәшьаԥа-агалаварез. 
Имашьына лас аапкны ишааиуаз, агәашәаҿыҵәҟьа 
иаақәирчаразын, дааҭыҵит.

– Иҟалеи, цәгьароума, диахоз? – ҿиҭит иара. 
– Дцо, дцо, дахьымаара дцеит ҳәа уаҳааит! – иҳәан, 

уи днеиԥылеит Нур-Камидаҭ.
Аха агәашәаҿ дахьнеиз илаԥш нарықәшәеит аӷәы 

иаларкьакьаз аҳәызбеи, уи иахаршәыз имидали. 
Аҭҳарцәҳәа ацәа даалҵызшәоуп ихгьы шибаз иара уа. 
Аҳәызба уа ишалаз амҳасҭа ааимлагәа илахь инадикы-
леит. Уаҳагьы иҽизнымкылакәа даақьызқьызит.

– Иҟалац ҟалахма, диахоз? – зегь еиликааит 
иаҳәшьаԥа.

* * *

Ашьанҵа-ҭыԥҳа ԥыҭраамҭак дҩеиуан, ахра лхы 
ақәкны, деиқәышьшьы. Аха, нас, лҽааиҭалкит, алақәа 

лышьҭаланы ишааиуаз ангәалҭа. Дагьаалахҿыххеит, 
лҿырпынгьы лмаҟа иахьавҵаз лнапы аахьылшьит. 

Мирод иҩызцәеи иареи Ахәных аҵаҟа аҳәысҭа 
иааҭыҵит. Шыцла иҭалаҳаны игылан Ахәных хыгье-
жьаа ԥшӡа. Иара инахыкны иубон Мачагәа иҳаԥы змаз 
ашьха. Ахәных иаҿыкәшон, ирҩашха, Иаӷырҭа цқьа. 
Еизааигәаӡаны игылаз ҩ-ӡлагарак аус днаруан уи 
аҟәыҵәак, хаҳә ҟәазла ихыбыз адәы-иаҵәаҿы.

Аҩны ианааи Мирод иԥшәма ԥҳәысгьы рхәы ҟаҵаны 
дырзыԥшын. Ианаатәа, Анцәа улԥха ашьҭахь, Мирод 
дҩагыланы ҳаԥсуа бызшәа иныҳәеит. Ҩасҭха аишәакьаҿ 
иахатәаны ичоз ихәыҷқәа, раб дцәажәонаҵы иӡыҩӡа 
игылан. 

– Амын! – рҳәеит дара адруҳәа, иажәа даналга. 
Мушьни дааԥышәырччеит. Ари аҩнаҭаҿы ус ишаԥыз 

идыруан.
– Аӡәгьы иуцәигаӡом, Мушьни, уракац хәшәы, – 

иҳәеит Руслан.
Мушьни ахәшә зҭаз ашьушьа наҟ инықәиргылеит. 
– Агәабзиарахьчара аминистрраа ирыдызгалоит 

арецепт. Апатент иаҭныҵуа ала апалеолит саҿызаауеит, 
аӡәгьы сихьымԥшӡакәа, – дгәырӷьон иара.

– Уусқәа еиқәуршәеит уҳәар смаҳаи, сашьа! – 
ҿааиҭит Руслан.

Мирод ҩбаҟа фырџьан шьҭиххьан, дҳәыҵәы-ҳәыҵәуа 
далагеит.

– Шәара шәсасцәам, шәмыццакын, – иҳәан, дгылеит 
иара.



66

– Деиҭадәықәлеит идәҳәыԥш ахь, – лҳәеит иԥ-
шәмаԥҳәыс. 

– Баба, саргьы суццоит, – дҩаҵҟьеит иҷкәын. 
– Уаала, нас, – иҳәеит Мирод.
Ибжьы еизадаӡа ауп ишиҳәаз, аха иус иҷкәынгьы 

игәы ахьазыбылуаз игәы иахәон. Уигьы ааныԥшит ихы-
иҿы. 

Иаӷырҭа уахьныруаз Ахәных ашьапаҿыҵәҟьа иҟан 
уи адәҳәыԥш еизиаша. Уахь анеирҭақәа амаӷ рхиаа-
ны иахьыҟаз ирыцқьаны адәҳәыԥш ааирԥшит Мирод. 
Иҩнусқәа иҽрыгырханы уи даҿын иара ҩымчыбжьа. 
Иахьа аӡы ацҳаҵәры хҵангьы иалгеит иҷкәыни иа-
реи. Амра аҭашәарахьы ахы архахьан. Шьҭа ицатәын 
аҩныҟа, избан акәзар идәықәлар акәын Мачагәа иҳаԥы 
ашҟа, аиԥыларахь, ишеибырҳәахьаз.

Ахәыҷы аҩныҟа дишьҭын, ԥыҭраамҭак дынкахәыцуа 
даатәеит Мирод. Нас, даагылан, ԥсуак ишыҟаиҵац 
Анцәагьы Аллаҳгьы рыӡбахә иҳәеит, хыхь дыԥшны. 
Убасҟаноуп данааидгыла ашьанҵа-ҭыԥҳа, уаҳа данаа-
иуаз лышьҭыбжь имаҳаӡакәа. Дааидгылан, дыԥхашьа-
ԥхаҵо днаицәхас-наицәхасит.

– Ҳаи, бара бшеибгоу, дад, – иҳәан, игәышԥы ҭбааӡа 
инапқәа ааиҵихын, дааигәыдиҳәҳәалеит аҭыԥҳа. 

Аҿатә-уаҩ ижәҩахырқәа аанкыланы Ахәных 
шыҟаз даахьалырԥшит ашьанҵа-ҭыԥҳа. Акы илырбон, 
напышьашәалагьы иалҳәарц лҭахын. Ахәных иқәиаауаз 
ашыц аиаҵәара еиқәарахахьан. Мирод ибомызт 
ашьанҵа-ҭыԥҳа дзызхьалырԥшуаз. Ҿымҭкәа уахь уԥш-

ла ҳәа илырбеит, лышҟа данаахьаԥш. Иаргьы дыԥшуан, 
дӡырҩуан. Алақәаҵәҟьагьы уахь иԥшуа иӡырҩуан. 
Дыдбжьызу дыдбжьымзу изеилмыргеит арҩаш цқьа 
инамырҳазт. Аха ҿымҭ дшыԥшыц дыԥшуан. 

– Злыԥха ҳаура, злыԥха ҳаура! – даахәыҭхәыҭит Ми-
род. Ибла ишабоз ашьха ақәцә инахылҵын, ажәҩан 
аҩеижьра иналалеит акы жжаӡа. Амца алҟьошәа убон 
иара ҟәашӡа иахьлеиуаз. Аныха лабҿаба ишибаз агәра 
игеит Мирод. Дшанханы дгылан алаԥшҵашәара аниас-
гьы кыраамҭа.

Иагьизгәамҭеит ашьанҵа-ҭыԥҳа днеицәхас-неи-
цәхасны лҿаныналхоз, ллақәа лыманы. Ауасарҳәыга аб-
жьы илымҳа ианааҭас ауп дцәырҳазшәа данаалҵ. Амра 
шәахәа кьынаақәа лхахәы иалаҭәо, лцәалых маҭәақәа 
ирҿыкәшо дҩеиуан лара, аӡиас аҟәара дықәланы, 
хыхь. Дҩеи уан, аҿырпын арҳәо. Илываԥало иҩеиуан 
ихьыԥшшәылаз ахьча лақәа ҩба.

Миродгьы дқәит, иахьа иибаз аӡбахә ауаа игәра 
ргаратәы ишреиҳәара ҳәа, насгьы абра иуаажәлар аа-
ганы аԥсаҭатә шыҟеиҵара ҳәа.

Ашьанҵа-ҭыԥҳа ллақәеи лареи шнеиуаз, Мачагәа 
иҳаԥы иазааигәахоны еиԥш, амшә рԥылеит. Алақәа 
уи рбеит, ирбеит моу заанаҵгьы аԥба рыкгәышьеит, 
аха ишәаны иахьзажәымлаз иацәыԥхашьеит. Рҩыза 
рҽаалыдырӷәӷәалан, Пырқьа абжьы ныҵакны иааҟуит, 
Бжьацал абжьы ныҵакны иааҵарит. Наҟ-ааҟ ллақәа 
лыҩнапык рыла иаалгәыдлыҳәҳәалан даатәеит лара. 
Иахьаалгәыдлыҳәҳәалаз, лызнапык аҿы инхаз аҿырпын 

ахы Бжьацал ақьышә иқәкын, иарҳәа ҳәа иадылгалазшәа. 
Аха Бжьацал аҿырпын арҳәаха амамызт, Пырқьа еиԥш 
аҟәара еиҵасуан иаргьы агәы ҭҟьаны. Избан акәзар 
амшә, рымҩа ахьеихнаҵәоз игәанаҭан, ихынҳәны  иаа-
ин, иаарыдгылеит. Рыхқәа иааидыркылеит ашьанҵа-
ҭыԥҳаи иареи. Ахьча лақәа рыблақәа аахырҩеит, ушьҭан, 
«ҳабла нҭаан, акгьы ҳамбеит» рҳәарц рыӡбызшәа. 
Ллақәа шылкыз амшә лхы ааҿылшьит, сеибганы срылҵит, 
сеиҭашәзааит лҳәарызшәа. Амшәгьы ахы аалыҿнашьит, 
баагәышьама ҳәа. Нас, арыӷьарахь иаахьаҳәын, уахь 
идәықәлеит. Бааит, бызбеит, уажәшьҭа сгәы ҭынчуп, сца-
ны бгыӡрак сфап аҳәазар акәхап.

Игор Антон-иԥа аҭелгьы дасит, сааҭки бжаки 
ирылагӡаны иаакылҟьеит иҩызцәа. Урҭ алааит аспец-
машьына. Иара машьына ласын, аха иаман иҭахкааз 
ацраҳәа. Уи ацраҳәа иҭартәаны Аҟәантәи Тамшьҟа, 
ма Тамшьынтәи Аҟәаҟа имҩаныргалон амаамынқәа. 
Иҩызцәа ирыманы иааит «Санио» иҭнажьыз аҭыхгеи 
«Тошиба» иатәыз анҵагеи. Ирыман, зеиԥш ҟамло 
егьыҟам ҳәа, «Шарп» иҭнажьыз аибашьыга аерозоль, 
Анна Махаз-иԥҳа Иокагама даныҟаз иаалхәеит уи. 
Инызҿоуҭәаз, маамыныз уаҩыз, жәохә минуҭ инҭаҳәахаа 
иарцәон, ԥырхагагьы рызнауӡомызт. 

Амашьына амаа икит Серпантин, аиог, ателепат. 
Хәаԥ ақыҭа ахьыҟаз усгьы ирдыруан. Егьырахь, Сер-
пантин дтелепатын, хә-верск рыкәша-мыкәша ауаҩы 
ихәыцбжьы иаҳауан. Насгьы, гәаныла дарбанзаалак 
адҵа ииҭар илшон.

Хәаԥ иҩалалоны иаангылан, амашьына иааҭыҵит, 
ӡык ржәырц. Аӡыхь ишахагылаз дыццакы-ццакуа даа-
рывалеит ҽуаҩык. Ақыҭауаа ирзымдыруагьы аԥсшәа 
иамҳәакәа иаҩсӡом. Аха ари аҽуаҩ аӡыхь иаха гылаз 
иагьимбеит. Дыхшәааны акәын дышцоз. Серпантин 
атәара дахьымӡазт, дышгылаз Шьхатәыла Абжьныҩра 
поза ааникылеит. Иагьидырит уи ахаҵа аӡәы дааи-
гарц дишьҭаланы дышцоз, уаха Минадора ҳәа ҭыԥҳак 
дицәырымгаразы. Уаҳа егьизеилмыргеит, избанзар уи 
ахаҵа ажәала данхәыцуаз ииҳәоз аԥсышәан. Уи Сер-
пантин иаҳауамызт. Игәыԥжәарабжьи «Минадора» ахь-
ӡи ауп еилиргаз. 

Даара ауаа ирзыӡырҩит, ашьанҵа-уаа рыӡбахә аӡәы 
иҿыҵшәаны ираҳауазар ҳәа. Аха баша аамҭа рыцәцон. 
Аҵыхәтәан ақыҭсовет аҟны иҩеины иҵааит, археолог 
Мушьнии аетнограф Руслани абаабари ҳәа. Уа ираҳаит 
урҭ ауаа Мирод Гәажәба иҟны ишыҟаз. Мирод дахьын-
хоз дзырбашаз хәыҷык даашьҭырхын, уахь ихалеит. 

Серпантин даара идырцалазаргьы ҿамҩак иҿахьы 
инеимгеит Мирод иҩнаҭаҟны. Мушьнии Руслани 
зны-зынла аԥсуа интеллигентцәа ишырҵасу еиԥш, 
иналаршә-ҩаларшәны урысбызшәала иахьхәыц уаз 
ихы иархәаны иҟаз зегьы еиликааит иара. Уажәшьҭа 
иҩызцәа иманы хыхь дцаргьы цәгьа ибомызт, зегь 
раԥхьа анеандертал дрыԥшааразы. Аха аишәа иа-
хьеицахатәаз раҳәашьа дақәымшәеит. Аҵәы дахьа хаз 
ахәыцрақәа рзыӡырҩра иаҳагьы ицәыцәгьахеит.

– Изимжәуеи ари?



70

– Идумцалан, Мирод. Уи идин иаҵанакуам, – аԥшәма 
диҳәеит Мушьни.

– Аԥсылманума?
– Мамоу. Даҽа динуп. Индиаа ртәы.
– Иога, – иҳәеит Руслан. – Аԥсара – жәҩан ҭыԥҳацәа. 

Ҳари-ҳари – аҳаҳаира.
«Уажәшьҭа ҳгылап, уажәшьҭа ҳгылап», – гәаныла 

иҩызцәа иргәыбзыӷуан Серпантин, аха урҭ ҩба-хԥа 
хпыҿ аныржә, гәаныла уаҩҳәа раҳауамызт, убжьы 
ҭыганы ироумҳәакәа.

– Саԥсуоуп бҳәоу, дад? – Анна Махаз-иԥҳа ихы 
налықәикит Мирод.

– Да, – лҳәеит лара.
Убасҟан бжьык ааиаҳан, Мирод иҷкәын адәахьы 

дындәылҵит. Агәашә машьынак ылагылан.
– Камидаҭ иоуп. Мушьни ажәак иасҳәар сҭахын 

иҳәеит, – иҳәеит аҷкәын даныхынҳә.
– Мушьни дызҭаху арахь шәааи ҳәа роуҳәар 

ҟамлаӡоз, – иҷкәын иааиаҽԥниҳәеит Мирод. 
– Маҳәра имуеи, арахь дааиуама, – иҳәан аишәа 

днахыҵит Мушьни. Агәашәаҿ данааи, Камидаҭ ама-
шьына ашьҭахь дахьҭатәаз дҭымҵӡакәа дааиԥхьеит. 
Иаҳәшьаԥа аԥхьа дтәан, амаа кны.

– Арахь шәааи, дад, – даадәылҵит Мирод.
Аха уи ихы данықәыԥш, Камидаҭ, уцала ҳәа иаҳәшьа-

ԥа адҵа наииҭан, амашьына цеит, Мушьни даманы. 
– Ҳаргьы ҳцоит, – иццакит Галкин иҩызцәеи иареи. 
Аԥшәмацәагьы урҭ аанаҳкылоит ҳәа иаламгеит. 

Амала Руслан игәы иалсыз:
– Шәаалаҳәагьы ҳарымҳәеит. Уахь ҳашцоз рдыр-

уан. Иара усгьы Аҷи Кьагәа-иԥа даамгаӡакәа иахьааз 
рџьысымшьеит. Амашьына дара ирыман... 

– Ҳара ҳаицәажәо ашьшьыҳәа ҳцалап. Амҩа кьаҿ са 
издыруеит. Дара аннеиуа ҳаргьы ҳамнеиуазар умбари, 
– иҳәеит Мирод. 

Еиманы рҿынархеит Агәажәбақәа, Мачагәа иҳаԥы 
шыҟаз. Ишнеиуаз ахысыбжь анраҳа рныҟәашәа 
иацырҵеит. 

***

Ҳхынҳәып амашьына Мушьни дынҭартәаны иан-
дәықәлаз ашҟа.

– Ҳхалароуп, Мушьни, ҳхамларгьы зуӡом!
– Сара мап ҳәа уасҳәама, Нур.
– Нур моу, Камидаҭ!
– Короче, братишка, где пришел, задний ход не 

знаю! – иҳәеит аиаҳәшьаԥа.
– Ус умцәажәан, арԥыс, суршәарашәа. Аблатнои 

бызшәагьы аасаҳар ауӡом, – дгәааит Мушьни. 
– Аҳы, ажәа еимашәымкын, – иаахьеиршшеит 

Камидаҭ.
– Бжьҩык сашьцәа сыцызшәа сзықәгәыӷуа ара 

исымӷыҵроуп, – иҳәеит аиаҳәшьаԥа, аха Мушьни уи 
имаҳаит, ма хырҩ аимҭеит.

Амашьына адәҳәыԥш азааигәара иааныжьны, аҩада 
иҩаҿалеит. Аџь гылҩа аҟынӡа ианҩеи, аиаҳәшьаԥа 
дааԥсан, иԥсы еиҭеикыр акәхеит.

– Дыхание ни к чорту, – даақәыԥсычҳаит иара. – 
Тубик.

– Аҳаԥы аҭаларҭаҿы ҳаузыԥшуеит, умыццакы-
кәа ухал, – иҳәеит Камидаҭ, нас Мушьнии иареи 
аанымгылаӡакәа идәықәлеит.

Аха аҳаԥы аҭаларҭаҟны инеиуан еиԥш ашьҭыбжьқәа 
цәгьахеит ҵаҟа. Иҟалаз анырба иҩит ладаҟа, ахәнара-
зы шә-саџьанк шагыз иҟаз аизиашарахь.

Иахьа ашьанҵа-ҭыԥҳаи амшәи ахьеиԥылаз акәын уи 
аизиашара. Амшә абгыӡра абар усгьы изадҵуама, азха-
ра ыфа уажәы акәын ианааиуаз. Ишааиуаз аиаҳәшьаԥа-
галаварези иареи ааиҿаҳаит.

– Уца, баба, суԥырхагам, – аҳәарашәа иааихәаԥшит 
амшә. Аха аиаҳәшьаԥа дшәаны ипарабеллум, бжьҩы 
иашьцәа раҟара дзықәгәыӷуаз дахеит. Иааҭиԥаан, 
хынтә еиқәырццакны амшә деихсит. Нас дыҩит, ахшьы-
ра иҽеиҭарц.

– Козел! – иҳәеит иара дахьнеиуаз.
Амшәи абшьтәеи изеиҩымдыраауа акәмызт, аха иа-

ра игәамԥхоз ԥстәгьы уаагьы «козел» ҳәа реиҳәон.
Амшә иагәыдиҵаз ахқәа амаахеит, аха аиаҳәшьаԥа 

ахшьыра иҽахьеиҭаз, далҟьеит, дагеит. Мушьнии Нинеи 
аҳаԥы иҭырхуаз анышә зегьы ааганы абра иҭарыԥсон. 
Убри иԥсы иаԥшәмахеит. Анышә тата дылакәымпылуа, 
дылакәымпылуа, ижьы ааимырцаӡакәа даманы ишнеи-
уаз, Иаӷырҭанӡа длеит, аӡмыжьгьы абықҳәа длалаҳаит. 
Саҳәшьаԥа дахьҭахо збаз сара соума иҳәан, Камидаҭгьы 
кәанызанра ҟамҵакәа иаҳәшьаԥа дишьҭалеит. Уигьы 

дкәымпылуа дышлеиуаз, иаргьы иаҳәшьаԥа ивараҿы 
аӡы ааҭиҟьеит. 

Аиаҳәшьаԥа имаҟа ааиԥхьишьшьаан, бжьҩеи шь цәа 
иреиҩигоз уа иавҵан. Иҽааршәшәаны, иҽаабыӷны аӡы 
дааҭыҵит.

Мушьни иакәзар, амшәгьы имбаӡеит, аиаҳәшьаԥа 
дахькаҳауаз дшәаны дхысыз џьишьеит. Ҵаҟа дылҭаԥшит 
атыша дхықәгыланы. Иҩызцәа цәыха-жьыхо аӡмыжь 
ишҭыҵыз, ԥырхага шырмоуз аниба, дырзымԥшыкәа 
ддәықәлеит аҳаԥы ашҟа.

Амшә Мушьни ишимбаз еиԥш, иаргьы дамбеит. Акгьы 
иалаҳәаӡамкәа агәыз-гәыз захдыргаз азеилымкаауа, 
иааԥшын, нас иқрымҽо ишҩеиуаз, Аҭӡамц иҩықәыззан, 
аҳаԥы иҭалеит. Аригьы имбаӡеит Мушьни. 

* * *

Ажәакала, Аҷи Кьагәа-иԥа уажәшьҭа амашьына иман. 
Амала абензин ԥшаатәын. Џьаразаҵәык, абензин уаҩы 
иахьиоуаз, МВД-аа ргараж аҟны акәын. Аҷи Кьагәа-иԥа 
алеқциақәа дрыԥхьахьан, еихеит уахь Демури иареи.

– Аҷи Кьагәа-иԥа, умашьына иахәлакьысуа абен-
зин узҭасҭәоит, амала исаҳәа: Турчанинов ииҳәаз 
иахуҳәаауеи, иашоума? – дҵааит уи, дахьнеиз иидыр-
уаз аиҳабы.

– Иашоуп, – иҳәеит Аҷи Кьагәа-иԥа.
– Даҽазны акәызҭгьы дмыццакӡакәа ажәабжь им-

ҳәози, аха уажәы амҩа иман, амҩа.

– Иашоуп уҳәоу? Минуҭк уаангыли! – иҳәеит аиҳа-
бы, нас ҿиҭит: – Леитенант Қьецбаиа!

Алеитенант арахь иҿааихеит, анкьа иҷапан ахьыҟаз 
ашҟа имаҟа дҩахо.

– Уизыӡырҩи укапан аҵара змоу ииҳәо, – уи ихы 
наиқәикит аиҳабы.

– Аепиграфикатә наука шыҟоу усоуп, – иааркьаҿуа 
дналагеит Аҷи Кьагәа-иԥа, аха дышԥаццакуаз.

– Иуаҳама, – уи иажәа дааԥыҩлан, алеитенант 
днаиқәыӡбит аиҳабы.

– Бжьҩык академикцәа ирҳәаз ада акгьы сҳәом, – 
дацрамлацәеит егьи. 

– Уакадемикцәагьы уаргьы сҳәап. Уабду дыз-
милаҭдаз?

– Сыццакуеит... – дааӷьаҵәы-ӷьаҵәит Аҷи Кьагәа-иԥа.
– Алеитенант, абри аҷкәын абензин иҭи, уамеигӡакәа, 

– иҳәан, ашофери алеитенанти цеит. – Уажәшьҭа 
алхрақәа шцо саҳәалеи!

Аҷи Кьагәа-иԥа абензин ҭарҭәаанӡа дыццак-
ӡомызт.

Уа иманшәалахеит. Иԥшаатәын аҭыхгеи анҵагеи. 
Аҭыхга лыман Фатима. Аха уи илымамызт аекспоно-
метр. Аекспонометр иман Фарткес, аха аплионка има-
мызт. Аплионка змаз Алмас иакәын. Аха уи Совмин 
аҟынгьы, ателехәаԥшра аҟынгьы аус иуан. Рҩыџьара-
гьы икра цәгьан. Усгьы инеит ателехәаԥшраҟны. Алмас 
уа дрықәшәеит, аха аплионка аҭыхга иаҿаҵатәын.

– Иаҿаҵа, нас! – дааӷьаҵәыӷьаҵәит Аҷи Кьагәа-иԥа.

Аха аҿаҵага ахьыҟаз Совмин акәын. Уахь иҩит еиманы.
– Алхра атәы шаасоуҳәара, – дҵааит Алмас, аплион-

ка аҿаҵара даналага.
Усгьы уи далгаанӡа џьаргьы изцаӡомызт. Аҷи Кьагәа-

иԥа иажәа аахациркит.
– Окружное собрание, – даҿын иара,  аха ус 

игәеиҭеит Алмас иаҳауаз игәы аархыҭхыҭын, дызҿыз 
даҟәыҵны дышьхныԥсыланы дыштәаз. – Уус уал-
га, мамзар ленинградтәи аҵарауаҩ итәы уасҳәаӡом, – 
иҽирӷәӷәеит Аҷи Кьагәа-иԥа.

Ажәакала, уаҟагьы иманшәалахеит. Шьыбжьы ааи-
хьан. Уажәшьҭа иԥшаатәын анҵага. Анҵага змаз Ҭамара 
Аимхаа-ԥҳа лакәын. Мсыртәи аминистр, аԥсуа хаҵа 
ҳамҭас илиҭаз, аха акассетақәа цыракгьы лымамызт. 
Акассета иман Руслан Гәажәба. Аусураҟны ианаакылҟьа 
ауп Аҷи Кьагәа-иԥа ианигәалашәа Руслан Хәаԥ дшыҟаз, 
Руслан шиакәыз иахьа Хәаԥынтәи аҭел иасны анеан-
дерталаа ражәабжь изаазыцҳаз.

Адиреқтор сасцәақәак наскьаго дахьаадәылҵыз, 
адәаҟны дгылан. Иааиҿаҳаит.

– Узымцаӡеи, Аҷи Кьагәа-иԥа? – дгәызианӡа дҵааит 
адиреқтор.

– Сышԥамцои, Демур симгои – иамхаҳәеит Аҷи 
Кьагәа-иԥа.

– Демур ииуеи. Ҳмашьына шьыбжьышьҭахь са 
исҭахупеи.

Аҷи Кьагәа-иԥа амыцхә шиамхаҳәаз, ихала ихы 
шиҭииз ибон, аха шьҭа дызхьаҵуамызт, ихьшәахахьан.

– Алықьса Платон-иԥа! – дааӷьаҵәы-ӷьаҵәит иара. – 
Уазхәыци, анауказы...

– Бзиоуп, шәца, – иҳәеит адиреқтор, – амашьына са 
исхатәӡам, аусбарҭа зегьы иатәуп.

– Алықьса Платон-иԥа, акассета умазар? – игәы 
ӷәӷәахеит Аҷи Кьагәа-иԥа.

– Акассетақәа усҭап ҩбаҟа. Аха абатареикақәа шсы-
мам сыԥсцәа ирымаҿоуп.

Асасцәа абзиала ҳәа нареиҳәан, адиреқтор Аҷи 
Кьагәа-иԥа диманы икабинет дааҩналеит. Ҩ-кассетак 
ҿыцӡа исеиф иааҭыганы астол инықәиҵеит.

– Угәы иаанагои Турчанинов изы? – Аҷи Кьагәа-иԥа 
акассетақәа иџьыба инҭеиҵан, дандәықәлоз иааихь-
ӡеит азҵаара.

– Иааркьаҿны: са садгылаҩуп... Уаҵәы зегь ԥшьаала 
иуасҳәоит! – ашәахь дыҩит Аҷи Кьагәа-иԥа.

– Алхразы сахьышәҭаху – ара сыҟоуп! – ина-
ишьҭаҿиҭит адиреқтор.

Акассетақәа рзы иманшәалахеит. Абатареикақәа 
змаз Галкин иакәын. Аха уи иҿы даннеи, Игориок ика-
бинет ашә аркын.

– Амаамынқәа ракадемиа аҟынтә иҩызцәа аакыл-
ҟьан, машьынала џьара ицеит, иццакы-ццакуа, – иаҳаит 
Аҷи Кьагәа-иԥа.

Иаразнакгьы зегь еиликааит. Еиликааит Игориок 
гәрамга иара иаԥхьа уа днеины, иаԥхьа рахә иоурц 
шиҭаххаз.

– Уеиха! – иҳәеит иара, амашьына дынҭаԥалан. – 
Абатареикақәа Ԥсырӡха измоу дыздыруеит.



77 

Аҷи Кьагәа-иԥа асенсациа, ахьӡ акәмызт дзы шь ҭаз, 
аха Галкин ас иҽырмашьцаны дижьарц ахьақәикыз 
игәы иҵаххит.

– Уеиха, Демур!
Аха Демур иаҳәара аҭахӡамызт. Уи акәын ииҭа-

хыз, дықәԥраа амҩа инаниршәлеит. МВД-аа рбен-
зин зҭеиҭәаз «РАФ» иагәарԥхаӡаны акәын ишцоз. 
Автоинспеқторцәа иԥырхагахошәа аниба, имашьы-
на аԥхьа асаркьа инаиркит аҩыра «Экспедиция АН 
СССР».

Афон иахьнеиз абатареикақәа рзын иман шәалахеит. 
Ирызҭараны изықәгәыӷуаз има шьына аресторан аԥ-
хьа игылан. Аҷи Кьагәа-иԥа даныныҩнахх, уи ауаҩ 
ҩыџьа аҭаҳмадацәа дрыдтәалан, акаҳуа ыжәуа. Уа 
дманшәалахеит. Абатареикақәагьы уа ишәыра иҭан. Аҷи 
Кьагәа-иԥа дцарц далагон еиԥш, ахәаагаҩ иманы дааит 
ашампан-ҩи ашәыри.

– Хә-минуҭк роуп, уаҳа шәынҳархом, – рҳәеит 
аԥшәмацәа. – Аццакра шшәымоугьы аабоит.

– Бриут акәымзааит, дад, – иҳәеит абырг, ашампан-
ҩы аартуа, нас, Аҷи Кьагәа-иԥа ихы наиқәикын. – 
Ишаасоуҳәара, дад, абри Турчанинов дзыԥхьаз ахаҳә 
атәы.

– Ԥсевдобибл, – даалагагәышьеит Аҷи Кьагәа-
иԥа.

Аха хәыцырҭас имаз джьаны идәықәлаз иакәын. Ар-
ахь алхрақәа ртәгьы мҳәакәа дшырмышьҭуаз идыруан 
иара.

* * *

Ахәных ашьапаҿы ианҩеи, Игор Антон-иԥа иҩызцәеи 
иареи рмашьына уа инрыжьит. Аӡхьышьҭра иаҿаланы 
идәықәларц рҭахын азныказ. Аха Серпантин дӡыҩӡа 
дааӡырҩын, уахь акәым, аха арахь ауп иҳәеит дук 
мырҵыкәа. Иашаны иаалихит Мачагәа иҳаԥахьы амҩа. 
Аӡы зныланы иааиуаз амҩахәасҭа шәшьы илаҿалеит.

Аџь гылҩа ахьгылаз ианыҩаӡа, уажәшьҭа абрахь ауп 
иҳәеит Серпантин. Дук мырҵыкәа амҩахәасҭагьы рбе-
ит, араҟа ааигәа раԥхьа ицаз шиасызгьы агәра рге-
ит. Серпантин ителепатиа ҟаиҵаразын ԥыҭраамҭак 
даатәаны иҽеизигар акәын. Уи ада илшомызт ихшыҩ 
иаԥхьа иҩеиуаз рхьыгӡара. Аха арахь раԥхьа шьоук 
шхалахьаз ҩашьомызт. Уи днарбеит аакьыскьа аӡәы 
ишкаиршәыз мҩашьо амҩахәасҭа ианыршәлаз аҭаҭын 
ҿыблаах. Аиҩызцәа ааццакит. Аҭыхгагьы анҵагагьы иа-
пон ҟаҵаран, иласқәан. Аха усгьы ахацәа иааныркы-
леит. Адәҳәыԥш аҟны ианыҩаӡа, Серпантин дааҭгылеит.

– Тише! – иҳәеит иара, иҩызцәагьы ҵаҟа ил-
еирԥшит.

Арҩаш амҵан ҵаҟа зегьы еицырбеит. . . «ане-
андерталцәа». Ҭылашьцааран уа, аха имҩашьахуа 
акәын ишырбоз. Руаӡәк дқәарқәашьеиуа арҩаш 
даҵагылан, егьи имаҭәақәа рырҩара даҿын. Иш-
цәалых маҭәақәазгьы ҩашьомызт. Рҩыџьагь ран иша-
алыхшаз иҟан. Абнауаа шракәыз мҩашьо, руаӡәк, уи 
аԥыза иакәхарын, ихы инаркны ишьапаҟынӡа дҩын, 
дҭыхын.

Ашьҭазаҩцәа еибымҳәаӡакәа рҽаадырҭынчит. 
Шьҭа Серпантин иԥырхагахатәымызт. Ҵоуп, рҭыхгагьы 
ранҵагагьы аус ддыруит, аха урҭ иапон ҟаҵаран, рыб-
жьы мгаӡо акәын аус шыруаз.

Серпантин атыша дылхықәтәалеит, алотос по-
за аашьҭыхны: ишьапқәа еишьклаԥсаны, инапқәа 
ишьамхқәа ирықәыргыла, ибӷа ааиҵыхны. Акыраамҭа 
ус дтәан, илацәақәа еиқәыԥсаны. Гәаныла асигналқәа 
рыздәықәиҵон анеандерталцәа. Ирзышьҭуаз аси-
гналқәа мариаӡан:

– Сара суаҩуп! Сара ауаҩы соуп! Саргьы ауаҩы 
соуп! Цәгьара сгәы иҭам! Сгәы иҭоу цәгьарам. Сгәы 
иҭоу ицәгьарам! Сгәы иҭоуп аҩызара! Сгәы иҭоуп 
шәацәажәара аҭахра!

«Анеандерталцәа» асигналқәа шроуз мҩашьо, 
руаӡәк дааҳәыҵәыҳәыҵәын даахьаԥшит, аҽакит, аха 
арҩаш абжьы цқьа иднамырҳауазар ҟаларын. Мамзар-
гьы Серпантин ихаҭа алотос поза аан иахьынӡахәҭоу 
иҽизеизымгозар ҟалон. Ицәеиԥхьыттозар ҟалон иси-
гналқәа. Иҽааԥиртлан, иаҳа иуадаҩыз ашьыжьтәи ашәа 
поза шьҭихит: ишьапқәа ихы иахыршәҭны ихәдаџьалаҿ 
еиҿеиршәит. Ихәамцгьы шиашаз иаашьҭыхны, инапқәа 
даарықәгылеит.

Иҩызцәа шьхныԥсыланы игылан, иԥырха га хомызт.
– Сара исҭахуп аигәныҩра. Сара соуп шәҩыза. Ауаҩы 

диԥырхагам ауаҩы!..
Убри инақәырццакны иоуит аҭак. Ишьапқәа 

ихәдаџьалаҿ иахьеиҿаршәыз иахьынӡауаз, еиҿы мш-

әаратәы иааиркәадеит. Иахьынӡауаз ихәамц ааириа-
шеит, инапқәа дахьрықәгылаз иҽаашь ҭихӡеит. Аарлаҳәа 
акәын ишизааиуаз «анеандерталцәа» рсигнал. Аха ус-
гьы еилургаратәы иҟан.

– Сыԥсымзар, аԥсшәа еиԥшуп, – даахәыҭхәыҭит иара.
Анна Махаз-иԥҳа лхы ларҟәны Серпантин дааи-

хагылеит. Цыра-цырала асигналқәа идкыланы, ибжьы 
ҭыганы иҩыза иаалирҳаит Серпантин. Анна Махаз-иԥҳа 
атәым бызшәақәа дрызҟазан, аха лхатәы бызшәазы 
дуашәшәыран. Избан акәзар ақалақь аҿы диит, ақалақь 
дааӡеит. Иаахьаалгеит лхатәы бызшәа ахьылзымды-
руаз. Амала Серпантин ииҳәаз шиҳәаз имырҩашьакәа 
транскрипциала ианылҵеит: «аб-га-аӷ-ри-хат-ҳам-фо-
зи-у-баашвт-а-мушв...»

Нас, егьи, арҩаш иаҵагылаз исигнал: «уф-иш-ԥах-
шва-шво-адз-ы-диа-хоз...»

Уажәшьҭа имҩашьо агәра ргеит Игор иҩызцәеи 
иареи анеандертал хаҭақәа шырбаз. Насгьы арҭ 
«анеандерталцәа» еиҳараӡак хә-змаз екземплиарқәан, 
избан акәзар ицәажәон. Ҵоуп, урҭ рбызшәа, адешифровка 
ҟамҵаӡакәагьы иубон иахьатәи абызшәақәа ирыдукылар 
– ишымариацәаз. Иҭҵаатәын макьана Анна Махаз-иԥҳа 
транскрипциала ианылҵаз ажәақәеи ажәеицааирақәеи. 
Иҟалон урҭ инагӡоу, ҵакык змоу ҳәоуқәазаргьы. Аха уи ма-
цара адагьы, абар, рҽеилаҳәа, арахь иаҿалеит дара. Анау-
ка аҳаҭыр азын амч хжәа ахархәара аҭаххозар, уи аҿгьы 
иаангылатәӡамызт. Зегь ирыцкыз – ахықәкы гәзианын. Гал-
кин иаҳа дыӷәӷәан, акаҭа аашьҭихит, Серпантин дҩагылан, 

уи дицхрааразы дааивагылеит. Анна Махаз-иԥха анаука 
ианаҭахыз дхаҵамԥҳәысын. Иаашьҭылхит аерозоль. Уи 
аерозоль рхы иадырхәалон амаамын ӷәӷәақәа рыкраан, 
иаҳҳәахьеит ԥырхага шамамыз.

«Анеандерталцәа» агьаахәнеит, Игор Антон-иԥа 
иршәыз акаҭ нархаԥеит. «Шәабиԥс, ҳаи-ҳаи!» ҳәа еил-
каамыз бызшәала ибыбырц иалагеит дара, аха Ан-
на Махаз-иԥҳа дымшәакәа раԥхьаҟа дааиасын, аеро-
золь нырҿалырсит, «Абнауаа» рҩыџьагь иаразнакала 
инхьыдышьшь-аахьыдышьшьын, илҭаҳәахаа ицәеит. 

Уажәшьҭа иццактәын. Рдырҩатәқәа рыманы ҵаҟа ил-
албаан,  рмашьына ацраҳәа инҭадыртәеит. Идәықәлеит. 
Жәохә минуҭ рыла иалҵуан «анеандерталцәа», аха, 
дхәыцуан Игор, закәытә аартроузеи ари анауказы.

Амашьына Хәаԥ аҳәааҟны илеихьаны «Анеанде р-
талцәа» алҵит.

– Закәызеи, убаашәт, ҳзырбаандаҩыда, саҳә шьаԥа! – 
аҵарауаа рлымҳа иааҭасит руаӡәк ибжьы.

– Умшәан, диахоз, иашьак иеиԥш сзықәгәыӷуа ара 
смаҟа иавҵоуп, – иҳәеит егьи. 

Нас, аиаҳәшьаԥа етапла ианыргалоз ишиҵахьаз 
еиԥш, изҭатәаз арҵысра иалагеит.

Амашьына ааныркылан, инахыкәшаны аԥыркы 
ахышә инадгылеит аҵарауаа. Аерозольгьы аҭаххозар 
ҳәа ирмазеины иркын. Уажәоуп иангәарҭа рыҭҟәа цәа 
руаӡәк иаԥхьа амедал цырцыруа ишаркыз. 

– Вы што, в натуре, борзый держите, мои тухлые ве-
ны! – дыҳәҳәеит амедал змаз иакәымкәа, егьи. 

Аҵарауаа ирбагәышьон ишҩашьаз. Еиҳарак ау-
рысшәа анраҳа. Анеандертал аԥсышәала дцәа жәар ауа, 
аурысшәала дцәажәар амуа иҟоушәа.

– Ҳаргьы урҭ роуп ҳзышьҭоу! Ҳаушәыжь! – иҳәҳәеит 
аҳәынҷацәа.

– Агха ҳахьит. Шәаҳкьымсын, шәоуҳажьуеит.
– Ҳаушәыжь, ҳашәкьысуам! Уауаау!
Ашә аадыртын, иааԥдыртлеит, иагьрыцәшәахуа. 

Аха знапқәа зауз, заҵа ршьа руразы аҵарауаа 
иргәыдымларыз, руаӡәык «сагхеит, сагхеит, дысцәыргоит 
Минадора!» иҳәан, дыҩит дызлааргоз ала; егьи иакәзар, 
уигьы дшаӷьыц даӷьуан, аха дыргәыдымлеит. Уимоу 
деиҭанҭаԥҟеит уажәыҵәҟьа дахьҭакыз. Днапыршьы-
шьуа акәакь длыкҿалеит. Ииҭахыз иаразнак иԥшаан, 
даахьаԥшит. Инапы иакын апарабеллум, алакҭа цым-
цымуа, ҳаӷеиҭа.

Ҳҵарауаа асаара ииеит.
– Што с вас взять, фуцанва, – иҳәан, дрыламкьы-

скәа днархысит. – Диахоз, диахоз, сухьӡоит, – иҳәан, 
дишьҭалеит ианшьа.

Аҵарауаа амашьына рыҽҭарыԥсан, ихынҳәны урҭ 
инарышьҭалеит, ас аныҟалах, ма рыҩнынӡа инар-
гарц. Аха уаҳа рбызшәа еибамкит ажәлари аҵара уааи. 
Ажәлар амашьына анаарывала, аиаҳәшьаԥа-агалава-
рез дгәааны амашьына днаԥыххылеит. Ицазҭгьы, игәаӷ 
хьаԥссахьан, аха иахьыхынҳәыз игәы иҵаххит. Убри 
аҟнытә апарабеллум аацәы риган, днарықәмақарит иа-
ра аинтеллигенциа:

– Абыржәыҵәҟьа шәықәыҵ наҟ, мамзар амыж-
дара шәзыҟасҵоит иаҳзыжәуқәаз зегьы рзы! – дна-
рықәмақарит иара.

Ақалақь-уаа мыцхәы раҳәара аҭахымхаӡеит, рма-
шьына аус адыруит ицаразы.

– Акаҭи арцәагеи арахь иаажәг, – иҳәеит аи-
аҳәшьаԥа.

Иабџьар иикызгьы, «ишәҭ, баба, игәы шуп, шәхы 
илашәымгалан» аҳәарашәа ахы аарҵысит. 

– Реквизит, – даақәыԥсычҳаит Игориок.
Аха аҭыхгеи анҵагеи игәалашәаны урҭгьы ҳамихыр 

аҵкыс иҳәан, иааҭыганы агалаварез иааииркгәышьеит 
акаҭагьы аерозольгьы. 

– Иҟоу уасҳәап, диахоз, – иҳәеит аиаҳәшьаԥа, урҭ 
аноуишьҭ. – Уара уианшьоуп, исаҭәамзар ҟалап, аха 
исҳәо урҳа. Шәлымаа рҟны иҟоу аӡӷаб – очен даже хо-
рошо. Уаала, дусырбап, саншьа, уаала. Уи улҟәаҵ.

– Минадора! – луанытә даақәыԥсычҳаит Нур-Ка-
мидаҭ,  дымчыдаха иаҳәшьаԥа инапы дахьаццоз.

* * *

Аҳаԥы дагьынҭалеит, ашәарах-фҩы иаҳаит Мушь-
ни. Сажьоит ааигәахәын, ифымца аркны иҿынеихеит. 
Аха аҳаԥы аҩнуҵҟа ашәарах-фҩы иаҳагьы еиҳаны 
иаҳауан. Мушьни дшәозма, дмыццакӡакәа дцо, аҳаԥы 
аҵыхәангьы днеит, акылҳарагьы длалбааит. Амшә афҩы 
шыҟац иҟан, аха уи ихашҭит уа дахьылбааз, избанзар 
даарыдшанхалеит аҭӡқәа ирныз аҭыхымҭақәа.

Амра аҭашәамҭаз аҳаԥы аҿышәҭ инылаԥхеит. Мушь-
ни аԥардеиԥш днарыха-аарыхеит ашәшь хәхәақәа. 
Аҳаԥы аҩныҵҟа аалашеит. Ибзиаӡаны ибарҭахеит 
аҭӡамц злаҩычаз аҭыхымҭақәа. 

Ибла иазаатыз убас даршанхеит Мушьни, дыззыԥшыз 
игәҭыхагьы ааихашҭит зныкыршәа. Ԥасашәа аԥшшәы 
ԥшӡақәа ибла ахьаахыркыз данашьцыла, изаатит иа-
ра урҭ аҭыхымҭақәа ишеиҭарҳәоз, еишьҭаргыла-
еишьҭаргыла, ҭоурых наӡак. Уи аҭоурых – ашьанҵа-
уаҩ иҭоурых акәын. Аҭыхымҭақәа, аки-аки рҵакы 
рхеибарҭәаауа, жәаҩа ыҟан зынӡа.

Абар, раԥхьатәи асахьа, уи иаанарԥшуан ашьа нҵа-уаа 
рыԥсҭазаара, рыҭхаџьра. Ӡнырцәк аҿы адәҳәыԥш иаҵәа 
убон, аҳаԥқәа рҿаԥхьа. Инахьхьи абахә ҭӡамц ӷьаз-ӷьаз 
амҵа еидгылан х-ҵла тәӷәырԥса дуқәак. Урҭ рымҵан 
еилатәан абыргцәа ӡышӡа, рыҵкар ирылаԥшуа. Абар 
хацәақәак ршьанҵа мыругақәа кны ақьалақәа ахьдыр-
гыло. Шьоукы аисыр ргәыдыҳәҳәала иааргоит. Даҽа шьо-
укых ашьанҵа-ԥҽыхақәа еимырҷо, амыругақәа рырма-
зеира иаҿуп. Лахьхьы ахәы иаақәгылеит ашәарыцацәа. 
Акаҩҳәа Ажәеиԥшьаа рашәа ааҭыдмырҟьакәа иҟам, 
рышҟа ахацәа аахьаԥшит, уахь рҿынархеит, иахьҩеиуа 
ирымҩатәны абӷьыжә шьҭыхуа. Абар, ԥҳәыс еинаа-
лак аҵла иҿылхуеит ашәыр. Лызнапык ала дылкуп 
лхәыҷы, еиҭах ԥшьҩык лыҷкәынцәа хәыҷқәеи лыхҩы 
ԥҳацәеи ҟәбаҟәшәо илывагылоуп. Аҳәса аус руӡомызт 
уи аҭыхымҭаҿ, урҭ ана-ара адәҳәыԥш аҿы еиқәыз амца 
иахылаԥшуан, насгьы рхәыҷқәа рааӡон.

Аҳауа иалан иразныԥсараха кәаԥқәак зхьынҳалаз 
даҷқәак. Закәыз цқьа изеилымкааит иара. Ажәлар 
ирхагылан амра. Убри инаԥшьны ирхагылан, зегьы 
еицырбарҭаны, ирхылаԥшхәыз Аныха. Ижжаӡа иахьыр-
хаз иеигәырӷьон уи, аха иџьаршьаӡомызт. Избанзар 
имиасӡо блабараны ирыман уи аԥҭаҟәых лаша.

Абри аиқәшаҳаҭра, агәазыҳәара, акашырра даалҵын, 
ихы кны даатәеит даҽа ҭыхымҭак аҟны арԥыск. Дхәыцуа 
дыштәаз ихы дааҩахеит. Ибеит Амра, Амза, Аеҵәақәа,   
аха уаҳа имбаӡеит Аныха. Машәырзар акәхап ааигәахәит 
Мушьни, уи арԥыс иара иԥшрақәа шимаз аниба.

Аха егьырҭ асахьақәа рҟынгьы иара иԥшра акәын 
имаз уи арԥыс. Иуаажәлар дрылҵны ддәықәлеит уи 
Арԥыс. Ихала даанхеит. Иара изкын егьырҭ аҭыхымҭа-
қәа зегьы. Урҭ шҭыхыз-ишыҟаҵаз ажәала аиҭаҳәара 
цәгьоуп, аха уаҳа уи ишԥааури, ма еиҭаҳәатәуп рҵакы 
мацара.

Ихала данаанха, хәыԥшӡак длықәтәеит Арԥыс, 
иҿарпын арҳәо. Шәарахи лашәатәи ԥсаатәи дара-
дара еиԥырхагамхо идеизалеит, икәшеит, иҿарпын 
иазыӡырҩуа. 

Ус, даҽа ҭыхымҭак аҿы иааилаҭырит дара. Азны-
каз убас иарлахҿыхыз џьишьеит Арԥыс иҿарпын аб-
жьы лахҿых. Аха илахьеиқәҵагоу арҳәара даналагагьы 
ишылахҿыхыц илахҿыхын шәарахи лашәатәи ԥсаатәи. 
Убасҟаноуп иангәеиҭа ҵиаак агьама шырбоз урҭ.

Иҿарпын нышьҭеиҵан, днеины Агьама ибеит 
Арԥысгьы уи ахышәҭ ҟаԥшь. Ԥстәи лашәатәи ԥсаатәи 

шеихәмаруаз еихәмаруан, иара ҿыцха длаиеит. Игәаҵа 
иааҭагьежьит изымдырӡоз азаҵәра.

Игәы иабеит Арԥыс, дҩагыланы дахьдәықәлалак, ла-
да аума, ҩада аума, наада аума, аада аума – зегьынџьара 
иааҿахымҵәар шамуаз имҩа. Уи имҩа ҿахымҵәар ахьа-
муаз Агьежь еиԥш икәшаны дааҭанакит иара, ҿыцха 
ишьҭаз. Иара дахьышьҭаз Акәаԥ аҟынтә уи Агьежь ашҟа 
ирххан амҩақәа. Амрагьы гьежьын, Амзагьы, уаҳа иим-
боз Амчгьы – аха урҭ рыгьежь хыхь акәын иахьыҟаз, 
ари Агьежь ааикәшаны дҭанакит. Ари Агьежь – Аԥсра 
акәын.

Уаҳагьы изымычҳазт, иуаажәлар рахь дыцца-
кит Арԥыс. Ахәада даақәгылеит. Амра хьшәашәан, 
раԥарбаан. Ауаажәлар аҳаԥқәа рахь имхалацызт ӷы-
жәара, аха рымцақәа хаахахьан. Ахәадантә ҵаҟа 
дахьырзыԥшуаз ибон: иуаажәлар амца иахьакәшаз 
ртәашьа – Агьежь акәын. Амцахь идырххоз рнапқәагьы 
имҩақәа иреиԥшын. Аха имҩақәа ирныланы Агьежь ахь 
инеиуаз Иԥеиԥш акәызҭгьы, арҭ анапқәа ирыӷраланы 
Агьежь ашҟа инеиуан Амца иахылҵуаз Аԥсҭазаара.

Дгәарҭан, иара ишҟа иҩуа идәықәлан, иааикә шеит 
иуаажәлар. Икәшаны ргылашьа – уигьы Агьежь акәын. 
Иара ишҟа идырххон рнапқәа – Агьежь аҟынтә Акәаԥ 
ахь. 

Иазҵааит иуаажәлар:
«Анкьа уанаауаз иаҳзааугеит Амца. Иаҳзааугеи 

уажәы?»
«Уажәы ишәзаазгеит Акәыр».

Акәаԥи Агьежьи акаламқәа рыбжьархханы иаа-
ҟеиҵан, идирбеит иара Акәыр. Нас деиҭацеит Арԥыс. 
Даргьы, Акәыр рхы иадырхәо ианалага, иаҳагьы рыб-
зазара мариахеит. Аха ишизыԥшыц изыԥшуп уаҳа 
ихнымҳәыз рашьа. Аҳаԥы ашәаҿ ишьҭоу Ахаҳә ду 
инықәгыланы иԥшуеит. Ирбоит дара нахьхьи амшын 
еишьылра ианаалыҷҷало рашьа иӡыз ицуҭа – слан 
баҩышла агаҿантә ирҿаҷҷо Пиҵунда акорпус дуқәа.

Абри зегь ибеит Мушьни. Аха иаци иахьеи дзы-
ниахьаз ала, уажәшьҭа акы дазыршанхомызт иа-
ра. Шьҭа еилкаамзи, арҭ аҭыхымҭақәа хаҭала изызкыз 
иара шиакәыз. Урҭ рыла Гәыжә Ԥсы иҳәеит ииҳәарц 
ииҭахыз. Гәыжә Ԥсы даашьҭын ашьанҵа-уаа рбыргцәа 
рҟынтә, адырра ииҭаразы Арԥыс, иахьа уажәраанӡагьы 
ихынҳәра ишазыԥшу. Камидаҭ дзыршәаз ашьҭақәагьы 
зтәыз иара Ашьанҵа-уаҩ иакәын. Ихаҭа рацәажәара 
изымгәаӷьит хымԥада, аха акырынтә дааины ибеит, 
дырзыԥшааратәгьы ишьҭа ихиҵеит Аҿатә-уаа.

Аха избан иара ахаҳә ҟәымшәышәқәа рҳәаа 
дахыҵыр азин зимамыз?

Абас дхәыцуа, аҭыхымҭақәа дрыдшанхаланы дгы-
лан Мушьни акыраамҭа. Нас дааиҭаҵит ишьҭахьҟа, 
зныкҟьара рызегь ибарҭахарц. Зынӡа иааигәаӡаны 
иԥынҵа инҭасит ашәарах афҩы.

Амшә ааӷыӷит, ишьҭахьҵәҟьа акәакь иахьыкҿа тәаз. 
«Даҽаӡәгьы дахьсеихсуаз азымхошәа, аригьы сшьа-
пы даӷраԥалома. Уа дгыланы аҭыхымҭақәа ибалан-
даз, сара акәакь аҟынтә избаларын. Ма сыбжьы сыр-

гама, сиԥырхагахама», – агәы нхеит амшә. Даҽа шьаҿа 
заҵәык ишьҭахьҟа иааҟеиҵазҭгьы, даӷрагылаҵәҟьон иа-
ра. 

Убас дышьҭыԥеит Мушьни, аха ҿык-бзык иазҳәарым. 
Лахьхьитәи акәакь аҟынтә аахьтәи акәакь аҿы даанаге-
ит иара зныԥа. Дахьынкаԥаз дшьацәхныслахт. Икаҳар-
ҭа убасырҭаны иақәшәеит, дызлааиз акылҳарагьы, 
адәылҵырҭа ҿхышәгьы иара иеиҳа амшә рзааигәан. 
Амшә еиҭааӷзит. Иагьшәеит иагьгәааит иара. Ашьҭахьтәи 
ашьапқәа ирықәгыланы аҿаанахеит иара ишҟа. Мушьни 
дҩаҵҟьеит. Ахаан ҵыск даԥырхагамхацызт, ахаан ԥстәык 
ахаҳә агәыдимҵацызт, ахаан бџьар ныҟәимгацызт 
Мушьни, шьхатәыла зегь еимирҟьахьан аха... Амшә 
ааигәахон.

Иара дызлааиз акылҳарала Мироди Руслани анааи-
гьы имбеит.

Убасҟан амшәи иареи иаарыбжьаҳаит ауаҩы ига-
га. Даҽа шәымҭак бжьамлацкәа дыӷәӷәацаӡа амшә 
дааҿагылеит ашьанҵа-уаҩ.

Амшә ашьанҵа-уаҩ иабашьӡомызт, аха днасҭханы 
иаҩсыр аҭахын. Аха анапы анааҟьалак, амаана ҟаҵаны 
икеижьуан Гәыжә Ԥсы. Иара ҩагылон, еиҭеихон аҿатә-
уаҩ иахь. Амшә амч мацара ихы иархәаны икаижьу-
ан, иаҳа-иаҳагьы аҳаԥы аҿхышә ашҟа инаскьеигон 
ашьанҵа-уаҩ. Аҵыхәтәан, иара имч ихы ишаирхәац 
иархәо, аҿхышә инкылирҩрит амшә. Адәныҟа 
иандәылига ауп знык заҵәык данас: ахәыҷы марӷьаԥал 
иаб ихы дышнықәсра ахы днықәсит.

«Иаргьы уаргьы... дысҭахӡам зынӡа!» – аҳәарызшәа 
иаабыбын ицеит амшә.

Ашьанҵа-уаҩ дычча-ччо дааҭгылеит. Ааԥсарак ҳәа 
џьара иныԥшуамызт. 

Мироди Руслани ааихьан, аха ишьхныԥсылан игы-
лан, акылҳара иахьааҭыҵыз, акы иааихьымӡеит.

– Злыԥха ҳаура! – иҳәеит Мирод.
Руслан инапқәа ааиниҟьеит.
Нина арахь ала дгылазаарын, Нинагьы лнапқәа 

ааинылҟьеит. Аха нас аҵәуара далагеит, лхы-лҿы 
еимлагәа. 

Абри зегь убас али-ԥси рыбжьара иҟалаз ауп, абарҭ 
ахҩыкгьы, Мушьни изыҳәан зхы иамеигӡоз ауаа, џьара 
акы ааҟарымҵеит, имыхәеит. 

Мушьни дыҩны Нина дналыдыххылеит. Дааи-
гә ы диҳәҳәалеит. Нина дқьызқьызуа аҵәуара даҿын. 
Ашьанҵа-уаҩ даарыдгылан, днарыцәхас-нарыцәхасит. 
Инеицәхас-ааицәхасит даргьы. 

«Деибганы думоуи уҭыԥҳа?» – дҵааит иара блала. 
Аха дцәажәаӡомызт. 

Мушьни ихы ааирҵысит, ҳара ҳтәала ааи ҳәа, аха 
ашьанҵа-уаа ртәала мап, акы шԥалыхьуаз ҳәа.

Ашьанҵа-уаҩ исаби ччаԥшь ала дааԥышәырч чеит. 
Убас раҳаҭрахеит, уажәшьҭа еибабаз, еиҩызцәахаз арҭ 
ауаа еиԥырҵшьа рымам ааугәахәрын. Ашьанҵа-уаҩгьы 
днеины уажәада иимбацыз Мироди Руслани – урҭгьы 
днарыцәхас-аарыцәхасит. Аха гәҭыхак ааизцәырҵит 
Мушьни, иԥсы анааивига. 

Ашьанҵа-уаҩ дааҭгыланы, акалашәа дааихәаԥшит 
Мушьни. Абас еихәаԥшуеит ахааназ еиԥырҵуа. Аха ара 
дгыланеи иара дычча-ччо!

– Уаҵәы уаа, – иҳәеит Гәыжә Ԥсы,  нас напышьашәала 
иирбеит, умацара уаа ҳәа.

Аҿхышә данҭҟьа ауп ацәа иалҵызшәа иааҭрысны 
ианишьҭала. Ахышә ианаалахх, днылҟьа-аалҟьо ах-
шьыра дҭаланы длеиуан иара. Аҵыхәтәан ҵаҟаӡа 
даацәырҵын, иҩ-напык еидкыланы иаарзиҟьеит, 
акиҳәагьы ибжьы иргеит. Нас уаҳа дрымбеит, ахаҳә ду 
ихаланы акыраамҭа уахь иԥшуан аха...

* * *

Ишылашьцара илашьцахьан «РАФ» амашьына Хәаԥ 
ианаакылҟьа. Аҷи Кьагәа-иԥа дҭәы-дыԥха, аха игәы 
ԥыжәжәо амашьынаныҟәцаҩ дидтәалан. Дук мырҵыкәа 
Мирод игәашә иҩылаххит.

– Дабаҟоу, дабаҟоу анеандертал? – дыҳәҳәо 
амашьына дылҭыԥеит Аҷи Кьагәа-иԥа. Аха адгьыл 
данаақәгыла, ишьапы ааилагеит.

Мирод ашьшьыҳәа иашҭа ҭбаа дықәсны арахь 
иҿааихеит.

– Дабаҟоу анеандертал, сгәы саумырган, Мирод! – 
ҿиҭуан Аҷи Кьагәа-иԥа.

Аха Мирод уаҳа иныҟәашәагьы иацимҵаӡеит, 
ажәакгьы иҳәомызт.

– Дабаҟоу? – аԥсшәаҳәара ацынхәрас деиҭаҵаахит 
аҵарауаҩ, аԥшәма инапы имхуа. 

– Уахь иухәаша ҳәа акгьы ыҟам, Аҷи, дад. Уи аасҭа 
улеи аҩныҟа, шәишәик шәҿасҵоит, уаргьы алхрақәа 
рыӡбахә аасоуҳәақәап, – аҽыгә-ҽыгә дыччо асас 
дааигәыдиҳәҳәалеит Мирод.

* * *

Адырҩаҽны анааша дааит Мушьни аҳаԥахьы. 
Аҭыхымҭақәа ахьыҟаз даакылсын, аҿхышә дынкыл-
сит. Дылбаауа-дылбаауа, жәацы дахьыҟазгьы дахысит, 
акаҵӷы даҿаланы дымшәакәа арҩаш ахықәанӡагьы 
дылбааит. Иибаз дамыршәеит, ԥхыӡуп ҳәагьы азимҳәеит, 
избан акәзар аҽнышьыбжьон, амра кажжы иԥхон.

Ажәакала, иԥхӡы ааԥхьеиҳәан, иԥсы ааивиган, 
даанаԥшы-ааԥшит. Ахаан ихамышҭышазгьы ибеит 
дахьыԥшыз.

Инахьхьи, ишәахха илеиуаз арҩаш анырцә 
ишьҭан адәҳәыԥш иаҵәа. Аҭыхымҭақәа рыла ииды-
руаз адәҳәыԥш. Уи инахыкны унахьыԥшуан абахә 
ахаҳәтә ҭӡамц ӷьаз-ӷьаз. Ҩ-блак амазшәа, ҩ-ҳаԥы 
ҭбаак рҭаларҭақәа ааԥшуан уи аҭӡамц ӷьаз-ӷьаз амҵан. 
Абахә ҭӡамци арҩаш хықәи рыбжьара зегьы аҵанакуан 
адәҳәыԥш ԥшӡа ҭбаа-ҭыцә. Адә ҳәыԥш аханы рҽырҭбаа 
еидгылан х-ҵлакы. Ана-ара адәҳәыԥш иқәиаауан 
ачықь хәыҷқәа хырҟәдаа-хырҟәдааны, ихынҷыгәыгә-
хынҷыгәыгәӡа. Џьара-џьара иазҳауан аҭырас ԥшӡа. 
Амрахәага хьыҵәца раха аиҩхаа ҭнарҭәаауан, ихьыҵә-
цараха илаҭәон адәҳәыԥш ашьац иаҵәа. Ҭагалан ԥха 

аԥшалас аиҩхаа иҭысны ицон, ахәхәаҳәа аӡы ацашьа-
ла. Аҳауа иалаланы инеиуан аразны даҷ ссақәа зқьы. 
Уажәы-уажәы амрахәагеи дареи анааиқәшәалак, араз-
ны даҷқәа аацырцырны иныҵабон, нас даҽаџьара иа-
ацырцырхуан даҽа зқьы, иацтәи аҭыхымҭаҟнеиԥш. 
Цқьа данрыхәаԥш еилиргеит иара абызкаҭаҳақәа зма-
ны аҳауа иалаз, абызкаҭаҳа хәыҷқәа шракәыз, ажәҩан 
иааӡо абызкаҭаҳа ныҟәацәа. 

Ҵаҟа, уи адәҳәыԥш иаҵәараҿ дналаԥшит иара 
аԥсҭазара џьашьахәы. Ибеит ауаа. Урҭ дрылаԥшны, 
рыҭхаџьра мыццакы ахьибоз, игәы аахьухьут, иаа-
гәхьааигеит Мушьни. Ишыгәхьааҳго еиԥш абжьааԥны 
ҳзыцәшәо, ҳазхымццакаауа, аха зны-зынла, шәымҭак-
еимҟьарак ҳабла ианаахгылалак лаԥшҵашәараны, иа-
разнак насыԥла ҳгәаҵа ҭзырҭәаауа даҽа дунеик. Ауаҩы 
зны дызлыҵыз, дыззыхынҳәраны дыҟоу адунеи.

Амра ахагылан уи адунеи, Амч лашара жжаӡа иаха-
ланы инеиуан. Уи Амч лашара уаназыԥшлак, иара гыла-
ны, адәҳәыԥш иаҵәара ашьшьыҳәа лада идәықәлозшәа 
убон. Аха адәҳәыԥш улаԥш анадхалалак, иааҭгылон. 
Алашара жжа акәзар, аҿынанахахуан. Абас ихыхәхәала 
адәҳәыԥш иахан иара, имцаӡауа.

Аҿымҭра аҳра ауан ари адәҳәыԥшаҿ, арҩашҵәҟьагьы 
абжьы иаҳауамызт. Дахьыԥшуаз ихарашәа, аха зегь 
уамашәа еилыхха иубахуа. Иидыруазгьы рылан уаҟа, 
иибоз ауаа. Дгәеиҭеит Гәыжә Ԥсы, дгәеиҭеит Гәыжә Ԥха, 
илаԥш рықәшәеит Бжьацали Пырқьеи. Аха урҭ рымаца-
ра ракәмызт иидыруаз уи адәҳәыԥшаҿ. Уаҳа ҽазны из-

бап ҳәа ихахьгьы имааиуаз днархьыԥшит. Убас еихеит 
урҭ рышҟа игәы, шьаҿак ԥхьаҟа иааиамхаҟаҵар, уаҳа 
дышзымаангылоз абон игәы. Аха иҟеимҵеит уи ашьаҿа-
заҵә.

Убасҟан Гәыжә Ԥсы, иара даагәеиҭан, ишҟа инапы 
рхханы иаахьеирԥшит уаатәи ауаажәлар. Арахь иааԥшит 
аҭаҳмадцәа ӡышқәа, аҭыԥҳацәа мӡанрақәа, абҷараҳцәа, 
асабицәа. Исцәыӡхьеит ҳәа ииԥхьаӡоз, уажә ара иибаз 
– урҭгьы хьаԥшит.

«Шәизыԥшы, – иҳәеит Гәыжә Ԥсы, Арԥыс ддыр-
бо. – Абри иоуп Ҳаб Ду Иԥа. Уажәы дылбааӡом Иа-
ра. Ҳаҽҳарҽеилап, данҳзылбаауа Аҽны ишахәҭоу 
ҳаиԥыларазы!»

Ас дшеицгәарҭаз аниба, ишьҭахьҟа дааиҭаҵит Ар-
ԥыс. Иаразнакгьы дааҵәахит дназлагылаз абардра.

Уаҳа знык иадамхаргьы уахь ахьаԥшра изымгәа-ӷьит 
Мушьни. Дхынҳәит, дхалеит аҳаԥы аҭаларҭахь.

* * *

Мушьни дхынҳәны ауаа рҿы данааи, ус иҳәеит:
– Абни дшәымбеи? Иеиԥш шәыцқьаны, иеиԥш 

шәсабины шәҟалароуп, уи адәҳәыԥш ахь анеига цҳа 
шәырыр шәҭахызар шәаамҭа анааилак.

Убри инаркны иаҳагьы апалеолит хҭаркӡоу, мамзар-
гьы зынӡа ибнеику, ақалақь ршьапы аалырх ӡеит Мушьни-
гьы Нинагьы. Ԥсҳәытәи арԥыс, УБОН-аа ргараж аҿы аус 
зуа Петра Навинкин уамашәа ибеит Пшыца аҳаԥы ша-

хала даныхәна, Мушьнии Нинеи рхы ақәырԥс ашьанҵа 
ԥшаара ишаҿыз данрыхҭыгәла. Аӡыҵәҟьа рыцәмаҷын 
уа. Аӡыхь хәыҷ цәыкәбар-цәыкәбарла акәын ишлеиу-
аз, уи аҳаԥы амҵан, ԥсҳәаа руаткаршыгақәа реиԥш. Аха 
археологцәа, уаҟа анкьа итәаз ажәақь иҭынхаз аџьам 
гәабалаа аҵаргыланы еизыргон аӡы. Уи дара ирызхон. 
Ажәақь (Отшельник, сыԥсымзар) инижьыз ашәҟәқәагьы 
ԥхьатәыс ирыман.

Руслан Гәажәба ииҳәо усгьы аӡәгьы ихеиҵаӡом, Аҷи 
Кьагәа-иԥа иакәзар, уи ашьанҵа-ҭыԥҳа иблала димбеит. 
Лассы-лассы еимарклоит Игор Антон-иԥеи иареи.

– Икәаԥӡа иудыруеитеи ашьанҵа-уаҩ дшыҟоу, Иго-
риок, изсымоукуазеи, – игәы ԥжәоит Аҷи Кьагәа-иԥа, зны 
ицәыбналаны ианцаз раҽԥнымҳәо, аха изихамыршҭуа.

– Афақтқәа, афақтқәа! – уи иааиҿеикуеит Игориок. – 
Иааг афақт, нас уаԥхьа сымхырхәозар убап.

Серпантин ителепат ҟазара ицәаргамахан, ҽнак иа-
аны дрыма ицеит Москватәи анаукатә усбарҭа маӡак 
ахь. Уа иҭырҵаауеит илшара ссирқәа. Анна Махаз-
иԥҳа адоқтортә диссертациа лыхьчеит, ауаажәларратә 
усқәагьы лыҽрылалгалеит. Аԥсшәагьы лҽадцала аҵара 
даҿуп. Алықьса Платон-иԥа дтәанчаҩуп. Демур атақси 
дақәтәан, уажә аҳ иеиԥш дыҟоуп. Иҩызцәа-аҵарауаа 
џьара цатәык анроулак, заҵа аԥара рымимхра, иусқәа 
зегь кажьны дрыццоит ҩымшгьы-хымшгьы.

Ахәных Хәаԥ ақыҭан адагьы, араион зегьы еицырды-
руа, Дыдрыԥшь ныхеиԥш ҳаҭыр ақәны иҟалеит. Амшаԥ 
аҽни Хьачхәама аҽни Ахәных акәша-мыкәша инхо, 

рныхаԥааҩ Мирод Гәажәба дрыманы ианамҵало, ау-
аа рацәаны иадеизалоит. Анкьа еиԥш акәымкәа, иа-
хьа пату рықәло иалагеит ажәлар рыԥшьаҭыԥқәа, 
Аныҳәагатәы аныҟарҵо зны Мирод ихитыз адәҳәыԥш 
аҿы, видеола иҭырхуеит, асасцәа нарышьҭуеит. Араи-
он аиҳабырагьы ааилоит, ианныҳәо акәымзаргьы, нас, 
ачеиџьыка ианахатәо.

Камидаҭ аҵыхәтәантәи иԥҳәыси иареи ааи-
бит, аха уаҳа наҭахымкәа. Ахаҵарԥыс дырхылҵит, 
дҳәатәхаҵаҩуп, аҵарагьы хар амамкәа иҵоит. Абри 
агалаварез данаало маҷк дирхагалоит акәымзар. Аор-
намент зну иӷәыцәмаҟьа амузеиаа цасҳәагьы иримҭеит 
Камидаҭ. «Баша идырӡуеит, иабаргеи зны ирысҭаз саб 
ишәақь», – иҳәеит. Шәмааин акәымзар, сла ҿыцқәа 
Пырқьеи Бжьацали шәышьҭасҵоит ҳәа реиҳәеит. 
Иҩны-инхара ирҿыцит иара. Аҭаҭын уаҳа заҵа дамыха-
ра. Зегь реиҳа иџьоушьаша ихахәгьы арҳәра даҟәыҵит 
иаргәҵысҭаҟны, Ихьӡгьы рымеикӡом. Камидаҭ рҳәар, 
«аа, баба» иҳәоит, Нур рҳәаргьы дхьаԥшуеит. Бзиа иши-
бац ибоит аҽыҩқәа. Ҽыҩк иҭиуеит, еиӷьу ааихәоит. 
Илшартә дыҟоуп: иԥҳәыси иареи еидгыланы еицыхан-
деиуеит, акыргьы рхашәалоит.

Акызаҵәык, иара ҟазшьа ҿыцны ишьҭихыз. Зны-
зынла дныҵашьшь дцаны Мачагәа иҳаԥахьы дхалало-
ит. Дынхәыҵаланы егьи аҳаԥахьы дкылсуеит. Уажә из-
баз ихарҵаӡом шаҟа иссирыз, зны уи ашьанҵа-уаҩ 
иҭихыз асахьа ҩычара. Урҭ злаҟеиҵаз ашәыга злы-
хыз седру, анарха амаӡамзаарын... Шәыгақәак аар-



ла ианыԥшуа, аха иҭыхыз узеилмырго иҟалеит уи 
аҩычара, дук мырҵыкәа. Дҩеиуеит иара, аҳаԥы 
анҭыҵ Ахаҳә ду дхаланы днықәтәалоит хәылбыҽ хала. 
Иҿырпынгьы абжьы аагоит игәыҭшьаагаха. Зыԥсаса 
Риҵа изцәагаз ахьча ҿырпын бжьыла ишҭигоз еиԥш, 
ҿырпын бжьыла дызлыԥхьо џьшьаны ишьанҵа-ҭыԥҳа 
ӡара еихатыр. Ҽнак еиҭашԥамаатри ҳәа дгәыӷуа зны 
жәҩангәашәԥхьарашәа иаатыз, аха уаҳа зҳарҭа-сырҭа 
рымбаӡаз уи адунеи. Иҿырпын бжьы гәыҭшьаагаха 
инахалоит уи алаԥшҳәаа. Аха уи алаԥшҳәаа иаабац 
ауп. Абан, аҳәырҭа алада – Џьырхәа-ных хыгьежьаа 
ԥшӡа. Уи алада – ачеи радқәа, аҿыцынхацәа рыҩны 
еихачаԥақәа. Зны-зынла, мраҭашәаразын, аҳауа еилых-
ха ианааҟалало унархьыԥшуеит нахьхьи, агаҿа, слан 
баҩыш шәа игылоу Пиҵундатәи аҩынқәа.

1988–1989
Хәаԥ–Аҟәа



АжәАбжьқәА

АӠЫЗЛАн

Ажәытәан ҽнак зны ажәлар анрызша, иахьыҩагылаз, 
ҭыԥҳак лшьапышьҭақәа ас ҿыц ианпыҟҟала, ашьха ил-
бааганы, Аӡмыжь Ҭылашьцаа аҟынӡа ишнагаз рбе-
ит. Ажәлар ирдырит уи Ӡызлан-Ӡаҳкәажә лышьҭақәа 
шракәыз. Аӡмыжь Ҭылашьцаа ааныжьны ашьха-
рахь дшықәҵыз Ӡызлан-Ӡаҳкәажә. Избанзар лара, 
– зегь ирдыруа усуп, – лышьхәақәа лаԥхьаҟа ирхан, 
лшьапԥынҵақәа лышьҭахьҟа иҟан.

Аха, абри зегь шыҟалаз ахы мҳәакәа аҵыхәа 
узҳәом.

Аҳаҭ фырхаҵа Аҳаҭба дгьыл харак аҟынтә иԥсадгьыл 
ахь имҩа дықәын. Ӡызлан-Ӡаҳкәажә ду лныс зҳәоз, 
аӡи-аԥси, аԥси-аӡи ҳәа аԥсуа жәлара идзырҵоз Аҳаҭ 
фырхаҵа. Ус, имҩа дахьықәыз, алаҳәажәқәа ажәҩан 
хыбны ишаауаз иааихьӡеит. Иҽгьы ааҭгылеит, иар-
гьы ихы ааираҳаит, алаҳәажәқәа ааҭгыланы, иҽгьы, 
иаргьы, дзықәгылаз адгьылгьы еиманы шьҭахьҟа 
идәықәлазшәоуп ишибаз азныказ.

Иԥсадгьыл ахьыҟаз иҽгьы иадыруан, игәгьы иадыру-
ан, Аԥсныҟа дааццакит Аҳаҭ фырхаҵа, алаҳәа иибаз ҽеи 
ишазҳәамыз дырны.

Аа, абааԥс, иаада, иаада аниҳәа, иааз зусҭа аниҳәа, 
ҳабацәа усгьы акрура мыцхәы бзиа ирбомызт, аибашь-
реи ақәылареи ракәын еиӷьаршьоз, шьоук ааит, аха 
иаҳԥырхагам, маҵуцәоуп, џьушьҭ, иаазаргьы, рҳәеит, 
мхык ҳзыдрашәап, жьык ааҳзырҭаап, рҳәеит.

Аха урҭ иааз ақәны аныдрашәоз, аҳаскьын ыҵм-
ыӷьӷьаакәа анышә адрыҳәҳәалон, ажь анырҭаа уаз, 
иахьзымнаӡоз, аӡахәа иаханы икыдыржәон.

Ус ишнеиуаз, руаӡә ишьапҭаршә аӡыхь иӡаа-
иӡәӡәалеит, ҽаӡә ихылԥажә ала аӡы итеит. Арҭқәа зегьы 
аӡәгьы имбеит, ирхылаԥшуадаз.

Арахь усҟан ҳабацәа аӡы аныртоз, Ӡызлан-Ӡаҳкәажә 
илыҳәаны акәын ишыртоз. Уимоу, аӡ-ҿыц анааргоз, 
аԥҳал иҭахоз аӡы наҟ идырхынҳәуан, ӡи-ӡи еицыларц, 
Ӡаҳкәажә лакәзар, уигьы аӡы зтоз дахылымбаарц азы.

Абас иаалырҟьаны урҭ иааз аӡиасқәа зегьы рҟьашьын, 
дықәҵны ашьхарахь дцеит Ӡызлан-Ӡаҳкәажә. Ишнеи-
шнеиуаз, аарҩара бааԥс ҟалан, аӡиасқәа зегь ҭабеит, 
рҟәарақәа ракәзар, ибашҳакха, ишҳамыркны иаанхеит. 
Аӡы иҭазгьы даӷьымзар акы еиқәымхеит. Ажәлар рымч 
рылӡаауа иалагеит, аха ирыхьыз рыздырӡом...

Ишԥаругәышьоз, ажәлар хҵәаны, урҭ ҵаҟа ил-
баауазшәа иҟаз лшьапышьҭақәа инарҿалеит. Шьҭа 
еилкаан усуцәоушәа ҳтәыла иалалаз амыцқьақәа 
шракәыз. 

Шьхатәылан иҟьашьымкәа инханы иҟан анаҟәуа-
қәа. Анаҟәуа сырӡ ҽыҭк аамԥҽны идырӡыҭуан, убаса-
ла ироуан аӡы. Ԥшьынҩажәа шықәса ашьха иҟан амра 
ихнарҵәаз жәлара. Еиҵагылеит зыԥсадгьыл ззымдыру-
аз абиԥара ҿыц.

Шәҩык аԥсҳа иԥацәа рҽеиҩшаны абааш аԥхьа 
ахәмарра иаҿын ҽнак зны. Ашҭа ҭбаа ишьагьуа иқәын 
зымч агарҭа ззымдыруаз арԥар шаҭлаҟьақәа. Ус 
руаӡәык дахьынаԥшыз, ԥҳәыск илаԥш налықәшәеит. 
Аирыӡ лыжәҩахыр иқәыргыла, мҩахәасҭала ахәы 
даҿала дҩеиуан лара хыхь, ныҟәашәа ԥшӡа, ӡара еиха-
тыр. Арԥыс дахьыԥшуаз, игәы аахыҭхыҭит, иблақәа ааи-
халашеит, усгьы ҿааиҭит:

– Уаа, сашьцәа, – ҿааиҭит иара. – Абри иҩеиуа 
ныҟәашәа ԥшӡа, ӡара еихатыр, лара илмыркьысӡакәа, 
леирыӡ хҿала иԥысҽуазар! – иҳәеит.

– Индәықәҵеишь, – наиаҭаркит иашьцәа.
Ахҿа аашәышәит, аирыӡ ԥыххаа ицеит, аԥ-

ҳәысгьы дыҭрысны даахьаҳәит. Арԥарцәа иара уа 
ихәацыхәаԥшьха иааикәагылт: ныҟәашәа ԥшӡа, ӡара еи-
хатыр лықәрахь днеихьан. Иԥҽыз аирыӡ аӡы ҭазаарын, 
аҽҽаҳәа иаалықәҭәеит. Анаҟәахь илыма дхалон уи аӡы, 
аӡ-ҿыц злыҵра асырӡ Ӡызлан-Ӡаҳкәажә дахымбаакәа 
илылҭарц азын.

– Шәызтәыда, шәара арныгқәа? – дҵааит лара.
– Аԥсҳа иԥацәа ҳакәын, џьушьҭ, – аалаҭаркит дара 

ԥхашьа-ԥхаҵо.

– Сеирыӡ ацлабра аҵкыс, сеирыӡ шәшаиааирыз, 
шәцаны шәџьынџь шәгар иаҳа еиӷьын! – нарҿалыжьит 
аԥҳәыс.

Арԥарцәа ираҳаз хьымӡӷыршьан, абааш иҩха шылан, 
ран иаалыдтәалеит.

– Ҳан, ԥҳәыск даабан ҵаҟа, ныҟәашәа ԥшӡак, ӡара 
еихатырк...

– Унан, быжәгәаламраа, уи зхаҵа дшеибгоу еибахаз 
лами!

– Ҳаи, лхаҵа дабаҟоу, деибгазар?
– Лхаҵа Аҳаҭ фырхаҵа иоуп, дуаҩызаҵәха амыц-

қьақәа дырҿагыланы, ҳаԥсадгьыл ахьчара даҿуп.
– Ҳан, аԥсадгьыл – уи закәызеи? 
– Шәцеишь, шәыхәмарлеи, быжәгәаламраа, – лҳәеит 

ашәҩеишьцәа ран, аха иаалыдҳәаҵалан, илыдмырҳәар 
рымуит, аҟәараш ахаҳәқәа амра иахьеиҟәнарԥԥахьаз, 
Аӡӷьы анырцә ишыҟаз урҭ рыԥсадгьыл. Имԥшыкәа 
рабџьар аашьҭырхын, инҽыжәибаҵеит аԥсҳа иԥацәа.

Амра иқәнаблаахьаз ртәыла агәҭаны дгыла-
ны, Аҳаҭ фырхаҵа Аҳаҭба ихала мацара амцқьақәа 
рабашьра даҿын. Ԥшьынҩажәа шықәса инапқәа 
еимымхӡакәа, ҩ-аҳәак еимларӷәӷәа иахьикыз, инацә-
хыԥқәа инапсыргәыҵа иалаланы, инапы азқәахь 
иалҟьахьан иара. Ашәҩеишьцәа ркьараз рыманы Аҳаҭ 
иааихьӡан, рымч ааибыҭан, амцқьақәа атәыла иалыр-
цеит. Ицқьахеит Аԥсны. Дук мырҵы кәа Анаԥеи Ана-
геи рыбжьара ахаҽаҳәа иауит зегьы ззыԥшыз ақәа 
ду. Аԥсы ааивнагеит иҿажәкхьаз адгьыл, иҿыхан, 

иаамақарт аӡиасқәа, ашҳам аҟәарақәа ирықәыӡәӡәаа 
амшын-гәы ихырҵеит, риаҵәара рзыхынҳәит архақәеи 
адәкаршәрақәеи.

Аҳаҭ фырхаҵа Аҳаҭбагьы, ҳқыҭа ааигәаԥхан, абра са-
ра аҳас сыҟаз иҳәан, аҵәыш аирсит; уи ашьҭахь ажәлар 
анаауа ҳәа ԥыҭк дыԥшын, аха игәы иазымычҳазт, сана-
ауа сыԥҳәыс ныҟәашәа ԥшӡа, ӡара еинаалагьы даазгап 
иҳәан, шәарыцара ашьха дцеит, араҟа иара дшаҳау ала 
ианшьан ныжьны.

Уа дахьҩеиз дибеит Ӡызлан-Ӡаҳкәажә. Аӡи-аԥси, 
аԥси-аӡи, иҳәеит Аҳаҭ. Блеи, иҳәеит, агаҟа, анкьатәи 
бтәарҭахь, егьырахь, сара сышьҭра ыҟанаҵ ԥсаҭатә быг-
хом ҳәа леиҳәеит.

Уи акәхеит. Ӡызлан-Ӡаҳкәажә ҳқыҭа иалсуа аӡ-
шьышьы дазыхынҳәит, лгәы иацәымӷыз ашьха рҩаш 
еибаха-еибафақәа ааныжьны.

Шәҩеишьцәа ран лакәзар, архаҟа данылбаау-
аз, аӡшьышьы даназааигәаха, аӡы ҭоумашь ҳәа илы-
цыз дразҵаазаап. Ӡызлан-Ӡаҳкәажә лтәарҭа ҿыцгьы, 
уаанӡа иахьӡыз сыздыруам, аха убри инаркны Ҭоумышь 
ахьӡхалеит.

Агаҿа иацәыхарамкәа аӡ-шьышьы аҽырҭбааны, 
аӡмыжь ҵауланы иҭатәон. Абри Аӡмыжь Ҭылашьцаа 
акәын тәарҭас илымаз Ӡаҳкәажә. Ҳқыҭа иатәыз абри 
аҭыԥ лтәарҭақәа зегьы реиҳа еиӷьалшьон лара, уи 
ус шакәыз зегьы ирдыруан, Аԥсны ҟьаҟьа дуӡӡа ахи-
аҵыхәеи. Есышықәса ааԥын ныҳәа аҽны Ӡаҳкәажә ду 
арԥыск ԥсаҭатәыс дылзааргон. Ԥсаҭатәыс иалырхуаз 

арԥыс аӡ-хәы ҳәа ишьҭан. Уи арԥыс иԥеиԥшыз шықәсык 
шагыз иаҳәаны ддыргәырӷьон, иаргьы шықәсынаҟьак 
насыԥ иманы, иҽи-икәадыри еиқәҵа ақыҭақәа дрылсу-
ан. Дахьнеилакгьы уас дҟарҵон, дыҩнардон, иреиӷьыз 
аҭыԥҳацәа аамсҭак иеиԥш дрықәиҭын, нас уи аҭыԥҳа 
лхаҵацараан, заҵа илԥырхагамхарыз, иаҳагьы илеи-
гәырӷьаны дыргон, аӡ-хәы диман ҳәа.

Уимоу, зны, Аҳаҭ иҷкәын ианиқәшәа, уара уаҳауп, 
уԥа ҳаиҟәаҵп рҳәеит, аха далнахзар, дыӡхәызааит, 
иҳәеит, иҷкәынгьы аб диаҭабуа ихы аалаирҟәит.

Уажәы-уажәы ана-ара Аӡмыжь Ҭылашьцаа инхы-
лон рҽырҭбаауа агьежьқәа. Шьыбжьагәазынгьы араҟа 
цәыҵалашьцаран: аԥслыш цәиаҵәаа, алаԥан тар, абна-
раса кьача еилашьшьы аҩ-ԥанк ирхагылан, аҟармеи, 
абнаӡахәеи, акәмарӷьаӷьи еилаԥаны, мрашәахәак 
зрылымҟьо аӡмыжь рхыбуан. Чықь-наӡак иаҟаран уа 
аҟәара иқәиаауаз аҭырасгьы. Иҿыбааӡаӡа, имриӡа 
уажәыгь уа иамоуп уи аҭырас хкы.

Убраҟа тәарҭас илыман Ӡызлан, зыблала дызбахьаз-
гьы шьардаҩын. Схаҭагьы сырхаануп уи дызҿаҳахьаз. 
Урҭ ирҳәо хасҵоит сара. Акы, уи даабеит зҳәаз рызегь 
зхазы феида иашьҭоу уаам, рыгәра зумгара иарбан. 
Ҩбагьы, иҟам иарбан ҳәаа змам ҳәа ари адунеи аҟны.

Зегьы ыҟоуп. Аха иаамҭоуп шьҭа, хьӡы згымыз, 
тәамҩахә змамыз аԥсҳа иҭыӡшәа цәыраагап. Аԥсҳа 
иҭоурых мҳәакәа, иузҳәом Аӡызлан лҭоурых.

Ажәакала, шәҩеишьцәа-быжәгәаламраа аҳра еи-
макны ишаанибарҵәазҵәҟьа, ажәытә нцәахәқәа рзы 
дықәхганы аԥсҳара аашьҭихит архонт Леон Аҩбатәи 

ҳәа ахара ирдыруаз аԥсҳа Алоу. Алоугьы аурым кье-
сар Леон Ҳазаргьы рҩыџьагь аҳазар ҳакан иаҳәшьцәа 
ирхылҵит, абасала аҩеиҳәшьцәа рԥацәа ракәын. Зны 
Аԥсны иқәнагалаз, аха усҟан нарха змоуз ақьырсиан дин 
аиҭарҿыхара иҽазикит аԥсҳа Алоу. Мшыннырцәынтә 
рҿаархеит, рыблақәа нарҳәы-аарҳәуа, ирыцқьаз аҵа-
рауаа. Иаҳәа нымҩанҵо акәын ижәлар ишреилиркаауаз 
Алоу адин ԥшьа аҵакы. Ажәытә мырҭаҭ ныха тәарҭақәа 
зегьы ҩеилаҟәыбаны, урҭ рҭыԥан аԥшьарҭақәа ичаԥеит 
аԥсҳа.

Рҵыхәа уа иааԥҵәеит Ӡаҳкәажә лымҵаныҳәара 
шьаарҵәырақәа.

Зныкыршәа ааԥын ныҳәаз ауаа ааилон Ӡызлан 
лтәарҭахь, уажә арԥыс ицымхәрас кьанџьак кны. Амш ла-
шара иацны акәымкәа, аҵх рҽалак акәын дара шааиу-
аз. Ахара рхы иавбо акәын ишааиуаз: ишԥаҳаури-тәа, иу-
ам ҳаԥсҳа қәыԥш; иаргьы, нас, иара иоуми анкьа ишыҟаз 
еиԥш, Анаԥеи Анагеи рҟынӡа – ҳтәыла аҳәаа еиҵызхыз.

Убри инаркны маҷ-маҷ, аӡаҳкәажә дуӡӡа лымчра 
лымпыҵӡаауа аҿаанахеит. Аӡхьамԥш зҭыргоз аӡиас-
қәеи аӡыхьқәеи адаӷьқәа рҭаларц егьрыгмызт.

Уи азмырхакәа, аԥсҳа гәаҭеи Алоу даалаган, ҳқыҭан 
ашхәацәырҭа ичаԥеит, аҩӡыбжьара ашхәаныҟәарҭа 
рыбжьигеит, аӷба рымҩа зырлашашаз Акра ду иргылеит.

Ӡи-ӡи еицылоит, егьамам, Ӡаҳкәажә ду, иҳәеит Аҳаҭба. 
Уахь снеиуам, даӷь ҭыԥхааит, са исныҳәаанӡа, лҳәеит ла-
ра. Ӡызлан-Ӡаҳкәажә ду ауаҩы бызшәа лызҳәаӡомызт, 
ншьанла акәын ауаа дышрацәажәоз.

Аамҭа цеит, аԥсҳа имчра ҩадаҟа ииасит, ус 
ишнеи-шнеиуаз, ашхәаныҟәарҭа уаҳа шхәа ан-
хымла, ӡбааррахеит, ихәхәаӡа, ииашахәҵәаӡа. Раҳ 
Соулаҳә, Аҳаҭ фырхаҵа Аҳаҭба иԥеиԥа иҭатәо иалагеит 
ақыҭауаа, адаӷь ҳхы ргеит, акәыбры ҳарфеит, иагьҵасым, 
ашхәаныҟәарҭа еимаԥсатәуп ҳәа. Арахь рхаҭақәа аусу-
ра рҭахымызт, аибашьреи ақәылареи ракәын изызгагаз. 
Аҳ Соулаҳә харахәыц иакәзар, аӡмах шәызҭаҳарбоит 
ҳәа рҽырҩашьаны ҩаԥхьа амыцқьақәа рцәаар ҳәа 
дшәаны длакҩакуан. Ашәарыцара дазгаган аҳ Соулаҳә 
хра-цыԥхьаӡа иҭамҳа еиҿажьын. Ӡызлан-Ӡаҳкәажә 
лакәын имаршәа иахылаԥшуаз.

Ажәлар рычҳара аарыцәмаҷхан, иаагыланы Аҳаҭба 
ишьҭамҭа ршәиит. Ишышәизгьы маӡалоуп, иаҳра ар-
гама имамкыкәа. Ареволиуциа ҟалаан ӡагьы аӡмах 
иашахәҵәа уаҩы изҭамырбаӡеит. Ажәытә Баҭал иҳәо 
саҳахьеит, ихаан ҳқыҭантәи апап Иуана иагараан ду-
баргьы аӡмах дхықәгыланы адаӷьқәа рыбжьы итетрад 
ду ианиҵон ҳәа.

Абас мацара Ӡызлан-Ӡаҳкәажә ду длеиуа-длеиуа 
мацара, дышлеиуаз баша ӡызланхеит. Сажәабжь еизада 
ахьалагаҵәҟьо абракәзар ҟалап.

Уи сҳәеит ҳәа, иахьа уажәраанӡагьы ауаа лыцәшәон 
лара. Иаҳҳәап, аҭаца-ҿыц аҩны данааргалак, аӡызлан, 
уи аҭацагьы дахымбаакәа аӡы лылҭаларц азын, 
ачашә ҟаҵаны аӡаҿы дырныҳәар акәын, уаанӡагьы 
ӡаагара дрышьҭӡомызт. Амгәарҭа иҭоу асаби аӡызлан 
длымҟаҭәаразы, зцәа зтәымыз аҳәса аӡахьы инеиӡомызт. 

Хәланышьҭахь ахәыҷқәа, заҵа аӡхықәахь ирмышьҭрыз, 
адәныҟагьы идәылрыжьӡомызт, ӡызлан илыржьамкыр 
ҳәа ишәаны.

Ауаа ахьлыцәхьаҵыз азы ргәаӷ лкит аӡызлан. Уахын-
ла амҩасцәа рымҩа кны данрабашьлоз ыҟан. Шәақьи 
кьарахәи лара лҿы егьрылшаӡомызт, аҳәа цҳафыргьы 
иара убас, избанзар атыҟә ала дамҵасны илкуан. Аҟама 
акәын аӡызлан дзыцәшәоз: уи аҩ-ҿык ахьыцҳауаз 
аҟынтә акырҭа лымаӡамызт. Аҳәсагьы, ӡаагара ианцоз, 
зеиԥш ҟамло егьыҟам ҳәа, аҟама рыҟәнырҵон. Амала, 
аӡызлан дзызгагаз ахацәа ракәын.

Аха лара дахьугалак, дыԥҳәысын, ахацәа ԥҳәыск 
лзы абџьар ҭыхра рхы иаҭәаршьозма, аӡызлани дареи 
анааиҿаҳалак, напышьашәала еибакуан. Лымаанагьы 
шьҭа зегьы ирдыруан: аӡызлан лызқәа дузықәҵаӡомызт, 
избанзар лшьапԥынҵақәа лышьҭахьҟа ирхан, убри 
аҟынтә дырҭрысны лгәышԥы дықәрыжьуан.

Уи ахацәа. Аха ашәаргәындагьы, амчыдагьы, 
алеиқәа ицзар, аӡызлан имԥан дықәлараны дыҟамызт. 
Алеиқәаҵәа мыцхәы дацәшәон лара.

Зны ашәарыцаҩ Акәын-иԥа Мамсыр Аҳаҭба, 
Ҭоумышь-хықә давала дышнеиуаз, аӡызлан дибан, ам-
за шәахәа рықәыҷҷа иахьеиқәԥаз, иара даиааит. Аҳаҭ 
фырхаҵа ихылҵыз саргьы бсаҩымсызар, абри ауп 
ибықәнагаҵәҟьоу иҳәан, аӡызлан дылкаижьын, лхахәы 
ҽыҭк амихит. Дшыӷьаҵәы-ӷьаҵәуаз лмаш әхәы ихылԥа 
инҭеиҵан, иҵәахит, убри инаркны аӡызлан иҳәатәы 
дықәныҟәар акәын. Уи акәхеит. Аӡызлан илиааиз 

Аҳаҭба хаҵа диҿҳәарахо бзиа дылбеит. Лыжәанацәак 
илырбеит, жәашықәса длымазаарц даҳәо. Мап ҳәа ихы 
ааирҵысит иара, даацәажәар, абз зҿамыз аӡызлан, иара 
дахьуаҩытәыҩсаз, абз ахьиҿаз азы диҵашьыцны, ибз 
ааиҿылԥаар шлылшоз игәаларшәо. Ианаму жә-нацәак 
илырбеит, жәшықәса усымаз ҳәа, аха ашәарыцаҩ Аҳаҭба 
ҩаԥхьа мап икит, иԥҳәыс қәыԥш аҩны дшизыԥшыз 
игәаларшәо. Аӡызлан лнацәақәа акакала ихалырҟәалон, 
аха лнацәкьыс азыбжа анилырба ауп ашәарыцаҩ, ааи 
ҳәа ихы анирҵысыз – шықәсыбжак. 

Уи ашьҭахь уашхәа лирҳәеит, нас шықәсыбжак 
аӡызлан длыцынхон иара, ныҟәара ицаз аԥсуа хаҵа, 
иԥҳәыс қәыԥш гәҩара лымамкәа, шықәсыбжак дынхар 
ауеит ҳәа азыӡбаны. Аухаҵәҟьа, илырбаз уара идыр, аамҭа 
иазԥысҵәаз маҷцәоуп ҳәа дахьхәит, раԥхьаӡа акәны 
ашьыжь шарагьы дамеигәырӷьаӡеит ахаҵа. Аха ус ишне-
иуаз акәымкәа, иҩнаҭа гәхьааиго далаган, ҽнак, фымыз 
цоу, фышықәса цоу, ирызгәамҭаӡакәа, Аҳаҭба инхарҭаҿ 
иаанаган, ацалаҟьа ихаланы иҭхаџьуан. Ашамҭазын 
икараха рыбла нҭаан, иԥҳәыс дҿыханы, ашыӡ ҭызгоит 
ҳәа аца дшаадгылаз рымбаӡеит. Ашәарыцаҩ Акәын-
иԥа иԥҳәыс дыԥшызар: иӡны иҟаз лхаҵеи аӡызлани 
еигәыдибаҳәҳәала ацалаҟьа иқәиан, аӡызлан лыхцәы 
қамызуа асаара иахьышьҭасуаз, аԥшалас инага-ааго аса-
ба иланарҳәазон. Азныказ уи лыхцәы мҵысӡозшәа, аца 
гарыгаҽозшәа лбеит ашәарыцаҩ иԥҳәыс. Ԥыҭраамҭак 
дгылан лара, деиқәышьшьы, ицәаз дырзыԥшуа, нас 
ашьшьыҳәа аӡызлан лыхцәы аашьҭылхын, инаганы 

дахьышьҭаз иналывалҵан, ашыӡ мгаӡакәа аҩныҟа дце-
ит. Аӡызлан дыцәазшәа ҟалҵон, аха зегьы лбозаарын. 
Дҩаҵҟьан, Акәын-иԥагьы дмырҿыхакәа, дныҵашьшь 
дцеит, хаҵеи ԥҳәыси рыԥсҭазара дналҵны. Уи нахысгьы 
уаҳа Аҳаҭбақәа рыжәлантәык диԥырхагамызт аӡызлан. 
Аҳаҭбақәа рыҳәсақәагьы пату рықәҵаны лара дыз-
хараз ачымазарақәа рыхәшәқәа рзаалыртуан. Дара 
Аҳаҭбақәагьы уинахыс алеиқәаҵәа анырҵомызт.

Абас дааиуан ԥсра зқәымыз аӡызлан хылас, лызаҵә-
ра дагәылашьшь, зны-зынла лгәы хьаауа. Лгәы анхьаа-
лоз Аӡмыжь Ҭылашьцаа дынхықәтәа ланы, амаркал-
дышь шәҭқәа ӡаалыԥсалон, нас урҭ ашәҭқәа ӡариқәақәа 
иахьӡааҟәрылоз дырзыԥшуа даатәалон. Убасҟан лыбла 
иаахымҵуа иаахгылон сахьак: ашәарыцаҩ иԥҳәыс да-
алыдгыланы, аӡызлан лыхцәы аашьҭыхны, дахьықәиаз 
ацалаҟьаҟны ианлывалҵаз. Даалгәалашәон уи аԥ-
ҳәыс, зхы зыкәаҽ, ашыӡ мгаӡакәа амаҵурҭахь ине-
иуаз. Убасҟан даахьҭакызшәа дааҭрыслон аӡызлан, 
хышәшықәса раԥхьа илыхьыз иахьагьы дацәыԥхашьо. 
Аха дук мырҵыкәа илцәааԥсон ахәыцра иашьцыла-
мыз лыхшыҩ, нас наҟ зегьы аалхаршҭны, амрахәагахь 
даацәырҵны аҽыкәабара далагон, аӡы ҭҟьо дыхәмаруан, 
аӡы ацыԥхьқәа ирылыԥхоз ацәаҟәа даԥшуа. Лыб-
ла аргәырӷьалон уи ацәаҟәа, аха дагьаршәон. 
Дзыцәшәаҵәҟьоз ацәаҟәа акәмызт аӡызлан, аӡызлан 
лнашана иланаҳәон знымзар-зны лыԥсҭазараҟны 
ицәырҵраны ишыҟаз зыбжь-шәахәак ҟьашьыз 
даҽа цәаҟәак. Аӡызлан илдыруан уи лҵыхәтәааира 

ишазҳәахоз. Лара дынцәахәын, лара ԥсра лықәмызт, 
аха илдыруан аӡызлан знымзар-зны ахаан лыҟазаара 
нҵәара зқәым, чҳашьагьы змам шәымҭакны иааҭгылар 
шалшоз, хышәшықәса раԥхьатәи ахҭыс аалгәалашәаны 
даныцәқәырӡклоз еиԥшыз шәымҭакны. Ма убасшәа 
џьара акы. Аха аамҭа макьана иааҭгыларц агәы иҭамызт.

Аамҭа зны иӡышьшьушәа, зны ирҩашха Аԥсны 
иагәылсны ицон, зегьы збахьаз ҳтәыла митәык 
иазымԥсахкәа. Аӡызлан лыхьӡ-лыԥша, ацәыкәбар аӡы 
ианыхшәалалак иаахыло агьежьқәа реиԥш, еиҵало-
еиҵало, икьаҭо-икьаҭо ишааиуаз, зынӡа имкьаҭацкәа 
иааҭгылеит.

Аҳаҭбақәа ашәарыцараҿ ишыманшәалац иман-
шәалан.

Убас ишнеиуаз акәымкәа, ареволиуциа ашьҭыбжьқәа 
анеиқәтәа, Аҳаҭбақәа иреиуаз аҵыхәтәантәи аҭауад-
амуча, анхацәа лаӷырӡыла дкәабаны дымҩаԥыргеит. 
Габаа, анкьа аҳ ихәы зуаз, уажә ижәларацәаз, инхацәа 
бзиаз, аҳ иҷкәын цәа аҩыџьа ааӡара иргеит. Аишьцәа 
руаӡәк даныҩеи дас, ақалақь ахь иԥсы иган, уа ауаҩра 
илҵын, уаҳагьы арахь дықәымлеит; егьи даныхәыҷыз 
дрыцәкаҳан, дцыркьхеит, Наган ҟадыџь. Наган ихьӡын 
иара. Акы даԥсамхеит уи ауаҩ. Ақыҭаҟны патук 
иқәмызт.

Ақыҭазын аџьабаа збаҵәҟьоз Гьыргәал Лагәысҭан-
иԥа иакәын. Шьоук реиԥш, ажәала акәымкәа, усла ақыҭа 
дацхраан, абнара хыршьааит, аужәра хыртит ақыҭан. 
Абнақәа рааигәара инхоз ракәзар, ашәи, аџьи, ахьеи 

кубометрала иаларҵан, акыргьы рхашәалеит; уи азы 
иаҳагьы Лагәысҭан-иԥа ихьӡ ҳәаны аӡы ржәуам.

Даныхәыҷызгьы ҳқыҭахь дааргалон Грышьа 
Лагәысҭан-иԥа. Дбыжәгәаламуа адәы днықәлон, 
ашәҭқәа ҟәшәо, иан лыбжьы хааӡа инеишьҭаҿылҭлон. 
Грышьа Лагәысҭан-иԥа дыҩуан, ашәҭқәчычқәа еи-
зигон, знымзар-зны иҟьашьыма, быжәгәалам хәыҷ, 
иҟәашкакараӡа ишәыз икител хәыҷ. Иахьа, ара аҩны 
аниргыла, дандачныкьха, иара иҳәалоит еиԥш, ақалақь 
аҿы аҩын ду шимоугьы, араҟа анхара еиӷьеишьоит. 
Уи Вахтанчик иани иареи ирымаз, сара, апенсиа сан-
ца, сыжәлар срылагылазар еиӷьасшьоит, иҳәалоит иара, 
ԥсыӡкра дышнеиуа гәашәк аԥхьа данааҭгылалак.

Аӡызлан убас дтәаны ашәарыцаҩ иԥҳәыс лхым-
ҩаԥгашьа дазхәыцуанаҵы, шьаҿа ҭбаала ԥхьаҟа ице-
ит ҳқыҭан ааглыхра. Аҵыхәтәантәи ажәашықәса амаца-
ра иалагӡаны араҟа иаадыртит: акы, ахәша зауад Акра 
ахықәан; уи адагьы, аӷәхырҭа зауад, Бзарӡы ахықәан; 
ахимкомбинат Ԥсҭа ахықәан. Кьыс змаӡамкәа ишыцқьаз 
иаанханы иҟаз Ҭоумышь – аӡызлан лтәарҭа акәын.

Иаамҭоуп иҳәан, ахьшԥа ҳәа изышьҭоу аԥсыӡ жәла 
бзиа ааӡашьа ижәлар идирҵарц иақәикит Гьыргәал 
Лагәысҭан-иԥа. Аха аӡиас инхарҭа маҷк иацәыха-
раны илеиуан аҟнытә, ахьышьҭра еиҭагатәыс иоуит. 
Иаргьы даалаган, аџьам поет Фирдоуси иеиԥш, аԥара 
азоужьын, ашхәа хымлеит умҳәозар, ашхәаныҟәа-
рҭа замана хәхәаӡа, иашахәҵәаӡа инҭижааит. Ҭоумышь 
ацәқәырԥа ԥсыдақәагьы шәаԥырҳаԥуа уи инҭаланы 

рҿынархеит. Аха уи Аӡмыжь Ҭылашьцаа иацәыхаран – 
аӡызлан ԥырхага лмоут, иагьлызгәамҭеит. Амала раԥхьа 
қәак ауны аӡы анаахыҵ, аӡиас ҩаԥхьа ахьышьҭрахь 
ихынҳәит, ихәхәаӡа, иашахәҵәаӡа иҟаз ажрагьы 
ӡбааррахеит, аура ахьынӡоураз ирцәыдаӷьҭыԥхеит, 
ажәытәан апап Патеиԥа адаӷьқәа рыбжьы ахьаниҵоз 
ашхәаныҟәарҭеиԥш. Ақыҭа уаагьы адачныкь иааид-
тәалеит, рабацәа аҳ Соулаҳә ианидтәалоз еиԥш, 
ужра наҟ еимоуԥсароуп ҳәа. Грышьа Лагәысҭан-иԥа 
игәылацәа ражәа ааҩбамтәкәа, иамузар иамуит иҳәан 
абульдозерқәа ылиҩааит, аха анышә иҭихыз еиқәысхьан, 
ажра азҭмырҭәааит. Агаҿантә ахаҳә аагатәхеит. Еиҭах 
ҩышә метра арахь, ҳамрақыҭахь иазааскьеит амшын.

Амшын ааскьагахеит, аӷәхырҭа зауад азын абнақәа 
ахьхыршьааз ахәшатә зауад азын абазаликеи, агьерани, 
аԥачули лаҳа-лаҳауа ишәҭуан. Ажәытәра иагазгьы хьа-
ас аӡәгьы имамызт. Лхалаӡа даанхеит аӡызлан. Лассы-
лассы уахынла ашьаҟа ҿыцқәа ирыбжьындаз афымца 
даҷқәа днарықәтәалон лара, афымца дарчыхәчыхәуа 
ақыҭа лаша, ақыҭа лахҿых далаԥшуан.

Зны шьыжьымҭанк аӡызлан дыԥшызар, хаҵак 
аҵәгәыр кны лыӡмыжь дыхтәалоуп. Дтәоуп иара, ашьу-
шьа иалху чынаа рыкьанџьеиԥш дзажәӡа, дҟәызгаӡа. 
Абас дахьтәаз, ишахәҭоу ала иԥсы ахьишьоз, аҳауа 
цқьа ахьифоз акәын аԥсыӡкра аиҳагьы игәы ҟазҵоз 
иара. Уи ҩашьомызт. Аӡызлан хаҵак димабашьижьҭеи 
акрааҵуан. Уи ауаҩ диеилаҳартә иԥнымызт, аха ус-
гьы цәиккрак изызундаз аалгәахәт. Адачныкь, Грышьа 

Лагәысҭан-иԥа иакәын иара, ҳәара аҭахума. Аӡызлан 
лыҽӡаны ишьҭахьала дааиасит. Игәиҽанӡамкәа иха-
хәы днамҵасып, иаргьы адыхҳәа дааҭрысып, нас 
данаахьаҳәлак, аӡызлан дыҟаӡам шиҳәоз акәымкәа, 
ишьҭахьҟа дышгылоу ибап, арҵәааҳәа дшәаны 
дыҳәҳәап, ларгьы уаҵәҟьа ибз ааиҿылԥаап. Аӡызлан 
дыццакӡомызт. Ихы ларҟәны дахьтәаз дааихыкәшан, 
иаԥхьаҵәҟьа дааины даагылеит. Аԥсыӡ иаркьыц 
иаҿалан, ахара иаҿын, аха адачныкь, игәалаҟа-ихалаҟа 
акы дахьазхәыцуаз, ибаӡомызт. Ус акәымкәа, проект 
ҿыцқәак рыӡбара даҿызҭгьы?

Ихахәы лнацәа налалырԥеит. Адачныкь ддысны ды-
ҟазшәа акгьы ибаӡомызт. Иҩыҵрақәа аалырчыхәчыхәит, 
ауаҩы замана. Адачныкь игәы раҳаҭӡа, аҭаҭын чаԥа зҭаз 
иџьыбахь инапы нымҩаниҵеит. Аԥҳәыс ишлаҭәамыз 
иаԥхьа дгылан лара. Гьыргәал Лагәысҭан-иԥа ԥшьаала 
ираӡны иеихымца неихеикшан, аҭаҭын днаҿыхан, алҩа 
аауишьҭит.

Алҩа ԥықәсыларада аӡызлан лцәа иналсны аӡы ин-
хылеит.

Убасҟаноуп аӡызлан ианылдыр Гьыргәал Ла-
гәысҭан-иԥа лара дшимбоз, дшимаҳауаз. Лареи иа-
реи еиқәымшәоз, хаз-хазы иҟаз ҩ-дунеик иртәын! 
Дхазымҵоз рзыҳәан дцәада-жьыдан аӡызлан!

Уи аухаҵәҟьа аӡызлан арҩашьыга змаз дацқәак, 
ҵиаақәак еиҵалырԥхьан, рыжәтәык рылхны лҽалы-
ршьит. Амчреиԥш ацәеижьгьы шылцәыӡуаз дазхәыцуан 
лара, лылахь еиқәышьшьы, еилылкаауан аӡызлан, лара 

дхазҵо, иреицәоу гаӡа-маӡак даныҟамла, аҽны ларгьы 
дшыҟамлоз.

Аха ацивилизациа злысхьоу ақыҭақәа рҟынгьы 
иамоуп алашьцара ҟәызгаӡа изҭатәоу кәакьқәак. 
Иаҳҳәап, игәаҭоуп аӡмыжь цәыҵлашьцаа ихы қәынхало 
аҭаацәара рхаҭақәагьы цәыҵашьшь, акалашәақәа 
ишыҟоу. Урҭ рыблақәа, ирҳәан еиԥш, есааира абнахь 
ауп иахьыԥшуа. Ажәытәра иатәу амцхаҵарақәа афым-
ца цәашь шаарықәԥхалак наҟ инықәбоит, аха аӡмыжь 
цәыҵлашьцарақәа ирхықәынхало рфымцагьы кәиӡоуп 
ишарку.

Аҳаҭбақәа рҵыхәтәа иакәзар, Аӡмыжь Ҭылашьцаа 
ахықәан акәын дахьынхоз. Ҭоумышьхықә дынхон иара. 
Макьана Ҳаҭаа рҵыхәтәа диқәгәыӷуан аӡызлан.

Аха, Аҳаҭбақәа рҵыхәтәа аҩны атәара, анхара дашь-
цыламызт усҟак. Ақалақьаҿ иҟаз иашьа, автобусқәа рҟны 
ажәлар иӡбахә иалацәажәартә ауаҩра анилҵ, Аҳаҭба-
қәа рҵыхәтәа азныказ автобусқәа дырҭаланы аныҟәара 
ҵигеит. Иҽырҩашьаны дазыӡырҩуан иашьа иӡбахә 
бзианы иахьалацәажәоз. Иаҟара ицлон иара усҟан. 
Иџьашьатәума, иаҳауан иара, Ҳаҭаа дуӡӡа ирхылҵыз, 
деиӷьхаргьы ауан! Иашьа иоуп егьызлымҵгәышьаз, 
иаҳауан Ҳаҭаа рҵыхәтәа, аха усгьы иаҟара ицлон. Нас 
зныкыршәа ақыҭа дналҵӡаны дцан, џьара ӷбакы дақәтәан. 
Ашьҭахь, ԥҳәыс дааиган, ҩаԥхьа иҩны дахылеит. Звено-
водс ашхәа зауадаҿ аус иуан. Ажәра бзиа ибон.

Иԥҳәыс хәаша ԥшра бааԥск, ҿымҭҩык лакәын, 
аха, аӡызлан дзыргәырӷьаз – дшарамшашәа дыҟан, 

Аӡызлангьы даалаган аҳаскьын-хәшәқәа рымаӡа лзаа-
лыртит уи. Аха аҭаца лыблахь аҽцәыргара лзымгәаӷьит, 
аӡызлан. Аӡәгьы зыгәра хеимҵоз аӡызлан, лхаҭагьы лхы 
агәра лымгошәа дҟалахьан.

Амала, иабацәа ртәы ҳәа акы ааиламлеит аҵыхә-
тәантәи Аҳаҭ. Агабба ҳәа акәын ашәҟәы дшаныз. Хҩык 
ахәыҷқәа иман – ҷкәынки ҩыџьа аӡӷабцәеи. Акы 
даԥсамызт иара ус Ҳаҭаа рҵыхәтәа. Аӡызлан илиааи-
хьаз Акәын-иԥа Мамсыр иҵкар. Аӡызлан, ҭоуба еилам-
го, жәытәаахыс дызԥырхагамыз ажәлантә рыҵкар. Абри 
Ҳаҭаа рҵыхәтәа, ԥҳәыс данааига, аӡызлан илықәнагоз 
аныҳәагатәы ҟаимҵеит, уара! Иԥҳәыс лцәа лтәымкәа 
даныҟазгьы, ӡаагара дишьҭуан, уара! Хәланшьҭахь 
ихәыҷқәа аӡхықә ахь идәылҵыр иуан, уара! Абас акәын 
дшыҟаз Ҳаҭаа рҵыхәтәа.

Иара усгьы амцхаҵарақәа рыгәхьаа зма-
даз. Ақыҭауаа беиахеит, аҩнеихагылақәа рчаԥеит, 
амашьынақәа аархәеит. Аха, иага ус иҟазаргьы, ҩынтә-
ҟа дзыргәырӷьашаз лбеит аӡызлан: илбеит ауаа рыхдыр-
ра ҭылашьцаа макьана ишҭаҵәахыз уи ашәаӡыӡара.

Ҽнак лыла иабаз ахы инаркны иаҳҳәап.
Амра нҭагьалон. Аӷәхырҭаа рыҳасабеи лырга ҩԥҳәыс, 

зуаҩра ыҟаз, зҵара ыҟаз, хәылбыҽхак аҩны лхала да-
анханы, арахә шеиллыргоз акәымкәа, ажәзҩа еиԥшшәа 
чмазарак аҳаиуан ирыдылбалеит. Жәытә-натә аахыс 
ажәзҩа арахә ирылазҵо Ӡаҳкәажә лоуп ҳәа иԥхьаӡан. 
Аҳасабеилыргаҩы заҵа дыҩны уаагьы рахәгьы ртәы 
здыруаз аҳақьым Гәазаа иахь ддәықәымларыз. Аҳаҷа-

ҳәа иаалгәалашәеит лара Аҳаҭ иԥҳәыс аԥсуала ахәшә 
шылдыруаз. Ҿымҭ цәашь дук аалыркын, агәарабжьара 
дыбжьаланы Ҳаҭаа шыҟаз лҿыналхеит. Днеиуан ла-
ра ҿымҭ, лҽеихарԥс, илԥылоз аӡәгьы аҭак имҭаӡо, 
гәарабжьарала, лҵәыџь жжаӡа, ахәылԥ далашьшь. 
Раԥхьа дгәазҭаз аԥҳәыс, акамбашь хьара дахьаҿыз, 
лнапы ачыргә ахьакыз уа инхеит, лхаҵагьы дгачамкны 
абат ашьапы аноуишьҭ, абат аин иахьыназыҩыз, хшла 
ипеипеиуа иҭәны игылаз аныга хыршәҭны инканажьит. 
Аҳасабеилыргаҩы лхы-лҿы гәырӷьахәха, дҭанагаланы 
днеиуан. Аиха мҩа нымҩахыҵ иаалԥылеит бжьҩык 
лыҷкәынцәа. Амшын ахьынтә иаауан дара, рпапиросқәа 
хәхәа-хәхәаӡа ирҿакны. Ран данырба аҷкәынцәа 
еибырҳәазшәа рарма напқәа рышьҭахьҟа ирҵәахит, 
уи реицыҭрысра иаҳагьы ишараргамоз рхашҭны. 
Аха аҵәыџь назгоз ран амца ԥааҩы длеиԥшха, акгьы 
лымбаӡо лыҷкәынцәа днараҩҟьеит.

Аҳаҭ иԥҳәыс иаразнакала иҟалаз лдырт. Ларгьы 
ҿымҭкәа, ишаԥыз еиԥш, Аӡмыжь Ҭылашьцаа ахь длал-
баан, ҿымҭ аӡхьамԥш лыма дааит. Ҿымҭ, ла лыда ша-
маха уаҩы изымдыруаз ҳаскьынқәак ааиҵалҟәа ҟәан, 
аҳасабеилыргаҩы иналлыркит.

Абри даара иахыччеит, цәажәатәыс ирыман ақыҭан. 
Аха ара, ишакәхалак, арахә еиқәхеит. Лаҟара лыцле-
ит аӡызлан. Лара уи лымчала ишыҟалаз агәра ганы 
дыҟамзи. Аха Ҳаҭаа рҵыхәтәа?

– Акрадыруама бҳаскьын, ауаа акосмос ахь иԥыр-
уеит, – ҳәа леиҳәеит иԥҳәыс.

– Ашьшьыҳәа, уара! – лхаҵа иажәақәа аалцәымыӷхеит 
лара. – Ҵасым! – лҳәан, Аӡмыжь Ҭылашьцаа шыҟаз 
даахьаҳәит, ларныг иажәа Ӡызлан ишылмаҳаз агәра 
лгарц лҭахызшәа.

Адырҩаҽны захьӡыз Ҳаҭаа рҵыхәтәа иԥшҭра 
бжьацәаӷәатәыс иман. Усгьы иара, афилософцәа зегь 
реиԥш, анхара митәык инапаҿы иааиуамызт, ихатәы 
ҽгьы имаӡамызт. Аҽы зтәыз ашацкыра дацгыланы, амра 
шцәаанӡа иҵакны иман. Уи ашьҭахь иааҵыртланы Аҳаҭ 
ииҭеит. Кәыркәа мра ихы иақәццеиуа ацәаӷәара дала-
геит Ҳаҭаа рҵыхәтәа. Ҩынтәҟа-хынтәҟа ҳара, ахәыҷқәа, 
аҽыкәабара ҳахьаҿыз аӡҭаларҭахь, иҽы иманы днеит, 
аӡы аиржәырц. Дкәаԥӡа дыҟан усҟан. Сааҭкгьы мцацкәа 
уаҟьан-чаҟьан быжьқәак ҳаҳан, ҳаҩуа ҳааит.

Амра ихы иҭалоу, акы ихьит Ҳаҭаа рҵыхәтәа. Га-
баа ахацәа илаԥсны дыркын, иара иҽрымжәаны 
џьара деихон. «Соушәыжь, абаа, ана ахәмарра-ччара 
ыҟоуп!» – дрыҳәон, иҽрымихуан иара. Аха доуры-
жьуамызт. Уахь акгьы ыҟаӡамызт, амхҭреи аӡбаареи, 
урҭ рнаҩс аӡызлан лтәарҭа, Ӡмыжь Ҭылашьцааи ры-
да. Егьирахь хар имаӡамызт Аҳаҭ, дцыркьыԥуа 
данаарымпыҵҟьалак, ахәыҷқәа даҳмаахарц даҳхы-
кәшон. Ҳаргьы ҳицәшәаӡомызт. Доузмышьҭуаз ра-
кәын иаҳа ҳзыцәшәоз ҳара, ахәыҷқәа. Дҵәуо дрыҳәон: 
«Соушәышьҭ, абаа, ана гәырӷьароуп-ччароуп!» Уи 
ихыҵыз, ишны ихыҵыз игәхьаа, иаԥш лак ихәы-ижьы 
ааиланаргыларын. Аҩны дазмыркуаз, зны аӷба дҭазҵаз, 
зны автобусла дзырныҟәоз игәхьаа.

«Соушәыжь!» – дрыҳәон иара. Зныкшәа дрымҟьаны 
ддәықәлан, шьапҿаршә изыруит. Уажәшьҭа иазхоуп, 
ҳгәы кыдихӡеит ҟарҵан, дынкажьны ипҟара иалаге-
ит. Ус, исгәалашәоит, шәымҭак даалҵит иара дыккаӡа. 
«Шәысмысын, сашьцәа, сыҷкәын ишибо!» – иҳәеит 
иара, иҷкәын идагьы ҩыџьа иӡӷабцәа хәыҷқәа иара 
абраҵәҟьа аб дрыцҳашьаны, ргәы ԥжәаны аҵәуара 
иаҿын аха.. . «Сыҷкәын ибоит, уара, ус шәымун!» 
– иҳәеит иара, ибжьы еилыхха. Аха аанкылашьас 
имоузеи анхаҩы, лабаҟьара даналага! Дҿарҳәан, 
иҵеиџь иҭтаны аӡы иқәырҭәон. Агәылацәа аднага-
леит. Арамҵан илатәан, абас еиԥш иахьыҟалахьоу 
ргәаларшәо, ажәабжь рҳәон, аҭаҭын иахон. Ҳаҭаа 
рҵыхәтәа иԥҳәыс дгәыҭҟьа-ԥсыҭҟьаха, игәыҭҟьа-
ԥсыҭҟьаха ашьац илатәаз лхәыҷқәа наҟ илыманы дце-
ит, иаргьы иҽааиқәикын, дыцәеит.

Убас деиқәԥах аӡы дшылажьыз даакылсит ажәытә 
Баҭал. Дааины даарыдгылеит. Зегь ҩеихаҵгылеит.

– Иҟалеи, дад? – ԥшьаала дҵааит иара.
– Абыржәыҵәҟьа дшәыртла, шәара алахшақәа! – 

ибжьы ҵар ааҭирҟьеит иара, иҟаз аниарҳәа. Уи иажәа 
аҩбатәра аӡәгьы изыгәаӷьӡомызт ҳқыҭан. Ҳаҭаа рҵыхә-
тәа дааԥыртланы еиҵало-еиҵыҵуа аиарҭа днықәдыр-
иеит. Дук мырҵыкәа дналҵит иара, дынхықәтәалеит. 
Иблақәа цқьаӡа, иҟоу изеилымкаауа, агәылацәа 
даарылаԥшит.

– Ҳоҳ, шәаҳзаазгазеи, уара? – дҵааит Ҳаҭаа рҵыхәтәа.
Иԥҳәыс дааидыххылан, наҟ игара далагеит. 

Убасҟан зегь еиликааит, зегь ааигәалашәеит Аҳаҭ. 
Ихы-иҿы ԥшӡа, бзамыҟә хьаак иаарҿаасҭеит. Дара 
ртәык иеиԥш изыҟазар иҭахын иара Габаа даагылазар, 
аха дышрызтәымуаҩыз даанхеит.

Уаҳагьы ҽазны аӡәы иааиҿаимыршәит абри иҟалаз 
аӡбахә. Егьҟамлаӡазшәа ҟарҵеит зегьы. Аха усҟан иа-
ра дҩагылан, дынкахәыцуа дцеит, уаҳагьы арахь 
ддәылымҵӡеит. Зегь ҩеибаргылан, иҟалаз хьымӡӷшьо, 
рхы рыкәаҽ иааимпит.

Абарҭ аҩ-хҭыск, ақыҭаҟны еиқәырццак иҟалаз, 
– аҳасабҩы-ԥҳәыс аҵәыџь ахьымҩанылгази Ҳаҭаа 
рҵыхәтәа ашоура ихы ианас аӡызлан лтәарҭахь 
дахьыҩызи – лгәалаҟара шьҭырхит лара аӡызлан, 
аӡмыжь хықә иамаз аҵиаақәа рырҩашьыга иаҳа-иаҳа 
зҽадызцалоз. Урҭ ахҭысқәа илдырбеит аӡызлан, ҳқыҭан 
ауаа зынӡагьы дшырхамышҭыцыз. Егьырҭ ақыҭақәа 
шьҭа рыгәхьаагьы лымамызт лара, ажәытәан зны, усҟан 
иҟьаҟьаз, иҭбааз, Аԥсны зегьы зымҵахырхәоз. Аха 
мбатәшәа рҽырыԥсахит ауаа.

Лызаҵәра даркараӡеит аӡызлан, ауаа дырбар лҭахын, 
дырдырыр лҭахын. Илцәымшәаӡаргьы – ма ус дырбон-
даз. Даазқәылаз лыԥхыӡқәагьы ҽеимызт. Лыԥхыӡ иа-
лан ацәаҟәа ҟьашь, лыҟазаара нҵәара зқәым, чҳашьагь 
змам шәымҭакны иаанызкылар зылшоз. Аӡызлан акыр 
дацәшәозма, аха аԥхыӡ бааԥс зцәымӷым дарбану.

Иҟалашаз зегь шыҟалахьаз ла илымдыруаз, ҿыц ҳәа 
акгьы ишазыԥштәымыз.

Аха лгәылҽанӡамкәа иааит уи аҿыцгьы.

Ари аныҟалаз Гьыргәал Лагәысҭан-иԥа ҩыџьа 
игәылацәа иманы инхарҭа аханы изылаз аԥш арҵәы-
ра аиҭарц данцаз аҽноуп. Амхы изалызхызгьы анхацәа 
ракәын, ақыҭа патриотк иаҳасабала. Агәылацәа зықәрахь 
инеихьаз Лагәысҭан-иԥа аус идыркуазма, амрашыра-
ха, акыс Ҳаҭаа рҵыхәтәа ихьыз ашьҭахь ишәаны иҟан. 
Иара ашәшьыра дыҵатәан, ҳаи, Анцәа дшәыхәааит ҳәа 
дныҳәа-ныԥхьо, дара агәылацәа аҩыџьа, ақьаад сакьқәа 
ирҭаҵаны ирымаз арҵәыра џьбара аԥш ашьапқәа 
ирыҵаԥсо иаархысит али-ԥси рыбжьара. Уи арҵәыра 
знык ианаиу, аԥш ԥжәараны иҟан.

Рус ианалга, ирхашәалеит х-сакьк. Ара ирызныжьу-
амызт, рахәык алакьысыр иашьуан аҟынтә, аҩныҟа 
иаҵаланы агара рықәымшәарц, ахәшә Ҭоумышь 
иаларыԥсеит анхацәа. 

Асакьқәа анаахдыртла, арҵәыра ахәхәаҳәа аҿаа-
нахеит. Ашьақар ԥшра акәын иамаз, иҟәаш какараӡа, убас 
иблахкыган иара, сҿы иҭасҵандаз ааугәахәрын. Аха ус 
шамуаз ззымдыруадаз. Аӡы ишынахькьысызҵәҟьа, иа-
разнак иӡыҭуан амаҭәа шьар, аамҭацк аԥхьа аԥшӡара 
ыҟаӡамызшәа. Аӡааԥсалара иаҿыз анхаҩы ихаҭа шьам-
хахьы дахьӡаагылаз, иаразнак ашьха ӡыхьеиԥш иа-
аинырт. Ус ҟазшьас иаман уи арҵәыра. Иаабжьаӡуан, 
ахьшәашәара аӡы иазааныжьны. Уамашәа иубартә 
иҟан уи амаҭәар иаразнакала аҟазшьа цәада-жьыданы 
иахьыҟалоз.

– Шьҭа ҳнатәап, – иҳәеит Лагәысҭан-иԥа. – Аус уалганы 
уанымтәа, адырҩашықәсанынӡа уԥсы узшьаӡом рҳәоит.

Рыԥсы ааиҭаркын, еицәажәо Лагәысҭан-иԥа иҩныҟа 
рҿынархеит ахҩык: уа ачеиџьыка рзыԥшын, нас, 
рҽааԥсахны, ақыҭа ныҳәахь иааҭыҵуан.

Аҩны иахьааиз, аишәа дырхионаҵы, Гьыргәал 
Лагәысҭан-иԥа исасцәа аԥсыӡ жәла бзиа ахьышԥа 
ахьиааӡоз аӡҭатәа дирбарц иманы дцеит. Агәылацәа 
ирбахьан уи аӡҭатәа ссир иҟеиҵаз, аха еиҭаицнеит 
реиҳабы. Иахьыназааигәахаз аӡҭатәа харантәи 
иаарҿаҷҷеит асаркьеиԥш.

Зынӡа иагьааргәаламшәеит аӡы ашҳам анарҭоз, уи 
аҭыԥ аӡаашьала хыхь ишыҟаз. Ахьышԥа рыцҳа қәа, акы 
аанымхакәа, зегьы-зегь нхаззалеит.

Маҷк ауп ақыҭа дорресторанаҿгьы ирыдыркылаз, 
уигьы зынӡа амалаҳәа. Иаанхаз наҟ аҳәақәа иры рҭеит. 
Ахәшә иашьыз аԥсыӡ игәылацәа ирҿеимҵеит Гьыргәал 
Лагәысҭан-иԥа. Адорресторанаҿ ирыма наҵгьы уахь 
инеимышьҭит.

– Ҳхаҵкы ицеит, – иҳәеит иара уажәы. – Ада 
гәырҩа Анцәа иҳаумҭан. Уи аҵкыс, шәаала, аныҳәахь 
ҳшәышьҭы.

Аԥара уеизгьы-уеизгьы иара даргәаҟуа дыҟамызт, 
иџьабаа ахьыԥхасҭахаз ауп акәымзар...

Аха уи аӡы шыхьшәашәахаз аӡызлан лшьапқәа иа-
нырнырыз, џьара акыр ҟаламашь ҳәа гәҩарак анлоуз, 
аӡиас зегьы хыла-гәыла еилалахьан.  Лшьапқәа ахьҭа  иа-
кын, аӡы дынҭыԥеит лара. Аԥсыӡқәагьы, амаҭ ԥсыӡқәагьы, 
амаҭқәагьы, акәуақәаҵәҟьагьы, адаӷьқәаҵәҟьагьы – зе-
гьы ԥхеибарс, еижәыла аӡы ацашьала илеибацон.

– Ижәуеи? Еи! – дныҩныҵәааит аӡызлан урҭ ирды-
руаз бызшәала.

Ԥаса аӡиасқәа зегьы аҳкәажәс ирымаз, иахьа зегьы 
рышьҭахь ауп иҟалаз анлаҳа.

Уи иҟалаз аӡы ихыланы илеиуан, аԥсыӡқәа ирышьҭахх 
илеиуан, илеиуан зыԥшшәқәа зегь ҟьа шьыз цәаҟәаны, 
илеиуан аӡы ацашьала, илзым дырӡоз фҩы бааԥсык 
ахыҩуа. Иаауан уи ацәаҟәа ҟьашь, ашәҭра иалагахьаз 
аӡы хәашьны ишьуа.

– Уа шәаангыл! – дыҳәҳәеит аӡызлан, аха илҳәоз 
заҳауадаз.

Ар зхымхәыцкәа ихьаҵны иҩыз арԥыза икәал 
дҭагылеит лара.

– Арыцә, ашьыжь шаанӡа амшын иҭыҵны, ақәырҭ 
шьҭарҵарц аӡы иахьынҭалаз, аӡы иҭаз зегьы ԥхеибарс, 
ҳхы ҳзеиқәырхозар ҳәа амшын ахь ишаауаз анырба, 
иҟалазгьы еилымкааӡакәа, даргьы рышьҭахьҟа еихеит.

Уаҟа, аӡиас зны аҽырҭбааны, нас ҟәыҵәа хәыҷыкны 
амшын иахьалалоз аҭыԥан урҭ аӡы иҭазгьы арыцә 
ԥагьақәагьы ааилалан, иааилаҩынтын, ауаа реиԥш 
еижәылеит.

Цәаҟәа ҟьашьны еилыԥхаауа, фҩы бааԥс ҿыцк 
ахҟьа, аҵыхәтәантәи ақыҭа ӡиас ацәеижь иагәылаланы 
иаауан аԥсра ахаҭа. Убас ҟазшьас иаман аӡы иарҭаз 
амаҭәашьар шкәакәа.

Лгәы ҭҟьаны, лгәы еилахынҳәуа, дыҩт аӡызлан, 
лжәытә тәарҭа ааныжьны. Дыҩны днеиуан, ирҵәины 
иҟаз леихадақәа еихҟьашо. Баша ԥҳәыс хымхәак 

лакәын уажә лара. Дыҩуа агәарабжьара дныбжьалеит 
аӡызлан. Шьыбжьагәы иахысхьан, ақыҭан, ишҳамыркхаз 
аӡиасқәа рыбжьара, илзымдыруаз ныҳәак иалагон иа-
хьа. Амҩан ауаа рацәан, акьанџьа ацынхәрас апатреҭ 
рыманы иааиуан, арахь аӡәымзарак, аӡәымзарак, 
аӡәымзарак дибомызт аӡызлан, лыӷьаҵәыӷьаҵәбжьы, 
лҵәуабжь иаҳа уамызт. Уаҩы димнырӡо, ауаа рыжәпара 
далыҟьҟьа днеиуан.

Дымҩахыҵын, дыҩуа деихеит Аҳаҭ инхарҭа шы-
ҟаз, зны лҳаскьын-иарҭа лыцеиҩызшаз Акәын-иԥа 
иҵкар инхарҭа шыҟаз, лҭоуба еиламгакәа, зыжәла нтә 
зынзаҵәыкгьы дырԥырхагамхаз, зыҳәса амаӡақәа рза-
алыртуаз, зхацәа рмаршәа лырхиоз Ҳаҭаа рҵыхәтәа 
дшыҟаз. Дыҩуа днеиуан, ацәаҟәа ҟьашь афҩы ҿаасҭа 
ҽазнык лԥынҵа иҭасыр ҳәа дацәшәо.

Дыҩуа днеиуан аӡызлан, аҟәараҳәа дахьеиҵа-
суаз, лцәеижь шылымбацыз илбон. Дхьанҭахазшәа 
лбон аӡызлан. Лшьапышьҭыбжь лаҳауан. Уи дахьааԥсаз 
иахаралҵон аӡызлан. Аҳаҭ игәашә днадыххылеит.

Агәараанда зкәыршаз Аҳаҭбақәа рҵыхәтәа инхарҭа 
ҭацә данаадыххыла, жәы-маҟак ҳәуа изқәыз иашҭа ҭацә 
данықәххыла, лгәы аалырҭынчын, лыԥсы ааивылгеит 
аӡызлан.

Аӡызлан лылақәа аахылҩан, иаахылтит. Лаԥхьаҵәҟьа 
игылан алеиқәаҵәа. Ала дгәанаҭеит, – ахуху ҳәа иаале-
ишит! – лыфҩы акит ала: избанзар, лгәыҭҟьара, лшәара 
иаалырҟьаны лцәеижь лызнархынҳәит. Ала аалыдгы-
леит. Иагьылгәаламшәеит аӡызлан, жәытә-натә аахыс 

алеиқәаҵәа дша цәшәоз; уажәы деигәырӷьаҵәа илны-
руан лара, иқәырқәашьеиуаз, аԥсы зхаз лцәеижь.

Алеиқәаҵәа налыдыххылан, иналыкәша-аа-
лыкәшеит. Алыкьи аԥсыӡи рыфҩы лхын аӡызлан. 
Иааҟрымҿрымын, аҵыхәа цәҩажә ааршәшәан, аца 
шыҟаз иаақәасқәасит ала, уахь амҩа лнарбозшәа. Уи 
днашьҭалеит аӡызлан.

Ацалаҟьа дынхаланы днықәиеит аӡызлан, уа иқәжьыз 
амаҭәахә жьакцақәа днарықәиеит, лгәы ҩарханы. Хьы-
ла ицәқәырԥо, лыхцәы нхыҳәҳәан, иқамызуа асаара 
ишьҭасуан, лылаӷырӡқәа уи инақәкьасо иахьлеиуаз, аса-
ба инылаҭәон. Лыҽмырҵысӡо дықәиан аӡызлан, атәым 
жәҩан лаша даҵаԥшуа, лышьҭахьҟа ирҵәи-рҵәииз 
лшьапқәа хьыдышьшь.

Аҳаҭбақәа рҵыхәтәа, аныҳәаҽынха, ақыҭа дор-
ресторанахь днеин, уа дынханы дыҟан. Рашәарантә 
дхынҳәны дааит иԥҳәыс. Ҭыԥҳак лышьҭақәа аца аԥхьа 
иадганы, рашҭа иқәганы, ргәашә иҭганы, амҩаду шыҟоу 
инаган.

Зегь еилылкааит Аҳаҭ иԥҳәыс. Асас дахьықәиаз 
ацалаҟьа днадгылан, лшьа иланаҳәоз ҟалҵеит дым-
хәыцӡакәа лара: ашьшьыҳәа аӡызлан лыхьтәы 
хцәы аашьҭылхын, инаганы иналывалҵеит. Уажәазы 
дыцәазшәа ҟалымҵаӡеит, ӡызлан. Ашырҳәа дын-
хықәтәалеит аӡызлан, лшьап кьачақәа лбаашьҭны.     
Акьыба иаҿагылаз аԥшәма ԥҳәыс лакәзар, аҵыхәтәантәи 
Ӡызлан Ӡаҳкәажә лӡамҩа цәиаҵәаақәа лыԥраҳәа 
ҟьашь нархьылшьын, лылаӷырӡқәа аалзыԥхьалҳәеит. 



Аха усгьы дцәажәаӡомызт, зымч аԥышәара гәхьааганы 
иҟаз аӡызлан лыбз аалҿылхыр ҳәа дшәаны.

...Ахәылбыҽха дхынҳәит Аҳаҭбақәа рҵыхәтәагьы. 
Аҭыԥҳа лышьҭақәа дырхыланы, иашҭа дааҭалеит.

АшьАқАР-РбАӶь

Абри зегь реиҳа пату зқәу, зегь реиҳа иҭы-
шәынтәалахьоу ауаагьы знымзар-зны убас хҭыск 
иақәшәахьеит, иауауеи ааугәахәп. Ианраамҭаз ирба-
шаз баны, уахьала ргәы ахьдырҭәыз акәзаргьы ҟамлои 
шьоукы ари аԥсҭазаараҟны акыр зрылшаз, даҽа шьоу-
кы ҳакәзар, уи ааҳмоуӡакәа ҳшашьҭаз мацара, акахьгьы 
ҳзымнеит, тәамҩахәгьы ҳмоуӡеит амалахазгьы. Гьыргәал 
Лагәысҭан-иԥа ихаҭаҵәҟьа гьы даныхәыҷыз дӷьычны 
ачачанцәа дрырҭахьазаарын. Ԥсразқәым Еи-Дарафеи, 
аҩны ддәылҵны дзыццаз, ақыҭаҟны дрыднагаланы 
дыҟан, ныҟәаҩын. Иахьа шәара дшәыцхраауан, уаҵәы 
дара, уаҵәашьҭахь ҳара – ишаабац. Нас иаалырҟьаны 
дныҵашәкәа дцон, акыраамҭа дыҟаӡамызт, аха 
дырхашҭуаны – деиҭаахынҳәуан: урҭ рқыҭеиԥш бзиа ии-
боз аҭыԥқәа еиҭах имазар акәхарын. Ашьҭахь, иҟеиҵаз 
ихашҭны, уи ақыҭахь деиҭаныхынҳә – дсымӷьычӡеит 
ҳәоуп ишиҳәаз ахәыҷы, аныҟәаҩ, ахәыҷы дабеиҭахы ҵә-

ҟьаз. Аха, уи ҳҳәеит ҳәа, иаҳа ииҭахыз акы даҭниԥсахлар 
илымшаӡоз, седру? Аха иҭаххарызма ҳқыҭа ишьапы 
алихыр, насгьы дигәаӷьрызма дҵеины дгылеит ҳәа зе-
гьы иззырҳәоз Лагәысҭан иԥа хәыҷы? Анс акәу, арс 
акәу, иаҳмырҩашьап зықәрахь инеихьоу, Лагәысҭан-иԥа 
игәалашәо хыц-мыцқәакгьы, ианаҳҵап.

Ажәакала, Лагәысҭан-иԥа хәыҷы азин ахьимаз 
адәҳәыԥш аҟны ашәҭкакаҷқәа иҟәшәон. Убас дмаҷын, 
дгаӡан, уажә ианигәалашәо иагьааԥхеишьон. Ажәакала, 
ауарӷанџь-ҵарақәа калкало ажәҩан иахьалакнаҳаз, 
рашәабжь илымҳа ашьцылахьан, иан лыбжьы хаа еиԥш, 
уажәы-уажә иара иҟынӡа иааӡоз, лбыжәгәалам хәыҷ 
адәҳәыԥш иқәзаара дшазыразу ала. «Итаатома, уа-
на, уаҟа адәаҿы»? – иҵаауан иан лыбжьы. Иара инапы 
иҟьон, иххәыҷы ирҵысуан. Аха ибзиаҵәҟьазу уи адәы 
иаҵәа? Аха убас ихааҵәҟьо ума ҳхәыҷра, ҳаныҩеидаслак 
ишаҳгәалашәо еиԥш? Аха ихароума адгьыл аҵыхәа? 
Ихароума адгьыл аҵыхәа, сан?

Имаӡа-дәҳәыԥшны иман Лагәысҭан-иԥа хәыҷы ари 
адәҳәыԥш какаҷ, аракәын иҽахьацәыԥхьеиклоз иара 
ихәыҷра иацыз анасыԥ, аха абраҟагьы даԥшааит ҽнак 
иан лыбжьы хаа. Иара инапы иҟьон, иххәыҷы ирҵысуан. 
Ашәҭ ҩеижьқәа дрылан, ишьапқәа ахьиргылоз даара 
игәаҭо, аелфқәа дрыӷрагылар ҳәа дшәаны. Урҭ шарга-
маз агәра игеит ашәҟәыҩҩы-аԥырҩы Шамил Аҟәсба 
иеиҭеигаз Ҳанс Христиан Андерсен илакәқәа данрыԥхьа. 
Аԥарԥал хәыҷқәа ираҟараз ауаақәа, ргәыргьын хәыҷқәа 
хьыҵәцараха, рымҵәыжәҩақәа амра рылыԥхо.



128

Дшыхәмаруаз акәымкәа, адәы дықәланы иара да-
аивалеит Еи-Дарафеи. Убасҟан игәы шыҭҟьаз еиԥш 
игәы ҭымҟьазар ҟалап иара ашьҭахь, зыгәра игоз 
дзакәыз анеиликаа. Аелфқәа, аҟьала икьарз магәқәа 
рыӷрагылацыԥхьаӡа аӷырҿ аадыргон. Уи зынӡа 
егьызҭахымыз усзаарын. «Сиратинушка» ашәа иҳәон 
егьи дахьнеиуаз. Гьыргәал Лагәысҭан-иԥа – Гьыргәал 
Лагәысҭан-иԥа иакәны даныҟалазгьы убасҟан ауп. 
Иҟеиҵазгьы аҳәара цәгьоуп. Аҟьала днаишьҭалеит, аз-
ныказ ишьҭа дхыланы. Арахь уи егьаҭахӡамзаарын. 
Иҟаӡамызт ушьҭа адәҳәыԥшгьы, аелфқәагьы, урҭ 
рымаӡагьы ыҟаӡамызт, маӡас иҟаӡаз алаԥшҳәаа акәын, 
аныҟәаҩ ихы зықәкны дзызцоз. Еи-Дарафеи днеиуан, 
иацы иижәыз иахьа иаҳагьы дархәыцуа, Лагәысҭан-
иԥагьы днашьҭалеит уи игәыкра, уи имаӡа ҿыц, 
иагьизгәамҭаӡакәа ишьаҿақәа ааирццакын, адәҳәыԥш 
инықәсын, агәарабжьара ибжьаланы астанциа шыҟаз 
анеира иаҿын. Уигьы зынӡа имариаӡазаарын. Уи ашь-
ҭахь дхаҵаханы, игәы ззыҳәоз амаҵурақәа данырха-
дыргылозгьы, абас игәы мыҭхаџьит уаҳа Лагәысҭан-
иԥа. Дарафеи зныкгьы ишьҭахьҟа дхьамԥшит, 
алаԥшҳәаа ихы ақәкны дахьнеиуаз, дибаӡомызт ишан-
ханы ишьҭахь иааиуаз ахәыҷы. «Сиратинушка» – иб-
жьы ныҵакны ашәа иҳәон Еи-Дарафеи. Ахәыҷы изе-
илкаауамызт уи иаанагоз, ахәыҷы уи ихеимыршҭит 
ауп, нас дандухалак иеиликаарц ауаҩы зны ды-
реибаны, нас ирыцҳашьара иалаго ауаа рцәаҩа. Иха-
роума адунеи аҵыхәа, сана? Аха уажәы ихараз иан 

лакәын, лара, дара, ишәаны, ихагаханы, ишҳаблаз иа-
ра ишьҭалахьан, аҵеиџьқәа ирҭаԥшуа, акәараҷҷа қәа 
ирываҩуа, арахь Гьыргәал Лагәысҭан-иԥа хәыҷы, Еи-
Дарафеи нас ишиҳәаз ала, араицентр аҿоуп имакәан 
дҭатәаны дшыцәаз ангәеиҭа. Нас ачачанцәа рԥызаҩ-
рбарони иареи еилаӡан, иаҳа игәы ззыҳәоз акы имхны 
даҭниԥсахлеит. Ачачанцәа, иарбаных седру, закәан ҿыцк 
иацәыбналаны мшын ԥшаҳәала алада адунеи аҵыхәахь 
рхы рханы илеиуаз ачачанцәа рчаландар абарон.

Абарон, алымҳарыҩ ахьаркыз илымҳа ашьаҭа 
ааибыӷ-быӷын, ахәыҷы диманы дааит атабор аҿы. 
Абригьы шәара дышәтәуп иҳәан, днарылаиргыле-
ит. Быжьҩык аҳәса рҟынтә макьана хҩы аҷкәынцәа 
ракәын иоухьаз абарон, урҭгьы еициит, Лагәысҭан-
иԥа иқәлацәан рыхҩыкгьы. Анацәагьы аԥацәагьы 
уамашәа дырбеит аҷкәын шкәакәа. Гаџьо рҳәеит да-
ра. Иара дахьаанагаз ҳәа изымдыруа анаԥшааԥшра 
даҿын. Ачачанцәа ус ирҵасын, иахьаангылоз ачадыр 
дыргылон, иандәықәлоз – иаарҽны ауардын иақә-
ҵаны иргон. Аиҳабацәа ааҵыҵны ачадыр аҩныҵҟа 
ахәыҷқәа анааизынха, аишьцәа, аҳы, ушкәакәоуп акәу 
рҳәан, Лагәысҭан-иԥа ижәлеит. Ари уамашәа ибеит иа-
ра, усҟан аҩны зныкгьы дырмыпҟаӡацызт, ииура из-
ымдырит. Зегь ичҳауан, ачачан хәыҷқәа, иаргьы ина-
пы иҟьар, зынӡа игәааны, иаҳагьы ижьы идырцар ҳәа 
дшәо. Аха ианырмуӡа, ичҳара хыжжын, руаӡәык убас 
дҭибӷаҷааит, ашьа илҵыртә. Ари збаз Лагәысҭан-иԥа 
хәыҷы даалахҿыххеит, ишәмуӡозар ҳәа иԥыхьашәаз 

маганак шьҭихит. Арҭ рыбжьара иҟалон аибашьра ахаҭа, 
анацәа руаӡәык дааҩнашыланы еиқәылымкызҭгьы. 
Еиҟәылкит наԥхы цла мацара, аха ачачан хәыҷқәа 
цәыҵыԥшуа, ицәыҵаччо иԥшын, ҳхала ҳаанымхар уа-
бацари ҳәа. Асас иԥсы иаԥшәмахаз, гәыла ҷкәынак да-
аины, уигьы гаџьо дипҟарц ахьақәикыз ауп. Аишьцәа, 
ари збаз ҳара ҳаума ҳәа, адруҳәа асас шкәакәа иа-
аивагылеит. Агәыла Наико дхьаҵит, даргьы ааиуацәа-
хеит. Еиуацәаха моу, иагьеиҩызцәан уи нахыс.

Ачачанцәа рчадырқәа атила ҟәкы фҩы 
рыҵышәшәон, нас аихаршы афҩы, нас даҽа фҩы-
кгьы, Лагәысҭан-иԥа акониак ааидыркыцыԥхьаӡа 
иааиҿаҳауаз, уаҳагьы акониак ааизмыржәыз. Ашь-
ыжь шаанӡа зегьы ацәа иалырхуан, ахәыҷқәа 
ршьапқәа хырҟьаҟьа ауардынқәа ирываҩуа инеиуан. 
Ауардынқәа аҿҿа рыхгон, азынџьырқәа хьеиҩуан, ԥша 
хәыҷык еиԥш иқәыԥсычҳауан аҭакәажә оумагақәа, 
ахацәа еиқәҿырҭуан.

Ачаландар зегьы абарон иакәын адунеи аҵыхәахь 
амҩа дзырбоз.

Нас, еиҭеигәалашәо: абарон Саструно Менуш ҳәа 
иарҳәон.

Лагәысҭан-иԥа згәырҵҟәыл бзиаз хәыҷын. Аха иха-
мышҭыз рацәаӡам. Нас еиҭеигәалашәо: ргәырҽанӡамкәа 
ҽнак ацгәеиқәаҵәа рымҩа шыхнаҵәаз. Ианаамҭаз 
ирызгәамҭаӡазт, аӡә даныҳәҳәа, ацгәы амаганақәа 
агәыдырҵеит, аҽакит, аха агьамыхькәа ирыцәцеит, уи 
акәхеит – уи аҽныҵәҟьа атабор машәырк иақәшәеит.

Адунеи аҵыхәан инеирц егьрыгымкәа, атабор 
амилициа аорганаа иахьеимырдаз акәхарым уи 
амашәыр. Уа иахьеимырдаз абзоуралами Лагәы сҭан-
иԥа ахақәиҭра шиоуз, уа дытәны дауҟахыз, аха иан 
деиҭалгәыдлыҳәҳәалартә ишыҟалаз, уи азыҳәан маца-
ра ԥсраҽнынӡа ацгәеиқәаҵәа ицәымӷха рымызт иара.

Ахәыҷқәа руаӡәык дышчачанмыз еилырка-
ан, аорганаа апырказ ҟарҵеит ачачанцәа руаӡәык 
Лагәысҭан-иԥа аҩныҟа дигарц. Апырказ анагӡара 
усҟак иагьымариацәамызт, избанзар ахәыҷы иҿахәы 
аниҿырхуаз ирызирҳәаз ихьӡи, иан ақыҭан зегьы 
реиҳа дышҟәышзи, уи азыҳәан лымхы ауаа ицәаӷәаны 
ишылзыларҵози акәӡоуп. Аха уи ақыҭа ахьӡ изымҳәеит. 
Абарон ԥскы дыркит, ма уи идырхуандаз ахәыҷы 
дахьатәииз, араицентр аҟны акәхын уи дахьихәҳаз, 
аха усгьы, аорганаа иреиуаз аӡәы дицҵаны, «Побе-
да» дынҭадыртәан, Лагәысҭан-иԥа хәыҷы дрыманы 
идәықәлеит. Саструно Менуш иара дшыҟаз амашьы-
на даҽа чачанк дақәиртәозма, атабор аҟны зегь реиҳа 
зхы иаӡбуазгьы иара иакәымзи, ишакәхалак, абарон 
ддәықәлан, аорганаа иреиуази иареи ишырыԥшаах се-
дру, ирыԥшааит ахәыҷы иқыҭагьы иҩнгьы.

Аҩны ахәы иахьықәгылаз ианаацәырҵ, ахәыҷы 
аҵәуара далагеит, дыҳәҳәеит. Аорганаа иреиуаз, зеиԥш 
ҟамло егьыҟам, уа еилгақәаанӡа ҳәа, амашьынаҿ 
иҽааникылан, аҷкәын абарон диҭаны ддәықәиҵеит. 
Илымҳа ашьаҭа алымҳарыҩ ахьаркыз ааибыӷ-быӷын, 
абарон Саструно Мануш ахәыҷы даашьҭихит. Дҳаракӡа, 

деинаалаӡа, ахәыҷы дыкны ашҭа дааҭалеит иара, Ла-
гәысҭан-иԥа хәыҷ иуацәа-иҭынхацәа еизаны, имаҭәа 
хәыҷқәа аншьан кҿаҵаны рықәҵәуара иахьаҿыз. Еим-
до, еимдо, данырымбаӡа, Кәыдры мақар дагеит ҟарҵан, 
иҵәуара иалагеит Лагәысҭан-иԥа хәыҷы, макьанагьы 
иҟәыблаахартә. 

Абасала иԥсыжра еилеигеит Лагәысҭан-иԥа хәыҷы.
Ихьҵәуара чареитәит, ажәакала. Лашәақәлацәа дрыз-
нымкыло дахьгылаз, раԥхьа дылбеит, даарылҟьан дыҩит 
лбыжәгәалам еибга-еизҩыда иахь ан. Иаргьы дгәыкы-
ҵәыкуа дналԥыххылеит. «Ишԥа, ишԥа, сбажәгәалам 
хәыҷ!» Лгәоуп еилызкааз акәымзар, ииҳәаз ахьлаҳауаз 
акгьы лзеилымкааит. Чачан бызшәалоуп ахәыҷы иан 
дышлацәажәаз. О, баро Девла, коро иавав, рани!* 

Ахәыҷы изын краҭахызма, ԥшьба-хәба ирҭагылаз 
изын, мчыбжьқәак рыла дахьӡеит дызцыз ачачанцәа 
рбызшәа рыҿҵаара. Уажәшьҭа, иабаҟоу, ихашҭхьеит уи. 
Аха ачачанцәа рҟны иҟазаара ус башагьы ихамышҭит 
Лагәысҭан-иԥа.

Иаҳҳәап, ашьҭахь дҩеидасны аҭакзыԥхықәу 
амаҵура данахагылазгьы, Гьыргәал Лагәысҭан-иԥа 
иԥхеишьаӡомызт аџьармыкьахь анеира, иҩны-ԥҳәыс 
дшыҟазгьы. Ачачанцәа уа иауагху, чачанк дааиԥылар, 
иблақәа еилыхха дааиҿаԥшуан, аха Аҟәатәи ачачанцәа, 
ичачанцәоу ичачанцәаму узымдыруа, зныкгьы дырзе-
илымкааит, ахуаадақәа. Чачанк ашьақар-камфеҭ рбаӷь 
лҭиуа дибар, икәша-мыкәша даанаԥшы-ааԥшны, дна-

* Анцәа ду, сара блааҭых, саҳқәажә боума! (ачач.)

лыдыххыланы илымихәҳауан, нас, иусураҟны даа-
ны, икабинет иҽыҩнакны, имаӡаныҟәгаҩ-ҭыԥҳа аӡә 
даабмышьҭын ҳәа налаҳәаны, ишьақар рбаӷь иразны 
еихымца инаҵеикуан, ақәаԥ-ақәаԥ ҳәа зегь ааӡыҭны 
ақьаад ианҭәалаанӡа. Иарбан, нас, адунеи аҵыхәа, 
уҩнарҭа акәу, ашәхымс уахысны алаԥшҳәаа ахь 
раԥхьатәи ушьаҿа акәу?

Даҽакы. Лагәысҭан-иԥа иҩны-ԥҳәыс цгәеи қәаҵәак 
лыднагалан, есуаха аҭуан ихаланы дахьышьҭалаҵәҟьоз 
аӡы лықәнаҭәон. Ианаҟәымҵӡа, илшьырц далаге-
ит уи ацгәы. Лагәысҭан-иԥа аҩны амыцхәгьы дуаҩы 
ҟәымшәышәын, баҟәыҵ иҳәаргьы иҭахын, аха ацгәы 
еиқәаҵәа убас ицәымӷын, изымҳәеит. Аԥҳәыс ишибоз 
ашаха асапын аахьылшьын, ацгәы кәалкәало икналҳаит, 
аха ацгәы акапан аҟәараҟәантә азмырххаӡозаарын, 
имхәаҽӡеит, аҽеиқәнакызшәа баны ианаакнылх, аҟәараӷ 
мыххарц акәзаарын аҽзамырҵысуазгьы, кьиу аҳәан, 
иналымпыҵҟьаны ицеит, ацхь иагаша, ауха иҟана ҵац 
еиҭаҟанаҵарц.

– Ишԥабықәнаго, – иҳәеит Лагәысҭан-иԥа, иԥсы ааи-
виган. – Быԥсы инага-ааганы иасҭааит!

Аҽа хҭыск. Хԥаҟа шықәса раԥхьа, апенсиахь дцарц 
егьигымкәа, Лагәысҭан-иԥа ҽнак дыштәаз, икаби-
нет дааҩнашылеит, амаӡаныҟәгаҩ Мариетта лган 
иҽавганы, Аҟәатәи ачачанцәа рбарон Бамбора II 
Кәыкәына-иԥа.

Амҩан даӷьны ииҳәоз, данцагьы дыззаӷьуаз ахәҭак 
ауп иара Лагәысҭан-иԥа иирҳаз.



– Акаҳуажәырҭақәа рҿы дела-дела зыҟарҵозеи 
ҳәа шәҵаарауазеи ҳа ҳхәыҷқәа! Чачанк, аӡәыза ҵәык 
ма ишьапы даақәгылартә аҭагылазаашьа ишәымҭеит 
уаҳа, дел те марил три года! – аӡәыза ҵәык ма ҳәа 
ихазакәын иаҳарак изиҳәоз иара, иҽырӷәӷәо. – Қирал, 
усҟан абра, Аҟәа ҳҭажәымҩы зҭгьы, адунеи аҵыхәан 
ҳнаӡахьазаарын шьҭа!

Аха иабаҟоу, ихароума адунеи аҵыхәа?
Ачачан аҭыӡшәа ҟеиҵарцоуп дзааизгьы, акәамарӷьаӷь 

уатка ҩышә грамм раҟара ыжәны, арахь Гьыргәал 
Лагәысҭан-иԥа, ителефонқәа Мариетта лахь иааиеиган, 
иблақәа еилыхха абарон дааихәаԥшын ус иҳәеит:

– Еҳ, уи схала мацара исзыӡбуа џьушьоит...
Ҽазны, иара иҟны иааины, аџьармыкьаҿ даабалоит 

ачачан ҭыԥҳа мӡанрак, блахкыгак, лшьапқәа хырҟьаҟьа 
ҳәа аниарҳәа, «уԥшишьҭ» иҳәазаап иара; даҽазнык, 
иара иҟны иааины, убри ачачан-ҭыԥҳа мӡанра Мату-
та абрагь ԥҳәысс дигеит ҳәа анааиарҳәа, ани Агариба 
ҷкәыну ҳәа дҵаазаап иара; даҽазныхгьы, иара иҟны 
иааины, Матута Гариба аорганаа данырцәыбналоз 
ичачан-ԥҳәыс Дарикәа лоуп дзырманшәалаз ҳәа 
аниарҳәа, ус иҳәазаап иара:

– Елла-монда, чавела бен!

АПАП ИуАнА

Иуана апап бзиа ҳәа ззырҳәоз иакәын, аха 
азҵаарақәа анирҭоз ицәымӷын. Анцәа дыҟазҭгьы, 
Елыр-ныха зӷьычыз ихы дзамысзеи, иазҵаауан ауа-
хәама аԥшьара иаҭаауаз. Шәынтә ишәасҳәа хьеит, 
ара акәӡам, нарцәоуп агәырԥса ахьыҟало, шәынтә 
ишәасҳәахьеит ҳәа раҭеикуан иара. Анцәа дыҟазар, Ты-
тышь Ҳаҭба иаҟара аныха иарҭахьада, имгәагьы ҟәырҷ 
амҳәеит, рҳәон аҭаацәа. Аныха ҳәа шәызҿу даҽакуп, 
агәамҵра далагон Иуана. Анцәа дыҟазар, уара ишуҳәо 
ала, анџьныр Гуриау аныха ашҟа даныхәназ, уа ишаа-
боз ихы изамысзеи, иазҵаауан аԥшьара аҭаацәа. Уа-
ра, аныха ҳәа шәызҿу мырҭаҭроуп, уи ауп зынӡа Анцәа 
ииҭахӡам. Сара шәызсазҵаауазеи, сара сбаӷлаҷынума, 
шәаргьы саргьы сҳәап, дгәаауан иара.

Апап Иуана дызлагылаз, Анцәа иажәа зеиҳәоз 
иуаажәлар гәыкала дырзыҟан, бзиа ибон, иара ихаҭагьы 
дуаҩыцқьан, аха азҵаарақәа иҭара ианаҟәымҵлак, 
дгәамҵуа далагон, бзиа ибомызт, бзиа ибомызт. Иԥҳәыси 



иареи аԥшьарҭа иадыз акласс аҿаԥара иҩнан. Лассы-
лассы Иуана дырбалон аӡмах дхықәгыланы итетрад ду 
акы шаниҵоз. Адаӷьқәа рыбжьы ақьаад ианиҵоит ҳапап 
ҳәа џьашьахәыс ирыман ақыҭауаа. Аԥшьашәҟәы, Чер-
нышевски, Аԥшьацәа рыбзазара, Белински, Фама Аквин-
ски, Добролиубов еимак рымаӡамкәа ишәҟәҭра шьқаԥ 
аҟны еивагылан. Аӡмах дхықәгыланы иқьаад ианиҵалоз 
Петербургҟа ишьҭуан иара. Аԥсуа жәлар рҩыза гәакьа 
Нико Иақәыԥ-иԥа Марр иахь. Итетрад злаирҭәуаз 
ажәлар рҿаԥыц ала акәын. Усҟан ажәытәра здыруаз 
убрысҟак ирацәаҩын, абри иҟам-ианым аҳәамҭақәа 
аӡәыр ихәарҭоума ҳәа иџьа ршьон зегьы, апап Иуана 
ажәабжьқәа дразҵаауа даналагалак.

Ҽнак зны Иуана диҭааит ауезд аҟынтә иидыруаз 
хаҵак. Иуана даҵамхакәа асас ифатә ирхиеит, аҩы бзиа 
цәыригеит. Аԥсаҭа ыҟазар, Тытышь аҟәарылқәа зизнар-
гои, иҳәеит асас. Аԥсаҭа ыҟазар, дгьылс иҟоу зегьы Ты-
тышь имҵакны дызтәоузеи, иҳәеит асас. Уаҟәыҵ, убаашәт, 
иҳәеит Иуана. Уанаџьалбеит, азҵаара сауршьырц ума-
аизар, исымаз уадсыԥхьалеит, акрыф, акрыжә, сара 
сбаӷлачыным, агәамҵра далагеит Иуана.

Аҵыхәтәан Иуана иԥҳәыс бындәылҵ ҳәа на леи ҳәан, 
асаси иареи акыраамҭа еицәажәон. Ҵхагәахьы еихоны, 
асаси иареи андәылибага, ибжьы ҭымгацәакәа ус иҳәеит:

– Угәы иалымсын, дад, сара сеиҳабуп, аха шәызҿу 
егьалҵуам, баша шәхы шәырӡуеит, – иҳәеит иара.

– Сҳәашьа цәгьоуп, Иуана, аха ухы уацәымшәо-
зааит?

– Иаажәга, нас, аха егьалҵуам шәус! – иҳәеит 
даахәыцхәыцын Иуана.

Иуана агәҭыха иоуит. Дынкахәыц-аакахәыцуа дыр-
балон.

Дук хара имгакәа, аҵх-лашьца рҽалак иааит шьоу-
кы, ани асасгьы дназлаз. Бџьарын урҭ уардынла иаар-
газ. Абџьар аԥшьарҭа аҩныҵҟа ирҵәахит. Апап Иуана 
урҭ рус акы алҵып ҳәа дшыҟамыз еиҭареиҳәеит. Амала 
уи ашьҭахь иаҳа ихы ихьчо далагаху седру, инаԥар ана-
ган аҵаҵәахны иныҟәигон.

Ақыҭауаа рыпап зынӡа џьашьахәыс дышьҭырхит. 
Адаӷьқәа рыбжьы иқьаад ишаниҵац ианиҵон иара, аха 
уажәы-уажә инаԥар абџьар наҵԥааны, аӡмах аҟәаҩ 
ааҭиргон, иқьаад ианиҵоз адаӷьқәа ражәабжь игәамԥхо 
далагазшәа.

Ҽнак адин иднаҵоз амҽыша амҩаԥгара дшаҿыз 
акәымкәа, уи аҽынгьы аԥшьара иаҭаа уаз ааҟәымҵӡакәа 
азҵаарақәа ирҭо мацара ддыргәамҵхьаны, ӡлагара-
ҳәынаԥык чахӡа зны анахь иниаҟьеит, нас арахь иниаҟьеит. 
Зегьы игәарҭеит, иара Иуанагьы. Арахь иааҟәымҵӡакәа 
азҵаарақәа ирҭон, апапгьы аҭак дазхәыцны иҟаиҵон, 
аха дара, азҵаарақәа дышдыргәамҵуаз рымдыруа-
зи, цасҳәа иқәрыԥсон. Ахынтә раан аӡлагара-ҳәынаԥ 
анааиаҟьа, шьоукгьы аамхаччақәеит. Шәыԥсы инага-
ааганы иасҭааит, аҳәынаԥ аума хәыцырҭас ишәымоу, 
даагәамҵит иара. Иара даҽазнык иниаҟьеит. Уажәы зегьы 
ччон. Инаԥар инаган-тапанча навҵиԥаан, аҵықьҳәа де-
ихсны абӷашшараҵәҟьа нылаԥиҵәеит аӡлагара-ҳәынаԥ.



Изашшын дамырхит, ипапра ихырхит. Иуана са-
кәым, аха Еимхаа Кәаҵиа соуп, иҳәан, аԥсуа маҭәала 
иҽеилеиҳәеит. Дук мырҵыкәа, Акәабахьиа ишьра сша-
лам ҳәа ҭоуба уны, Кьараз далалеит Еимхаа Кәаҵиа.

Аменшевикцәа рхаан Еимхаа Кәаҵиа дыкны Аҟәа 
абаа дҭарыжьит. Ашьра иқәырҵеит.

Иуацәа-иҭынхацәа Аҟәа иааит. Зыхәԥҳа дыԥси-
ижьҭеи ашәы зшәызымхуаз иани иаҳәшьцәеи 
хырқәақәо, игәжәажәо абаа иаҵагылан, ҿыхшьа змамыз 
Иуана иҟынтә аҵыхәтәан ма уасиаҭк ҳаҳауазар ҳәа.

Ахаҳә илаҳәаны хыхьынтә илбааишьҭыз, ашәҟәы 
абар ианыз: «Нестор Гудауҭа ауезд аҿы илеиҵаз аус 
маитәи гәилшәа ашәҭра иаҿуп».

Кьаразаа Аҟәа ргеит, Аимхаагьы деиқәдырхеит, 
ихьӡеит.

Асовет мчра анышьақәгыла, Кәаҵиа Еимхаа аи-
ҳабыраҵәҟьа даламызт, Аҟәатәи аԥсуа ҿырԥшыга шко-
ла аномер акы аҟны ахәыҷқәа аҵара дирҵон. Аҵара 
ахьимаз иахҟьаны иара џьара наркомсгьы дыҟан, аха 
аиҳабыраҵәҟьа ааигәара дрызнамгеит, мап икуан, из-
банзар азҵаара рацәа анирҭоз ицәымӷын.

АЛААПК

Ахлымӡаах ақыҭа иаалалеит. Ахлымӡаах ааиу-
ан, ашьҭақәа ҿыц ишьҭагылаз асы ианҵо. Ахлымӡаах 
– алаапк акәын. Аҳҭқыҭи егьырҭ аҩ-ҳаблаки алтарра 
рыбжьан, алаапк уаҟа игәарҭеит, аха ирзымшьит, аб-
на ирцәылалеит. Уантәи ршәақьқәа шьҭыхны иашьҭан, 
аха ирбомызт. Арахь иҿырҭит, шәгәы шәҽаныз ҳәа, 
аха аӡлагара иахаз Мактина лакәын, дзахыла мԥ шызт, 
аӡлагара еибафон, аҳаблақәа рахьтә ианҿырҭ, Махьал-
раагьы ирмаҳаит, урҭ рнаҩс инхоз аӡлагарахьча Багь-
ларгьы имаҳаит.

Алаапк ааиуан, ахы шьҭарссы, иахьааиуаз уажәы-
уажә иҭарҭаруа аласба сахьа змаз ажәӡы аҿыҵны, 
иҟаԥшьыхәаҵәараӡа инылаԥсон иҟәашкакараӡа ишьҭаз 
асы. Иааиуан иара, аблақәа ашьа рхыҵәала, амҩан ҵлак 
ааԥгылар – аҵлаҵәҟьа хагәха иажәланы иацҳауан. 
Иааԥылалакгьы – иацҳар, иацҳар, иацҳар аҭахын, уаҳа 
акгьы. Нас, изыцҳаз инадҟьаны, иара уа иахашҭны, 



ҩаԥхьа арӷаз иаша ианушәа идәықәлон, алахьынҵеиԥш 
имыццакӡо, аха аанкылашьа амаӡа мкәа. Ишааиуаз 
аӡхықә иаавалеит иара...

– Иууеи, уара, алакәқәа нҵәазшәа асаби изеиҭо у-
ҳәо закәызеи? – аб иааиаҽԥнылҳәеит ахәыҷы иан.

– Алакәқәа зегьы сашәҳәахьеит, нана! Абри ауп 
исҭаху, – иаб дааидгылеит ахәыҷы.

– Ажәакала.. . Аҳҭқыҭ уахьыналалоз аӡхықәан инхоз 
аӡлагарахьча Багьлар акгьы издырӡомызт, аӡлагара 
анаҩс инхоз игәылацәа Махьалраа акгьы шырзым-
дыруаз еиԥш. Багьлар уажәы асас дахь диҭан. Иха-
ла дбыжәгәаламуа аӡхықә днаваланы дизааит Ма-
хьалраа рхәыҷы, хәышықәса зхыҵуаз. Уажәы уи 
егьуадаҩмызт, амхқәа зегь ҭагалан, абӷь қәа зегь 
каԥсахьан, – зехьынџьара хтыран, арантә Махьал-
раа рашҭа уҭаԥшуан, уимоу, рыҩны уааҩнаԥшны 
аҭаацәа зҿу убаргьы улшон. Аҭаҳмада ахәыҷы 
ахәышҭаара дныҽҳәаиртәан, тиԥск азна ахарҵәы 
шәыла еиҵарҟәаҟәаны инеимҵеиргылеит. Ахәышҭаара 
ахәырмамҿ ааҵеиҵан, аҿҿаҳәа иааибаиркит. Насо-
уп дандәылҵ, ахәыҷы ара дыҟоуп, шәицәымшәан ҳәа 
иҭаацәа ирызҿиҭырц.

Дандәылҵ ауп ианиба асы еимаҩны аура ишалагаз. 
Аҭаҳмада ихы дааҩахан, ажәҩан днаҵаԥшит. Ас-рыцқәа 
ҟьаҟьа-ҟьаҟьаӡа, ибыбыш-быбышӡа, хыԥхьаӡара рыма-
ӡамкәа, еилаҭыруан, еилаҭыруан, шьоук ганха ихиаала-
ны илеиуан, шьоук ҵаҟа илбаауан, шьоук хыхь ихалон. 
Иблахаҵ аагьежьыгьежьит.

– Уа, Махьал! – ибжьы нҭицеит аҭаҳмада, нас, Ма-
хьалраа ааи анырҳәашаз дааԥеиԥшын: – Ахәыҷы ара 
дыҟоуп, шәицәымшәан!

Багьлар дыӡлагарахьчан аҟынтә маҷк илымҳа иа-
гын, Махьалраа рҭак иаҳауамызт, аха урҭ игәылацәа 
убрысҟак иааигәаны инхон, аҭаацәараҟны аӡәы имаҳар 
аӡәы иаҳар акәын. Бзиоуп, иҳаҳаит ҳәа шырҳәоз агәра 
ганы дыҟан, ус ҿыҭны иреиҳәалон, рыԥш лаганы иа-
налгалак. Уажәы усгьы асы ауанаҵы, ахәыҷы адәахьы 
диздәылгомызт – даҽазнык ас-рыцқәа ахьеилаҭыруаз 
даарыҵаԥшын, аҩныҟа дныҩналеит.

Аха аӡлагарахьча изгәаамыгӡаӡеит, асы жәпаӡа иахь-
леиуаз аҟынтә, уажәы адунеигьы маҷк ишдагәахаз, ибжь-
гьы Махьалраа рҟынӡа ишзы мнаӡаз. Алаапк акәзар...

– Уаҟәыҵ, уара, ахәыҷы думыршәан ицәамҭаз, – 
еиҭалҳәеит ан.

– Ыы, бара, дсыршәаӡом, бара, – ииҳәо иҿамшәеит 
аб.

– Баба, исаҳәалеи, исаҳәалеи, нас иабацеи алаапк? – 
аби ани ааилиргеит ахәыҷы.

Абгьы иажәа неигӡон.
– Аӡхықә иаваланы аҿаанахеит алаапк, аха ма-

кьана лакгьы ҩашьаны иамкыцызт иара аԥба. Аԥхын 
акәымзи ала анаапклоз, аха иара аҳауагь «маапк-
хьеи», уажәы, аӡын агәҭа, асы еимаҩны ианлеиуаз, ала-
апк арахә рыжәпара иналалан џьакьалк иацҳаит, Мак-
тина аӡлагарахь дышнеиуаз, иаалгәыдлан, лыцҳара 
иахьымӡеит, аха лсакьгьы ларгьы шеимаз аӡы иа-

ланажьт аӷныжәҩанха. Аха иҟалаз Аҳҭқыҭ макьана 
аӡәгьы издырӡомызт, ла бзиа ҳа иҳазҭадаз, ҳламурақәа 
ашәхымс илатәаны ишуан.

Махьалраа ахәыҷы аамҭацк дыргәаламшәакәа, 
дшыҟамыз рызгәамҭаӡацызт. Багьлар иҿыҭбжьы ус-
гьы ирмаҳаит. Ахәыҷы амца хәажжаӡа дыҽҳәатәаны 
ахырҵәыфара даҿын, Багьлар изеиҭеиҳәоз иҟам-
ианымқәа дырзыӡырҩуа.

Ари аамҭаз ақыҭан иааиқәҿырҭит, иааиларҵеит, 
алаапк, шәгәы шәҽаныз, алаапк ҳәа. Убасҟаноуп Ма-
хьалраагьы иангәарҭа, ахәыҷы дшыҟамыз. Аха Багь-
лар аӡлагарахьча, ахәыҷы аиҵарҟәаҟәа ахьифоз 
дгәырӷьаны дихәаԥшуа, игәы ҭынчын. Уаҳа ахәыҷы 
игәы иахәара изыҟасҵарызеи ҳәа даанаԥшы-
ааԥшит. Ашә илагылан лак, «Тәыртәеи!» – иҳәан, 
ала дааҵаҟьеит аҭаҳмада, аха ала мшәаӡакәа ахы 
шхаз иа иахь аҿаанахан, иааиԥықәслан, иааицрасит. 
Убасҟаноуп аҭаҳмада ианиба ала шаапкыз. Иараз-
нак ахәыҷы иахь дааҭрысит иара. Ахәыҷы иҟалаз из-
еилымкаауа дааԥшуан, иҿахьы имҩаниҵаз амҳаҵә 
ахьикыз, инапы уа иаанхан, ианыз аиҵарҟәаҟәа 
иқәҭәара иаҿын. Аҭаҳмада ахәыҷы даашьҭиԥааит. Ала 
ныцҳа иаахынҳәын, ахы шьҭассы ишнеиуаз, акҿаҩра 
инцәыҵаххын, инадбырын, даҽа ганкахьы идәықәлеит. 
Егьырахь акҿаҩра инцәыҵаххын, инадбырын, уагьы 
ампыл еиԥш инадҟьан, арӷаз иқәгылоушәа ашәахь 
аҿаанахеит. Ашә абаны акәымкәа, арӷаз иаша анеишьа 
ашә иаақәшәаны наҟ индәылҵит.

Аҭаҳмада дыҩны днеин, ашә аиркит. Ахәыҷы 
даашьҭихын, дааигәыдиҳәҳәалеит. Иара иаҳахьан 
ала зыцҳаз данараапклак, иаргьы длоушәа ихы 
ибо дшыҟало, иаргьы алеиԥш ацҳара дшалаго, аха 
игәалашәомызт, ала зыцҳаз иаразнак даапкуазу, ԥыҭ-
рак ашьҭахь акәзу. Аӡлагарахьчарада акгьы сыздырӡом 
сара хәылак, ааигәахәт иара, ала ахьицрасыз ишьа-
пы бызбызуа. Ала зыцҳаз иаразнак дараапкуазар, 
уажәы, ихы изымдыруа дааҟалар, шьоукы рхәыҷы 
дшәарҭахон. Диманы ашәахь дыҩит. Амҩан аҟаҵәыҳәа 
акы днылаԥалан, днықәчаразит, аха дкамҳаит. Уи ала-
апк иаҿыҵшәоз аласба асахьа змаз ажәӡы жәпа акәын. 
Иҽааириашеит, ахәыҷы дигәыдыҳәҳәала дикын, аха 
ихы агәра игомызт.

Убасҟан ашә ахала иаатит. Ашә иеиҭалагылан алаапк.
Аӡлагарахьча ишьҭахьҟа дааиҭаԥан, кәызҭхак 

ааҽҳәиԥаан, инымҩаниҵеит. Ала каҳаит. Маҷк иаа-
ԥаҟьԥаҟьын, еиҭагылеит, иахьыҩагылаз, алақәа ак-
гьы рымбаӡо ишиашаз аҿаанахеит, акҿаҩра ин-
цәыҵаххаанӡа. Аҭаҳмада ала ныҩнеикын, ахәыҷы 
диманы адәахьы дындәылҟьеит. Ашҭаҿ даанаԥшы-
ааԥшит. Асы еимааҭаԥса ишьҭалахьан, иаҳагьы уаԥхьа 
игылоу думбо илеиуан. Аҭаҳмада дқәырқәашьеиуан, 
аха издырамызт уи зыхҟьаз ахәышҭаара дшыҽҳәатәаз 
адәахьы дахьдәылҵыз азы акәзу, аапкра ицәа иахьала-
лоз иахҟьозу.

Данаахьаԥш – ашә аатын. Ала дәылҵхьан. Да-
гьынахьаԥшит, даҽаџьара ахы рханы, ажәӡы ҟаԥшьӡа 

иаҿыҵышәшәо асы илаланы иахьнеиуаз. Ина-
пылаҟаҵаразшәа акәын иара аныҟәашәа шыҟаз, 
ала ԥсны, нас иаӷралаз аапкра аԥсы ҭанаҵаны, ҿыц 
аныҟәашьа анарҵозшәа. Ҩаԥхьа ахы иқәкны иааиуан. 
Џьара ишьҭихша лабакгьы иԥыхьашәомызт, ала хымдыр 
дацәыбнало ашҭа даақәгьежьит макьана зхы здыруаз 
аҭаҳмада. Дахьыҩуаз ихы дазаӷьуан, аӡлагарахьчарада 
акы ззымдырӡо сара ҳәа, ииура изымдыруа, ахәыҷы, 
уажәазы алаапк, нас ихы дшацәихьчара изымдыруа.

Уи аамҭазын Мактина дҵәааҵәаауа аҳаблахь даа-
ихьан, аҳаблаҟны иҟалаз раҳахьан. Гәыдымраа усгьы 
шәақьла еиқәшәоуп, ршәақьқәа аакнырԥааит, Хәыта 
рдәынеи рхьынеи нырҵәо, ашьацма ҳақәыԥсо ҳгәы 
ԥиҵәахьан, аха уи ишәақьгьы хәарҭахеит, уигьы дыҩит, 
ала ашьҭа ихылеит. Ла бзиак ҳҳабла усгьы иақәмызт, 
ҳлабаақәа шәаны ашәхымс изыл ҵуамызт.

Аҭаҳмада игәалашәеит алаапк аӡы иацәшәоит ҳәа 
иаҳахьаз.

Аӡы дынхықәххылан, ахәыҷы дынӡааиргылеит.
Иҩны иааиуан ршәақьқәа шьҭыхны, аха чарҳәара 

ҳзауит иахьа ҳзыргәырӷьоз асы ԥшӡа; еимаҩны иахь-
неиуаз, ашьҭақәа зегьы хнаҩон.

Ахәыҷы аӡы дынӡааиргылан, лабадук иԥшаан, ала 
дашьҭалеит.

Акьанџьеиԥш илеиуан иара, лак аныҟәашьа 
амаӡамкәа. Абри акәын зегь реиҳа ухәы-ужьы еила-
зыргылоз. Аԥсы ахаӡамшәа иахьыҟаз аҟынтә, иреи-
цәоу аԥстәгьы иамоу хдыррак иара иаманы ҟаломызт. 

Ала тәымын, ԥсы зхоу рдунеи иатәӡамкәа, напы-
ла иҟазҵаз иххәыцра иаҟәыҵыз маҭәарк еиԥш. Убла 
хнаҩо асы акаҳара иахьаҿыз, акгьы рымбаӡо еишьҭан 
аапкреи ауааи. Дыԥшызар, ала аӡхықәанҵәҟьа игылан, 
аласба сахьа рыманы иаҿышәшәоз асы ахьрықәыԥсоз 
иҟаԥшьӡа иалԥхаауа; ала ахәыҷы изыԥшуан, аԥан 
ихықәгы лан, даҽа шьаҿак аҟаҵара иацәшәаны. 
Ахәыҷы иакәзар, дшәаны арахь дызҭыҵуамызт, арахь 
аӡы шьамханынӡа дахьӡаагылаз, ахьҭа дакны, аҟәара 
деиҵасуа аҵәуара даҿын. Аҭаҳмада уаҳа дызласшаз 
имԥыхьамшәазт, шьапыла дыкшеит. Уара уаха сымам 
аҳәарашәа, иаҭахӡамшәа иаахьаҳәны ишьапы инамц-
класын, ҩаԥхьа ахәыҷы иахь аԥшра иалагеит иара. Аха 
ахәыҷи алаапки аӡы рыбжьан, дахьчон ахәыҷы ала 
ихәынганашьоз аӡы.

Ала аӡы ишынанамышьҭуаз, аха иагьшымцоз 
аниба, Багьлар даанаԥшы-ааԥшит, сызласша акы 
сымԥыхьашәозар ҳәа. Убасҟан ишьҭахьала ахысбыжь 
геит, алаапкгьы шьҭҟьаны икаҳаит. Азныказ ихысыз ди-
зымдырит аҭаҳмада, убри аамҭаз дааҭрысит иара, иар-
гьы абас игәыдҵаны дыршьыр шыҟало ихдырраҟны 
иниаҟьан.

Ала ршьит. Аӡлагарахьча Махьалраа рхәыҷы деи-
қәирхеит, аха иара дырзеиқәмырхеит. Аапкра ахәшә 
здыруаз аԥҳәыс данаарга, иара аҿкы илалахьан. 
Агәылацәа ихагьежьуан, ирылшоз акы игдмырхе-
ит, аха дук мырҵыкәа аӡы дацәшәо, дҿажәкуа дала-
геит аӡлагарахьча. Иқьышә еиҟәыдды ицон, аха аӡы 

иааигәара иааргар, дшәаны аҳәҳәара далагон. Дук 
мырҵыкәа иаргьы иҿыҵуа иалагеит аласба сахьа змаз 
ажәӡы жәпа.

Шьҭа аҭаҳмада дшәарҭан, арымӡ дықәҿарҳәеит. Ихы 
ааҭалашьцеит, акы заҵәык, сахьаны ибла ихымҵуа ихгы-
лаз: ахәыҷы дқәарқәашьеиуа, дҵәуо аӡы дҭагылоуп, ала-
апк ахы шьҭассы, аласба ҟаԥшь қәа ахәылҟьҟьо аҟәара 
ихықәгыланы ихәаԥшуеит. Уажәы иара иакәызшәа 
ибон Багьлар уи ахәыҷы иҟынӡа изымнаӡоз алаапк. 
Уажәакәызшәа ибон уи ахәыҷы аӡы данӡаагылаз. Дне-
ины дицҳар, дицҳар иҭахын, аха аӡы дацәшәон. Аӷырҿ-
аӷырҿ ихаԥыц иарго арымӡ дықәҿаҳәан аӡлагарахьча.

Уажәы асы ауӡомызт, ақәабаа-сабаа акәын илеиуаз, 
уи шьҭагылаӡомызт. Нас ақәабаа-сабаагьы ааҟәыҵын, 
ақәа мацара аҿынанахеит. Ихыбра ԥсахтәижьҭеи 
акрааҵуан Багьлар, ақәа кылсуан. Дҳәыҵәыҳәыҵәуа 
арымӡ даақәхеит, арахь ибацәа уажәала уаҩ дыҟамызт. 
Дҳәыҵәыҳәыҵәуан, уаҩԥсы иитәымыз амч ирҵысит, 
дызлақәҿаҳәаз ашахақәа дыриааирц, аха иамуит. 
Хымҩасшәа дзыцәшәоз ақәа цәыкәбарқәа даарыҵахеит. 
Рцәыбналашьа ыҟаӡамызт урҭ ацәыкәбарқәа, ирацәан. 
Ихәын геишьон, дагьацәшәон ачымазаҩ абааӡатәы. Дка-
раханы иҽааиқәикит, далаԥсызаргьы ҟалап, ацәы кә ба-
рқәагьы, шьҭа ҳа даҳтәуп рҳәарашәа, иааихагьежьит.

Багьлар иблақәа ашьа рхыҵәала иаахитхын, аҭуан 
днаҵаԥшит. Иҟаӡамызт ацәыкәбарқәа, ргәыла хәыҷы 
исахьақәа рыҭаны ихаԥыруан асабицәа. Урҭ рацәан, 
урҭ ԥыруа еилауаҭыруан, иччон, ашәакгьы рҳәон 



урҭ. Дрыцҳар, дрыцҳар акәын ииҭахыз ауаҩы-аапк. 
Иааигәахон, иааигәаӡаны ихаԥыруан, хыԥхьаӡара 
рымаӡамызт дара, арахь ашәа ирҳәоз еиԥш иссирыз 
адунеиаҿ иҟалап ҳәа аӡәы игәы иаанагарымызт.

Акы ааиҭасит аҭаҳмада игәаҵан.
Руаӡәк дааихькьысит, даҽаӡәгьы дааихькьысит, ашәа 

ссир шырҳәац иҳәо, ихькьысуан, ихааӡа ихькьысуан, 
заҵа ицәымшәарыз.

Цәыкәбарк бааӡаӡа, иҟәандашьшьыраӡа иааи-
ҿаҭәеит.

Аха уажәы дмыҭрысӡеит аҭаҳмада, ихәын-
геимшьаӡеит. Даҽа цәыкәбаркгьы ааиҿаҭәеит, аха уи-
гьы хәынгеимшьаӡеит. Илаӷырӡқәа ракәын урҭ.

Рнапы ҟәымшәышәқәа наиҵаҵаны даашьҭырхын, 
ихиаала дрыманы идәықәлеит еиқәирхаз ахәыҷы иса-
хьа змаз урҭ асабицәа.

АшьАбЫСҬА

Наган ажә ихьон. Аԥацхеи рыжәҭреи ирыбжьгаз 
аандашыш дадтәаланы, ихы иқәырԥс ажәхьара даҿын 
Наган. Аҳәыс аин акыкмацәқәа рахь еихон, аха иԥҳәыс 
иара диеиԥшымкәа илыланы дыҟан, илышьҭуамызт. 
Рхәыҷқәагьы ашҭаҿ ахәмарра иаҿын. Аанда анаҩс 
рымхы ҭагалан, аха аԥҳә кнаҳамызт; аԥҳәаҟәақәа, 
аԥсымра еилаарцыруа ирықәыԥхо аҟәынџьқәа ир-
харсын. Маҷк аҭӡамц хеигалахьан, ашәвазқәагьы 
ҭеиргылахьан абаатәы ҩны, ихы иҭалаз седру, дала-
нагалан, жәохә метра аура, жәаҩа аҭбаара аманы 
зшьапы икыз, ацәгьеи абзиеи раан шәҩык ауркыртә 
аҿаԥарагьы зԥишьыз.

Наган ижә иамымҵра амихрашәа иҽалахалаӡа-
ны, гәыж-мыжҳәа ахьара дахьаҿызгьы иихәыцуаз уи 
акәын: иабаазгари, арахь аҩны ргылатәуп, аԥара мцацәа. 
Убасҟан, ахәылԥаз ҭынчра еилаго, агәарабжьараҿ алақәа 
аху-су ааилдыргеит. Ашьҭыбжьқәа иаҳа-иаҳа иааигәахон. 



Наган иԥҳәысгьы иаргьы аахьаԥшит. Ишыԥшуаз акәым-
кәа, ашьабысҭа, ашьабысҭа хаҭа, иахьынтәаанагах седру, 
алақәа ираԥцаны ишаарцоз, иласкәантраӡа Наган иаан-
да инахыԥан, алеи-ԥси рыбжьара ажәхьара иаҿыз иаа-
рыдыххылеит. Наган дшәаны дахьааҭрысыз, иҟәардәгьы 
иаргьы шеимаз асаара илеит, сыҽкасыжьуам ҳәа ина-
пы ахьымҩаниҵаз, ашьабысҭа ашьапы ааимпыҵашәан, 
изакәу изымды рӡо аҳәҳәара далагеит. Иԥҳәысгьы 
дныҩныҵәааит, аҳәыс аалымпыҵҟьан аин иахьнаҵаххыз, 
ауедра хдыршәҭын, ахш асаба инылаҭәеит. Ауаҩы 
даншәалак иҭаҷкәымқәа еимларӷәӷәа имкуеи, Нагангьы 
иҭа ҷкәымқәа еимлеирӷәӷәеит, арахь ашьабысҭа ашьапы 
акәымзи иикыз, ашьабысҭа ԥаҟьԥаҟьуан, аҽашьӡон, аха 
ишьҭуамызт, арахь аҳәҳәара дшаҿыц даҿын:

– Уа, бара! Уа, бара! Ари закәызеи, бара?! 
Раԥхьаӡа агәылацәа рахьтә даакылҟьеит Аҭаҳма да 

Фархь. Уи ишьҭаххны иааит егьырҭ ааигәацәагьы. На-
ган ашьабысҭа ашьапы ааимпыҵырхын, ашәарахгьы 
џьаргьы изымцо, иаргьы дҩадыргылеит.

– Аҳаҳаира! Ҳаит! Ҳаит! – акаҩҳәа ибжьы ҭирҟьон 
Аҭаҳмада Фархь, иаразнак зегьы дрыцхраарц 
зегьынџьара дыҩуа, аха зегьы дырԥырхагахо.

Уи акәхеит: ашьабысҭа, ашьабысҭаҵәҟьа ԥаџь ԥаџьуа 
иааркын, ҿаԥарасгьы фатәыҟаҵарҭасгьы ирымаз 
аҩнашьҭахь иныҩнаркит. Иҩуан иара, ихагахон, дыргь-
леи ԥҳали ннамыжьит, атрышә иасуан, аха уа иԥнаҽуаз 
аиҳа хәызмаз иара акәын, шьҭа уаҳа џьаргьы изцо-
мызт.

Ари ажәабжьны ақыҭа зегьы иаарылаҩит. Гәара-
бжьарала, ахҵысҭақәа ирхыҵуа иааццакит агәыла цәа 
Наган ишҟа.

Иабаанагеи ҳқыҭаҿ ашьабысҭа, агаҿа ҳанхоит, арахь 
бна нымхаӡеитеи? Арахь ҳадгьылқәа амаамын иага-
хьеитеи? Абырг дааиаанӡа иԥштәын, уи иаамҷыдарахаз 
ари аҭак ҽаӡәы изҳәомызт.

Дук мырҵыкәа дааит Абырггьы. Дааиуан иара, па-
ту ақәҵаны ишьаҿа еихго, аҽыҩҳәа илабашьа нарсуа, 
ишьҭахь рҽаанкыло ҩыџьагьы ицын.

Аԥацха даназааигәаха дааҭгылан, илабашьа шьа-
ҟак еиԥш инаирсит. Имҩалацәа, урылагьы макьаназ, 
ԥшра-сахьалагьы иара иҟынӡа иҟамыз, ишьҭахьшәа 
рҽааныркылан, наҟ-ааҟ ивыԥшуа рҽаадырԥсӡан, 
х-хәҭак рыла ичаԥоу абаҟа ҳашҳатәара иааиԥшхеит 
рыхҩык.

– Бзиала уаабеит, Абырг ухаҵкы, – ҿааиҭит Атал-
башь, избанзар Наган иԥҳәыс аишәа архиара даҿын 
аҟынтә аԥшәмара никылахьан иара. Абырг, хынтә 
аҩныҟа ианиԥхьа ауп ианааҵысыз хҩык змаз уи 
аҳашҳатәара.

Дук мырҵыкәа иара аишәа хиа аханы, Аталбашь 
иҿаԥхьа дтәан, ибжа аишәахь, ибжа аҽҳәахьы инарҳәны, 
уахьгьы арахьгьы датәшәа. Ицыз еиҭымха, иааиҟәырган, 
хаз-хазы, иахьраҭәаз иаадыртәеит. Абырг илабашьа зны 
ахәа инылишьуан, зны инаиҵаиргылон.

– Усоуп, дад, – иҳәеит иара, зегьы адруҳәа иааҵи-
барҟьеит.

– Усоуп, дад, – даацәажәеит иара, амцахь дыԥшуа, 
илабашьа иҵаргәа. – Аабыкьоуп уаб уиҿыҵны аҿ-
ыцынхара напы анауркы, Наган, дад. Ажәеиԥ шьаа 
ашьабысҭа уанеишьан, унапала иукит, дад, хаҵаҵас. 
Аха уи иагьџьоушьартә иҟаӡам. Ажьгьери, уабду рыцҳа, 
даанӡа умнеиааит, иахьеиԥш исгәалашәоит, нхыҵынтә 
сасык данизаалак, Гәаԥханашь рыцҳа иныкналҳаз 
ахьурӡы еилашаанӡа дныҭҟьаны шьабысҭак шьны иа-
аигон. Уаргьы уани баша иухьӡсымҵаӡеит Наган ҳәа. 
Абри иҟалаз насыԥуп изызҳәоу! Уцәгьаӡамызт, аха иа-
хьарнахыс зынӡа арыӷьарахь ухынҳәит, дад! Инагӡаны 
иубааит! – даақәацаанӡа идырны аԥаҭхь ааидыркын, 
днахныҳәаны ҿамҩак нахижәаан, уахь дмыԥшӡакәа 
аԥшәма иааииркит.

– Ари шаноуп, ари насыԥуп! Унасыԥ анарха амаза-
аит, Наган! Ухшыҩ ҳқыҭа иагымзааит, Абырг ухаҵкы! – 
адруҳәа иааилалеит зегьы.

Наган иҷкәын уаҩы димбаӡакәа даадәылҵын, аԥа-
цха днахыкәшан, аҿаԥара ашьҭахьала дааҩна леит. 
Ашьабысҭа ааҭгыланы, ахәыҷи иареи ааиҿаԥ шит 
алашьцараҿы. Зныԥарала ахәыҷы иааиртыз ашә ина-
дыххылеит ашьабысҭа, аха идәылымԥаӡакәа, ашәхымс 
иахьнылагылаз иааҭгылеит. Ахәыҷы инацәа ааирх-
хан, азқәа днахь кьысит. Ашәарах афымца аӷразшәа 
ацәеижь аҟәара еиҵасуан. Аҷкәын ибаӡомызт иаҳәшьеи 
иашьеиҵби, дандәылҵуаз баны ишьҭалаз, ишьҭахь 
ишгылаз. Ашьа бысҭа ашьапқәа па-паӡа иҟан, аха 
џырлыхызшәа иӷәӷәан.

Ауха ахәыҷқәа рыхҩык ацәырдӷәы ҭбаа иқәианы 
иахьыцәаз, ашьабысҭа ашьҭыбжь ааиаҳан, дҿыхеит 
аҷкәын еиҳабы.

– Саб, а, саб, – ибжьы ныҵакны ҿиҭит иара.
– Иууеи, уцә убра, – иаҭеикит аб.
– Ашьабысҭа аӡәгьы иаҳҭаӡом, усами?
– Аӡәы ишԥаиаҳҭо, уара! – иҳәеит Наган, даакәа-

нызанын.
Ихаҿы имааиӡацызт ихаҭагьы, ашьабысҭа иала-

хьынҵахо: иаанукылап, аха иаҿоуҵои, уа аҿаԥара 
ианбанӡаҩнаку, иара усгьы уи аума уажәы ихәыцтәу, 
ҳацәароуп, сызмыцәаӡаргьы – ма абри аҩны зласыргы-
лаша ауми сзызхәыцлара!

Дук мырҵыкәа ашьабысҭа аҷкәын еиҳабы уама шәа 
ишьцылеит. Шьҭа иҩноумкыргьы ауан иара, џьаргьы 
ицаӡомызт. «Москвич» афургон змаз дҭатәаны Наган 
игәашә Ҳаҳтәы данаадгылаз аламҭалазгьы, ахәыҷы 
ашҭаҿ ашьабысҭа аӡыс еиԥш алахәмарра даҿын. Иара 
дхәыҷцәан, иаб дызицхраауамызт, иаб ихала иԥиҟоз 
абетонқәа рырххара ирххон. Ахәыҷы ауедра хыларха 
дықәтәаны ашьабысҭа дацәажәон:

– Сурхәашеит сымҳәеи! – ҿааиҭит иара илеишәа 
ырцәгьаны. – Исҳәоз схамшҭи! Аиеи. Саб аӡәгьы 
диеицәаӡам, аха ашколаҿ ацыркь-иԥа, ацыркь-иԥа ҳәа 
ианалагалак.. . Уи Ахра ҳәа иҟоу иркаланы игәышԥы 
саныҵас, аха дара хҩык аишьцәа ыҟоуп, реиҵбы класск 
аҿы дсыцтәоуп, егьырҭ сеиҳабацәоуп.

Ҳаҳтәы амашьына дааҭыҵын арахь дааԥшуан, 
инапқәа имгәацәа иқәҵаны.

– Арахь жьиаҵә ҳәа акырсымазар умбои, – ахәыҷы 
игәы маҷха инап цәыхьқәа даарыхәаԥшит. – Саб иас-
ҳәап ҳәагьы сгәы иҭаӡамызт, аха слакыҵа ҵшәааны иа-
ниба... Адырҩаҽны днеиуеит ҳәа сыҟазма... Драԥхныҩло, 
Ахра дишьҭалошәа, иаҳагьы исхыччеит...

Аҷкәын дааҭгылан дааӡырҩит.
– Бзиа ууит, Наган! Абри аума унапала иукыз 

ашьабысҭа? – наҟынтә арахь дааԥшуан иара, илаԥш 
иаҳәо узеилмырго.

– Аиеи, ыы, – дааԥхашьеит Наган.
– Ахаҵарԥысҵәҟьа думоуп, Наган, – ҿааиҭит Ҳаҳтәы, 

уахьынтә арахь илаԥш иаҳәо узеилмырго дахьааԥшуаз.
– Аиҳабы иоуп, ыы, – дааԥхашьаӡеит Наган.
– Асеиԥш ахаҵарԥыс амалион даԥсоуп! – иҳәан, 

имашьына дынҭатәаны дцеит Ҳаҳтәы.
Адырҩаҽны зыхьӡыз Абырг иҩыџьа има-

ны дымҩахыҵит Наган иашҭаҿ. Наган пату зқәу ау-
аа ахьизааишьҭызгьы Ҳаҳтәы дышуаҩыз ауп иаҳәоз. 
Иҭаххар ашьабысҭа аԥара ааҭины имимыхәҳауаз, 
абрахь исзаажәга, сеилаҳаит иҳәаргьы, Ҳаҳтәы Ҳаҳтәы 
иоуп. Ажәакала, ашьабысҭа ргеит. Ахәыҷқәа, рыбла алаб-
жыш хыҳәҳәыла акәакь икҿатәаны иԥшуан. Аҭаҳмада 
Фархь зегьы дрыцхраарц ашьабысҭа скуеит хәа дахьа-
лагоз, аха есааира дагханы зегьы дахьырԥырхагахоз, 
«аҳа-ҳаира! ҳаит! ҳаит!» ҳәа ҿыҭуа, нас аԥшәмацәа 
рахь даахьаҳәны дааралацәҟәуан. Агәы ирхаҵарц ишьа-

поу иҵы хны, ихы быӷбыӷуа Наган дахьгылаз, иԥҳәыс 
днапырҟәыҷуа дахьидгылаз. Аталбашь хы риҭон:

– Шәлеи, уара, ишәкы, уара!
Ашьабысҭа «москвич» афургон инҭадыртәан, ирыма-

ны ицеит.
Маӷраԥхьарҵәарахеит Наган иашҭаҿы адырҩ-

аҽны. Иаразнак гәыԥҩык аусуцәа межколхоз аҟынтә 
иаарышьҭын, абетон дырҩынтуан, аҭӡамц еиқәырҵон. 
Хәлаанӡа актәи аихагыла еиқәҵаны ихыркааит, Наган-
гьы иҩны ҩбаны еихаргылатәуп ҳәа иӡбит.

Ахәылԥаз инапы ааиӡәӡәан, иҟьаны ирбо аԥацха 
дааҩналеит иара. Иԥҳәыс аҷкәын еиҳабы дахьихагы-
лаз даахьаԥшит. Наган ацәырдаӷәы даахагылан, инапы 
бааӡақәа ишьҭахьҟа иҟаҵаны иҽаалаирҟәын, иқьышә 
ахәыҷы илахь инадикылеит.

– Ашоура имоуп, – дхәыҭхәыҭны ауп ишиҳәаз иара.
Егьи иаанхаз зныкҟьара ауп ишҳәатәу, избанзар иа-

ра усгьы еилкаауп. Ҳаҳтәы аҩныҟа дааиԥхьеит Ҳаҭыр 
зқәу, ибаҭхәызик дызӡааирхыз, ачеиџьыка ду ҟаиҵан, 
Аталбашь дталбашьын, Абырг дбыргын, Ҳаҭырзқәу ҳаҭыр 
иқәын. Амаҵ зуаз аҭыԥҳа хәыҷы лыхцәы дамҵасырц 
асас инапы анааирхха, лара дыҭрысын, дылхьымӡазт, 
Аталбашь, ԥсҭазароуп ари иҳәеит. Аҭаҳмада Фархь 
«аҳаҳаира» ҳәа дыҳәҳәоит, Ҳаҳтәы ари игәамԥхазт, 
илақәа иирбеит, аха Аҭаҳмада Фархь уи гәеимҭошәа 
аниба, егьырҭ рахь даахьаҳәит, «нас, иоумҳәар игәы 
иалсуеит» аанаго, зегьы игәарҭеит Аҭаҳмада Фархь 
ишилсыз, Аталбашь Ажәеиԥшьаа рашәа цәыригеит, 

Ҳаҳтәы еиҭеиҳәеит амалион имазаргьы Ҳаҭырзқәу из-
ын дшамеигӡоз, инықәырсшәа ирҳәеит абри ашьабысҭа 
ианаҭахха аҷкәынцәа ишыркыз еиԥш, иаҭаху аказы 
ишхьамҵуа ҳқыҭан, Ҳаҭырзқәу изҳаларц, амаҵура дуқәа 
дреиҩаӡаларц. Нас Аҭаҳмада Фархь дҵәааҵәаауан, 
ашьабысҭа шьҭыхны Ҳаҭырзқәу и-ГАЗ-24 аҭартәара 
иаҿыз дрыцхраарц далагон, аха дырԥырхаган, Атал-
башь хы риҭон – ажәакала, Ҳаҭырзқәу ашьабысҭа иманы 
дцеит, изҳаларц, амаҵура дуқәа дреиҩаӡаларц. Аԥшҩы 
ианлазҵаа Ажәеиԥшьаа игәы ншәырхеит, ашьабысҭа 
зтәу изшәырхынҳәыроуп лхәеит, Гәазаа гәаҵәыхьуп 
аҷкәын ихьыз ҳәа нациҵеит. Абырг иҩыџьа иманы 
Ҳаҳтәы иҟны данааи, Ҳаҳтәы игәы иалсҵәҟьеит даа-
ра, Ҳаҭырзқәу исҭаз аҳамҭа имысхырц шԥасашәҳәоз 
ҳәа, инықәырсшәа иагьиҳәеит Абырг иеицәам 
абыргцәа шыҟоу макьана ҳқыҭан, ари заҳаз хԥаны еи-
лоу аҳашҳатәара гәамҵит, арҵага шәҟәқәа ирну абыр-
зен ҳашҳатәара угәаларшәо, хҩык х-маҭык ахьрықәлаз; 
агәаареи, ашәареи, аӷанџьи ракәын урҭ ах-маҭык.

Ахәыҷы иан ақыҭа хәшәқәа ҟаҵаны илыржәуан, 
Гәазаа дааины агәырқәа илеиҵон. Ахәыҷы ирҭоз зегьы 
ижәуан иҽмырмаҷҟәиккәа, аха еиӷьхара имамызт. Аб 
дцыркьуа аԥацха дыҩнагьежьуан.

Ус иааҭынчрахеит. Аб ихы еимлагәа икны ауаџьаҟ 
дааҽҳәатәеит. Ан ахәыҷы ишьамханы дтәан, дыԥсыдаха. 
Уаҳагьы акгьы рымбаӡеит. Аҭуанаҿ икнаҳаз алампа 
ҭакәи заҵә алашара ахәыҷы ила ихымсларц азын аз-
ганкахьала агазеҭ адкнаҳалан. Алашьцара хыгьежьааӡа 



адашьма инықәҳауан, ахәыҷы дахьышьҭаз азганк 
лашьцаӡа иҟан.

Ахәыҷы ииулак иблақәа ааимихит. Аҭӡамц аганахь 
дахьыԥшуаз, алашьцара дналибааит ҭакәажәык, лхы-
лҿы хлымӡаах икылгьежьааӡа икылҵәаз лнапсыргәыҵа 
ала ихҩо. Арҵәаа ааҭиргеит, алаԥшҵашәарагьы 
ныҵабеит, иани иаби ҩаҵибарҟьҟьеит, ахәыҷқәа ааԥ-
шын, аҵәуара иалагеит.

Нас ҩаԥхьа ааҭынчрахеит. Ани аби карахаӡаны 
иҟамзи, ирызгәамҭаӡакәа рҩыџьагьы ацәа иаа ҭанагалт, 
иара ахәышҭаара дахьыҽҳәатәаз, лара ачымазаҩ иха-
ны дахьтәаз. Иҟалазгьы рымбаӡеит. Ирмаҳаӡеит ашә 
ашьшьыҳәа, шьҭыбжьыда иаатны, ашьабысҭа шааҩналаз, 
ахәыҷы даманы ицарц.

Анасыԥ шамахамзар иқәнагалаӡом ҳқыҭахь, иқә-
нагалаӡаргьы иаҳзынкылаӡом ҳара, аха егьаурым, 
насыԥдагьы ҳаҟандаз, ԥсҭбара ҳамамкәан, мамзар еи-
ҭахгьы ахәыҷқәа ҳамоуп, ҽазнык ихнымҳәындаз уи 
ашьабысҭа!

Аб ИнЫҲәАМш

Алхас апианино даҿатәан, аха ихәыцрақәа зегь наҟ, 
асасааирҭахь акәын иахьыҟаз. Алхас идыруан шьҭа дахь-
ноугалакгьы гха амамкәа уи асоната аирҳәар шилшоз. 
Иҭахӡамызт шьҭа уаҳа аҽазыҟа ҵара, аха асасааирҭахь 
днеир, уи асас ԥҳәыс дахьыҟоу асасааирҭахь, иан 
дидҳәаҵалар ҳәа дшәон, лыбжьы ырԥшӡаӡаны:

– Алхасик, уанбагьалгеи.
Иан длыцәшәозма Алхас дуӡӡа, жәаҩа шықәса 

дырҭагыланеи, аха ицәымӷын иан абас еиҵыхны 
ианылҳәоз; «Алха-си-ик!», иаҳарак уи асас ԥҳәыс 
илаҳар иҭахӡамызт, иҭахӡамызт дышхәыҷныршьа лоз 
лбар уи асас ԥҳәыс ԥшӡа.

Иара апианино аирҳәон, рыцгәы ԥшӡа Емелиан 
ишьапаҟны иахьтәаз, аккордк ҳаракны ианаашьҭихлак, 
иааҭрысуан.

Уаҳа еиӷьны арҳәашьа амамызт, убри аҟынтә днеир 
иҭахын асасааирҭахь.

Асас ԥҳәыс ԥшӡа дааӡырҩит.

– С-Ритхер хәыҷ! – лҳәеит аҷкәын иан Еланагьы, 
лыҷкәын ихәмаршьа дазыгәдууа.

– Рихтер, саҳәшьа, – даалыриашеит асас ԥҳәыс. 
Асас ԥҳәыс Елана длаҳәшьаӡамызт, лхаҵа Константин 
Константин-иԥа иакәын дзаҳәшьаз, уигьы дызлаиаҳәшьаз 
рҩыџьагьы аҟазара иахьазааигәаз акәын. Елана-
гьы дыԥшӡан, ҩынҩажәа шықәса дышреиҳазгьы, аха 
Наҭелагьы дыԥшӡан. Наҭела иаҳа дыԥшӡан, избанзар 
Елана леиҳа ҩышықәса рыла деиҳабын, аха Москва 
дынхон, иаҳа аԥсҭазара бзиа лыман, Елана илҳәан еиԥш. 
Убри аҟынтә аҳәса хааӡа еицәажәон, аха маҷкгьы еицла-
буан. Елана, дахьдыриашаз лмаҳаӡазшәа, ус лҳәеит:

– Бара бшеибгоу, сышԥеигәырӷьеи баара! Бахә аԥши 
закәу сервизу иаасхәаз.

– Унан, ишԥассиру! – лҳәеит Наҭела. – Уажәыгьы имо-
доума иара, – амаӷ алырҳәҳәо инацылҵеит.

– Аҵәцалых ажәӡом, – лҳәеит Елана.
– Сыԥсҭазара – асцена! – игеит ауаџьаҟ аварахьтә 

абжьы.
Наҭела илзымдырӡеит уи уа аԥыркы иҭатәаз апапу-

гаи шакәыз.

Асасааирҭахьтә иааиуаз абыжьқәа, ателефон аб-
жьы, апапугаи апарпарра – абри зегьы анаалаӡо мызт 
Алхас зарҳәара даҿыз асоната ҭынч. Урҭ ашьҭыбжьқәа 
иҽрықәиршәарц далаган, итемп иаҳа-иаҳа ирццакуа-
ирццакуа, џьаз ҳасабла иарҳәо иҿааихеит аклассика. 

Аԥҳәыс ԥшӡа, асасааирҭаҿ дахьыҟаз, уи лаҳауан. 
Дааԥышәырччеит.

Иахьа аӡырҩцәа дышрыдыркылара даазхәыцит Ал-
хас. «Абар, аҵыхәтәантәи аккорд аашьҭихит, далгеит. 
Шәымҭак аҟара азалаҿ ҿымҭроуп, нас иаалырҟьаны 
аӡәы аршәаа дасит, нас еиҭах, нас еиҭах, ана-ара 
атрышәбыжь. Азал зегьы ашақә иасит. Атрышә дадыр-
геит аӡырҩцәа! Асас ԥҳәыс Наҭела дааԥшуеит, Алхас 
дхәынгашьо».

Ихы ааиҟьан, усеиԥш иҟаз ахәыцрақәа ааиҟәицан, 
даҽазнык иаашьҭихит уи аҵыхәтәантәи аккорд. 
Ҩаԥхьа шәымҭак азал ааиқәтәеит, нас агәгәаҳәа 
анапеинҟьабжьқәа, «бис» ҳәа аҿыҭбыжьқәа.

– Ишьахәуп, иссируп! Уара уоуп ахаҵаҵәҟьа, Алхас! 
– ҿаалҭит Наҭела ԥшӡа.

Аԥенџьыр аҟәаҩ аахган, иаахыџхыџит, асаркьақәагьы 
аашәаҳәеит. Алхас даагыланы ахышә днадыххылеит.

– Асаркьа ԥышәҽуама! – нарықәҿиҭит иҩызцәа, 
ашьапылампыл асра иахьаҿыз.

– Улеи, арахь, Рихтер!
– Ма амба ҳзукып, узмыҩуазар!
– Иан длышьҭуама!
– Апианино арҳәатәуп!
– Амыцхә шәымҳәани! Сан лҳәатәала сыҟаӡам сара! 

– ихаҭагьы агәра мгацәо, аҭак ҟаиҵеит Алхас.
– Улеи, нас, амба ҳзукып!
– Уара икыз амба. Слеиуеит уажәы, – иҳәеит Алхас.

– Сгәы ҭыҵны ицоит. Зегь ҳадныҳәалара иаҿуп, – 
лҳәеит ан.

– Сыԥсҭазара – асцена! – аҳәеит апапугаи. Наҭ-
ела ԥшӡа асаркьа дахьадгылаз, уамашәа ибаны 
даахьаԥшит.

– Ишԥабгәаԥхеи Константин изаасхәаз акостиум? 
Дмааӡеитеи иаргьы, уа дыркыма, ахҵырффараҳәа да-
хьылбааз! – дыгәжәажәон Елана.

Апапугаи иаҳәац аҳәеит. Игәаазшәа акәын абжьы 
шгоз. Наҭела даанаԥшы-ааԥшит. Уажәоуп ианылба уи 
ицәажәоз аԥсаатә. Аккаҳәа ателефон абжьы геит.

Ақалақь ахь ахы рханы иқәыԥраа иааиуан «Москвич».
– Уаҳа изымцаӡои умашьына! – даагәамҵит Ал-

хас амузыка изырҵоз Луиза Иуана-иԥҳа, ашәҭқәа 
лгәыдыҳәҳәала лхаҵа дахьидтәалаз. – Сагурхара уҟоуп.

– Ҳахьӡоит, бымшәан, – иҳәеит лхаҵа. Хӡы-
рымгаҩык шиакәыз ҩашьомызт иара, ԥшрала гьы-
иеилаҳәашьалагьы.

– Аха сҽеиҭаскрами.
– Ҳахьӡоит, – еиҭеиҳәеит лхаҵа, аха убысҟан ама-

шьына аганахь иааҭрысын, аныҟәашәа аармаҷит.
– Ес-са! Ишыбҳәоз-ишыбҳәоз... Ашьҭахьтәи акәыр 

ԥжәеит, изласыԥсахуагьы сымаӡам.
– Ишԥа?! – дныҩныҵәааит Луиза Иуана-иԥҳа.
Елана атрубка аашьҭылхит. Илацәажәоз аԥсшәа 

ааиалҳәан, ари бара бахьоуп ҳәа Наҭела иааллыркит.
– Алло, о, абзиара умаз, – лҳәеит Наҭела. – Ҳаи, 

усгәаламшәакәа. Сҩызцәа схашҭуама! Ишԥа? Уара 
узҿузеи, удинаныс? Ақыҭаҿ сыҟоуп уҳәоу? Уи ссирми! 
Ишԥассирым, иссирымкәа...

Апапугаи еиҭаҿнаҭит. Ашә даалагылеит Алхас, импы-
ласга ишәҵаны.

– Саҭамыз, – ҳәа дзацәажәоз иаҳәаны амикрофон 
напыла иаахылҩеит Наҭела. – Иаҳәо закәызеи ари, 
саҳәшьа?

– Дарбан? 
– Апапугаи. Евгениу? 
– Иԥсы иарҭааит, уаҳа сҳәом, ари изымааӡаз.
– Саҭамыз, – лҳәеит Наҭела, ҩаԥхьа ателефон даа-

зыхынҳәын. – Апапугаи акәын сзацәажәоз. Аиеи, иаа-
бац апапугаи, ацәажәашьа адыруеит. Евгени ахьӡуп. 
Ҳазҿыз мшәан? Аиеи, ақыҭа. Ишԥабзиам, аҳауа ма-
цара зыԥсоузеи! Сышԥаҟамлои, аиубилеи азами сза-
аз. Ҳаибабоит, ҳашԥеибамбо. Чао! – лҳәан, атрубка 
нықәылҵеит.

– Дызусҭадаз? – дҵааит Елана.
– Зны аҵара еицаҳҵон, – лҽааиҭакны даацәажәеит 

Наҭела ԥшӡа. – Бзиагьы сибон. Саргьы бзиа дызбозар 
ҟаларын... Маҷк аҟара.

– Уажәы дабаҟоу?
– Дманшәаламхеит. Зегьы дҳаиӷьын, аха ақыҭахь 

дцан, уа дынхеит, – абригьы аалҳәеит, аҷкәын иб-
лақәа шлыдхалаз аагәалҭан, лҽеиԥштәны дааи-
хәачч еит.

Аиеи, дааихәаччеит, аха ишԥа! Уамашәа дыблахкы-
ган. Аха Алхасгьы жәаҩа далганы жәаха дырҭалоит лас-
сы, даууп, деинаалоуп, уахьихәаԥшуа жәохәгьы иуҭап, 
импыласга маҭәа инаалоит.

– Алхасик, мама, уабадәықәлеи? – дихьнымҳалар ус-
гьы илуазма. Зегьы рыцкы: асас ԥҳәыс ԥшӡа ишылбо.

– Ампыл сасуеит.
Апапугаи ҿаанаҭит. Наҭела уи лгәы иааҵаххызшәа 

уахь даахьаҳәит. Уи аԥсаатәи лареи мааибуа иалага-
хьан, закәых седру.

– Ал-ха-сиик! – иааиҵылхӡеит ан. – Уаб ииубилеи 
ыҟоуп. Х-сааҭк рыла уқәгылароуп, аԥхӡы уҽаургома, 
мама?

Апапугаи ҿаанаҭит. Уажә Елана дгәааны уахь 
даахьаԥшит.

«Сдәықәымлаӡарауааз. Цас илуашәа, ари ишылбо!» 
Асас ԥҳәыс ԥшӡа игәы иҭаз еилкаауа дааихәаԥшит.

– Дцаны дыхәмарааит, саҳәшьа, – ҳәагьы ҿаалҭит.
«Дыхәмарлааит, дхәыҷыми ҳәоуп илҳәо», – даа-

хәыцит Алхас.
– Дцааит, аха... Уца нас, ишышәҭаху.
– Уца, уца, сара азин усҭоит, – дааиалацәҟәит асас 

ԥҳәыс.
Алхас даахынҳәын иуадахь иҿынеихеит, ус абалымҳәоз, 

сышхәыҷнылшьалоз лбазар ҳәа игәы хьаауа.
– С-Ритхер хәыҷ! – ааишьҭалҳәеит иан, игәы ахьын-

лырхаз дахьхәны.
– Рихтер ҳәоуп, мама, – иҳәеит иара цасҳәа, «схәыҷы» 

азы. Иахьлыхьуаз иагьақәиршәеит.
– Рихтер ҳәоуп сара ишысҳәаз!
Ателефон абжьы аагеит. Апапугаи ҿаанаҭит.

Луиза Иуана-иԥҳа, лхаҵа имашьына дадха лацәоз-
шәа анылба,  сагурхоит  лҳәан, аԥара имхны атақси  
аанылкылеит.

Игәы алаҟаӡамкәа аԥенџьыр даадгылеит Алхас.
– Рихтер, умааиӡои?
– Исҭахӡам, аха сымам.
– Уан уаалмышьҭуазар?
Ари аалаҳаит Елана, убри аамҭазыҵәҟьа иуа-

да иааҩналаз. Аҷкәын игәы ахьынлырхаз дахьхәны, 
саҭамыз ҳәа иаҳәаны даулышьҭырц ауп дзааиз ла-
ра, аха ҵаҟа ахәыҷқәа ирҳәаз анлаҳа, зегьы лхашҭны 
ахышә даалаххит:

– Ан мыжда узыҟасҵоит, аҷкәын мыбжьахшәа иҟоу, 
убра слеир! Алхасик аҩны дыҩнакны дҳамаӡам ҳара, 
Алхасик дхаҵоуп шьҭа, аха иахьа асценаҿ дықәгы-
лоит! – ахышә даалҵын лхазакәушәа инацылҵеит. – Са-
ра дсазҵаауама дахьцо, дхаҵоуп шьҭа!

Ари игәыҟаҵара ишазкыз ибон, Алхасгьы ус иҳәеит:
– Мама, ишԥасҭахым!
– Избан? Асценаҵәҟьаҿы!
– Лажа* сыхьыр ҳәа сшәоит.
– Иарбан иухьуа?
– Ахаан сықәымгылаӡац. Раԥхьа... 
– Иугәаӷьыроуп. Уи зегь ахысит. Рихтергьы Рихтер-

ны дииз џьушьо, – даацәажәеит ан, гәаблыла лыҷкәын 
заҵә дихәаԥшуа.

* Агха (амузыкантцәа рцәажәараҿы).

Лхаҭагьы илдыруан лыҷкәын инагӡаны дшылзеилым-
каауаз, иаҳарак уажәы, иеиҭасымҭа данҭагылаз иқәра 
илзахьыгӡомызт лзыҟазаашьа. Бжеиҳан игәы нзырхаз-
гьы аилкаара лцәуадаҩын. Уажәыгь илбон асасааирҭаҿ 
илҳәаз амаҷӡа игәы ишасыз, аха амзызқәа нагӡаны 
лхы рызцомызт. Абас зҭак лзыҟамҵоз анырацәахалак 
дхьаҵуан лара.

– Унан, ҳан аторт лцәыблызар, – лҳәан, дхьаҵны 
дааҭрысит уажәгьы.

Алхас апианино днаҿатәеит. Аха дзымтәазт, 
асасааирҭахь днеит.

– Мама! – ҿиҭит иара ибжьы ныҵак.
Уа иан данимба, днеины ашьҭаларҭахь уназгоз ашә 

ааиртит. Адыхҳәа дааҭгылеит. Асаркьа ду дадтәаланы 
лхахәы ԥшӡа аҳәара даҿын Наҭела. Илшәылҵараны 
иҟаз лыҵкы аганаҿ иқәын. Лхахәы ԥшӡақәа ахҳәа 
рылшьуа, лыбжьы ссир ныҵакны ашәак аҳәара даҿын. 
Лара дшәаҳәаҩымзи. Лнапы ԥшӡа аалырххан, асар-
кьа иадчылаз ахылҩа-ԥсылҩа аалрыцқьеит. Асар-
кьа данылбаалеит ашә илагылаз Алхас. Ашәаҳәара 
даҟәымҵкәа, ашьшьыҳәа арахь даахьаҳәит. Иаа-
хьаҳәит лыбжьгьы, иаҳагьы иааԥшӡахеит. Лыб-
ла ҭиқәаҵәаақәа маӡак рхыҳәҳәыла даахьаҳәит, 
ирҳәоз изеилымкааӡо иааихәалырԥшит, иаана-
гоз изеилымкааӡо дааихәаччеит. Алхас дахьгылаз 
дзеиҭаҵуамызт, дшанханы.

– Сыԥсҭазара – асцена! – абжьы аагеит апапугаи.
Ацәа далҵызшәа дааҭрысит Алхас.

– Саҭашәымҵан, – даахәыҭхәыҭит иара, нас даа-
хьаҳәны ашә наԥыреиргылеит уи лыччаԥшь, зыԥхьашьа 
изымдыруаз лылаԥш аҩыра.

Ихьаҳәымҭазыҵәҟьа асасааирҭа дааҩналеит иан.
– Уҽеибыҭала, Алхасик.
– Закәи, мама? – дагьааҭрысит. Иан лакәымзи дзы-

шьҭаз, ихашҭит акәымзар. Ихы-иҿы џьара акы анылбаа-
лазар ҳәа дшәаны дааҭрысит. Мамоу, егьлымбаӡеит.

– Дмааӡеитеи Константин, – лхәеит лара.
Аҽеилаҳәара даламгаӡакәа ҩаԥхьа апианино 

днаҿатәан, инацәақәа рыла аклавишқәа даарабашьит 
Алхас. Иааҭрысҭрысит ишьапаҟны итәаз Емелиан-цгәы. 
Алхас дук мырҵыкәа дааланахалеит. Иҩыза гәакьа апи-
анино игәы аарҭынчит. Шьҭа игылатәын, иҽеилеиҳәар 
акәын. Макьана арҳәара даҿын, аха иҽааирԥсит. Апиа-
нино алакрышь гагак аанибалеит. Апианино алакрышь 
иаанибаалеит Наҭела лцәаара. Инацәақәа дысызшәа 
иааҭгылеит. Тақтк аиҳа иаухеит апауза. Игәы инаҭон, 
Наҭела аԥхьан еиԥш аччара даҿызшәа. Дхьаҳәыр 
иҭахын, аха изырманшәаломызт.

– Алхасик, ателефон ахь дуԥхьоит ҭыԥҳак, – лҳәеит 
лара.

Алхас ҿиҭуамызт, иҽагьирҵысуамызт. Ахыци ахҿеи 
реиԥш ирхханы игәы иақәкын аҿымҭра.

– Уааи, Алхасик, ателефон ахь, – лыбжьы геит иан.

Арҵаҩ-ԥҳәыс даазгоз атақсист амашьына амҩа 
ҿықәахь иаанаскьеиган, дааҭгылеит. Урҭ амҩаҭшәа-

раҿ иаарԥылаз атақсигьы амҩа нырцә иаагылеит. 
Атақсистцәа рҩыџьагьы ааҭыҵын, рмашьынақәа ина-
рыдгылеит.

– Узысымбеи аԥсыжраҟны Дом Тақсистов, зегь уа 
иҟанеи? – дҵааит ари.

–Исаҳәаӡамызт, сабацоз,–иҳәеит иҩыза.
Луиза Иуана-иԥҳа дҳәыҵәыҳәыҵәуан.
– Акымзаракгьы уцәмыӡӡеит! – иҳәеит ари. – Еиных-

роума ари? Аҩы уҿахьы иузнагомызт, арҵәы – аҭурша. 
Амала аџьар рацәан.

– Аныҟәцаҩ, – ҿаалҭит Луиза Иуана-иԥҳа. – Даара 
сыццакуеит, иахьа смарҵеи дықәгылараны дыҟоуп, – 
нацылҵеит, маҷкгьы дицәшәо.

– Баша саангылаз џьыбшьо, ҳаҳәшьа, срессорқәа 
тәеит, ҳазцаӡом.

Еланагьы Наҭелагьы шындәылҵра рҽеилаҳәаны 
асасааирҭа иааҩналеит. Иааџьеибашьеит, иааиба-
рҽхәеит.

– Аԥарԥалыкь-галстук зухоумҵеи, Алхасик?
– Сықәгыламҭаз иасҭоит. Сџьыба иҭоуп. 
– Иҟәыҷыр? Иааг, сара искуеит.
Убри аамҭаз дыбжьы мацараха дааҩналеит Кон-

стантин Константин-иԥа ишофер. Апапугаи иаҳәац 
ҳәаны иааиԥылеит.

– Здорова, Жениа, зыԥсҭазара сценоу! – дбыбит ама-
шьынаныҟәцаҩ. – Зегь шәмазеиума? – дҵааит иара, 
акресла иҽнықәижьын.

– Ҳмазеиуп, – лҳәеит Елана, ари аҩыза аҵкы 
зшәымгьы ҽаӡә дмазеихахьеит аанаго. – Константин 
дабаҟоу?

– Дхалоит уажәы, агазеҭқәа ааҭыганы. Амла сыԥсуеит, 
аха шәазымҵаан.

– Сериожа, ҳаҭоумҵан, уажә ҳшеилахоу убоит. Ҳан уа 
дыҟоуп, афатәҟаҵарҭаҿ.

– Аҭакәажә дыҟазар, уаҳа иарбан, – иҳәан, уахь 
иҿынеихеит иара.

– Сериожа, – лыҵкы лнапы нахьылшьын ина-
ишьҭалҳәеит Елана. – Абни абарҵаҿ қьаадс иҟоу зегьы 
еизеит, икажь, уара ушеибгоу...

– Уажәыҵәҟьа икаҳмыжьуеи, – иҳәан, дындәылҵит 
амашьынаныҟәцаҩ.

Убасҟан дааҩналеит Константин Константин-иԥа. 
Газеҭ цыԥхьаӡа ипатреҭқәа ахьаныз ала иаарҳәны 
амацеиԥш икын иара. Аиубилиар уаҩы нырҳак иакәын, 
иқәрахь днеихьан – иахьа ҩынҩажәи жәохә ихымҵи 
– ихахәы еиқәышла, иҟәашкакараӡа, дхаҵа ԥшӡан, 
имаҭәагьы даара ицәа иақәшәон.

– Наҭела, акрасавица! – иҳәеит иара, нас, Елана 
илаҳарц азын: – Саҳәшьа хәыҷы! – уигьы аазмырхакәа, 
лара Елана лахь. – Ицәгьаӡам аҵкы, бара ибнаалеит 
цәгьаӡа! – нас, уигьы азмырхакәа, игәалаҟара бзиан, 
абыржәыҵәҟьа ахҵырффарҭа индәылҵыз дшыҟалара. – 
Ауаа рыбла хыбкып, ба ра!

– Ҳагхоит, абаа, – дааҟаԥшьхеит лара. – Ухатәы иуби-
леи уагхар... Уааи, угалстук сыриашап.

Днеидгыланы, лшьапԥынҵа даақәгыланы игалстук 
аҿаҳәара дналагеит лхаҵа. Апапугаи ҿнаҭит. 

– Сыԥсра убеит, ухәаҽны ушысшьуа, уара Евгени! – 
иҳәеит аб. – Уа сыҟан, зегь еиқәшәоуп. Ателехәаԥшра 
аҟынтәгьы ауаа ҟалоит.

Луиза Иуана-иԥҳа ииасны ицоз амашьынақәа зегьы 
ааныскылоит ҳәа даҿын, аха илықәҿиомызт. Ашәҭқәа 
лкызшәа анырбалак амашьынақәа иаҳагьы иццакны 
илывҟьон. Иара усгьы, аҳәымсаг еиԥш акәын ишылкыз 
лышәҭқәа, илхашҭны. Шьҭа дагхаҵәҟьон аргамаду.

Ус, дыԥшызар, ҽыхәак ԥаџьԥаџьуа амҩа нымҩахыҵ 
аҳәра иаҿын.

Ателехәаԥшра автобус хәыҷ атеатраҿ игылан. 
Акамерақәа руакы атеатр афоие аҩнагалара иаҿын. 
Арежиссиор ирццакуан. Ус иааҩнашылеит рышәҭқәа 
кны жәаҩык аҭыԥҳацәа, Елана аус лыцызуаз. Арежис-
сиор урҭ иаразнак аганахь инаԥхьеицеит, акамера абла 
иамбартә. Ирымуит, аха имуит. Афоие шыҭәра иҭәын.

– Иааит! – игеит абжьы.
– Шәыҽшәырхиа, – адҵа риҭеит арежиссиор иҭых-

цәа.
Аԥхьа иааиуаз аиҳабыра иреиуаз аӡәы дидгылан еи-

цырдыруаз ашәаҳәаҩ, дыблахкыгаха. Лышьҭахь дааиуан 
аиубилиар. Иара деинаалаӡа, дыԥшӡаӡа данырба ргәы 
иахәаны иаалахҿыххеит ауаа. Уажәшьҭа дҭаҳмадоуп 
уҳәартә дыҟан иара, аха анкьа алым иаҩызаз аҭаҳмада 
иԥшра иаҳагьы дарԥшӡон иара. Рнапы ааинырҟьеит. 

Даахырхәан, нас хаз-хазы аԥсшәа раҳәо ауаа даары-
лалеит.

Наҭела дызцыз аамҭала даарылҵын, иааҩналаз Ал-
хаси Еланеи дырԥыларц лҿыналхеит. Аџьар даарылҵын 
лышҟа иҿааихеит хаҵак. Иԥшрала иҩашьомызт қыҭа 
интеллигентк шиакәыз. Иара иакәхарын иахьа ателе-
фон иасыз. Наҭела, иҳәеит иара. Лныҟәашәа ԥагьаӡа да-
хьааиуаз, дааны мгылаӡа кәа иара иахь лнапы аалырх-
хеит Наҭела, дԥышәырччо. Лҭыхра ишаҿыз гәалҭахьан. 
Ателеҭыхцәа ахаҵа имҩа ааркын, даалԥырыргеит.

Ателекамера дахьамбо днеиуан еиԥш даалыхьӡеит 
хаҵа еинаалак, аиҳабыра иоуаанӡа дшартистыз мҩашьо 
инубаало. Лнапы днагәӡит.

– Усыцрымҵыни, – лҳәеит лара, «уара» ҳәа 
шиалҳәазгьы дҽырбо ауп. Аӡәгьы сиздырӡом ҳәа 
сыҟоуп.

Аха акамера макьана дабон. Ателеавтобус аҩныҵҟа 
аоператорцәа авидеоекран амониторқәа иахьрыдтәалаз 
дырбон лара, лыбжьгьы раҳауан.

– Бахьиз ақалақь аҿы акәым, адунеи зегь бырдыр-
хуеит, – даацралеит ахаҵа.

Наҭела аекрантә ччаԥшьла дааччеит. Иақәылкыз 
аҭыхцәа лсахьа ааскьаган, аекран ааҭнарҭәааит. 
Автобусаҿ ԥыҭк иаалылацәажәеит.

Уажәы аекран ианын Еланеи Алхаси ахьааиуаз.
– Рыҷкәынгьы дахьаарго убома.
– Дықәдыргылоит.
– Дхымшәаӡацтеи.

– Уаб дыӷәӷәазар, узықәымгылари.
Ахаҵа дхәыҭхәыҭуа ак леиҳәон, Наҭела дыхәмаруа 

дыччон.
– Ари ухаҳҵап шьҭа, Алхасик, апианистцәа зегьы 

ирхарҵоит, – даахьалырԥшит, аԥарԥалыкь идгало, иан.
– Схала, – иҳәан, иаалымихит, аха ихәда ииашаны 

ишахеиҵаз лбаанӡа лгәы лмырҭынчит Елана. Нас дце-
ит.

Константин Константин-иԥа иакәзар, ауаа аԥсшәа 
раҳәара дахьаҿыз, арахь дагьҭырхуан, иаалыр ҟьаны 
днеидыххылеит имашьынаныҟәцаҩ.

– Константинич, аталон сышәҭ, сцаны абензин 
ҭасҭәоит.

Константин Константин-иԥа дычча-ччо, дышҭырхуа 
ихамыршҭуа, дааҭгылан иџьыбақәа днарыс-рысит.

– Сериожа, абаа, егьи скостиум иҭахеит аталонқәа, 
– иҳәеит иара. Нас, амашьынаныҟәцаҩ данца, ари ами-
зансценагьы хыркәшоуп ҳәа дҭызхуаз рахь даахьаҳәит, 
даарыхәаччеит, уимоу дагьааралацәҟәит, усгьы уи ша-
мырхуаз идыруан.

Асас ԥҳәыс ԥшӡа даахьаҳәит. Еиҭах игәалҭеит аҷкәын 
дышлыхәаԥшуаз. Лыччаԥшь ыргызмалны дааихәаԥшит, 
иаразнак рылаԥшқәа илыдгылаз ахаҵа ихлафшәа 
акы ааибырҳәеит. Алхас дааицрашәеит, дааҟаԥшьхеит. 
Лнацәа ырмақарны дааиԥхьеит.

– Алиоша, шәеибадыр, – лҳәеит лара. – Абар Георге. 
Асцена ҳәа изышьҭоу агәылшьап деибашьраны дыҟоуп 
иахьа.

– Гьаргь ацқьа иеиԥш аиааира угааит, – иҳәеит 
аҽырбаҩ.

Алхас даахырхәеит. Даара иҽирхаҵон, аха ахаҵагь 
дицәыԥхашьон. Аха игәаӷгьы имамзи.

– Алхас ауп исыхьӡу, – иҳәеит; иагьиҳәеит, убасҟан 
ауп ихы назца ус ихьӡ рыцәҩашьаны ишырымҳәаз, аха 
издырҵәҟьомызт иара Гьаргь ихьӡ иаҵанакуа анашьан. 
Аԥҳәыс ԥшӡа ишылгәамԥхазгьы гәеиҭеит.

– Уца, уҽазыҟаҵала, ҳара уа узы ҳачмазцәахоит, – 
лҳәеит лара.

Ахырхәашьа дақәымшәо даареихырхәан, наҟ 
иҿынеихеит.

– Иџьымшьқәа хәхәаӡа, дшыԥшӡоу убоу, – иаҳаит иа-
ра лыбжьы. – Дхәыҷы бзиами? – иаҳаит иара лыбжьы.

Дагьааҭрысит.
– Иааиҳәаӡозеи, – иҳәеит аоператорцәа руаӡәык. – 

Ҭабуп ҳәаны наҟ даақәҵыр.
Константин Константин-иԥа, иаԥхьа аиубилиар ибант 

ҟаԥшь аркны атрибуна дахагылан.
– Аҩызцәа, иҳәеит иара аҵыхәтәан. – Мап, сзықәҵуам 

асцена, абра еисуанаҵы, – инапы ииубилиартә бант 
ҟаԥшь инадикылеит. – Сыԥсҭазара – асцена!

Уиалагьы далгеит.
– Шьҭа аконцерт анҵатәуп, – иҳәеит атехникцәа 

руаӡәык.

– Шәара шәаангыл, – иҳәан, асцена аварахь Елана 
димышьҭырц далагеит аилыргаҩы.

– Мамоу, сыҷкәын иааигәара сыҟазароуп.
– Аиубилиар иԥшәма ԥҳәыс лоуп, – уи дааиахәыҭ-

хәыҭит атеатр аилыргаҩ, ара аус зуаз Елана уажә дыр-
базма, аха агәырӷьахә хәылԥазқәа раан дара рыгәра 
мгакәа, аилыргаҩцәа дуқәа ракәын ара аԥшәымара зу-
аз. Аилыргаҩ ду даалеихырхәан Елана даауижьит.

Акәлисқәа данаарывала, Алхас иаԥхьа иаацәы рҵит, 
Наҭела ԥшӡа илҳәан еиԥш, гәылшьапушәа дзыцәшәоз, 
изымаӡаз асцена аҿаԥара. Анахь днаԥшызар, 
хҩык еидгылан: руаӡәык деиқәҟаца аԥсуа маҭәала 
деилаҳәан, икәымжәы-икаба, егьи ифрак еилфаҷа, 
аџьентлмен ззумҳәара, ахԥатәи – аччархә Арлекин 
ихарԥ ӷра ишәын. Рыхҩыкгьы еидгыланы аҩыжәра 
иаҿын. Аԥссаҩ ԥҳәыс, лыҩмсаг мҩанҵо дшааиуаз, От-
елло цәыршәага даалԥырахан, наҟ дныԥхалырсит. 
Иномер аҽазыҟаҵара даҿын алаԥшхырԥаҩ, харантәи 
иааз: икьаҿ ишәӡамызт аҟынтә, иааԥшуан асцена 
данықәло уи икьаҿ иаҵеиҵәахло аџьыба маӡақәеи 
амеханизмқәеи.

Зегь ԥаршеиушәа ибеит араҟа Алхас. Арахь асце на 
ҟадыџь шԥалашаз, ишԥеилыбзаауаз ԥшшәы рацәала, 
арахь, ма ахәаԥшцәа убондаз, алҩақ рхылҵуашәа акәӡан 
иубоз, алашара ула иахьхыҷҷалоз, уахь, аԥсҭазара иаша 
ахьыҟаз, ари асцена аԥаршеира зегь иаӷаз.

Ахор ықәгылон, нас иара иакәын. Дгыланы дыԥшуан, 
игәы еисуа.

– Уи аӡәк иоуп акадр ҳәа иҳамоу, уигьы – 
дыԥхасҭартәырц иашьҭоуп умбои, – иҳәеит Арлекин.

– Приамои падчинениа Москваҟа имоуп, – иҳәеит 
Оттелло даарыдгылан.

– Меқсика ҳаныҟаз иаргьы дҳацымзи, – иҳәеит аԥсуа 
маҭәа зшәыз.

– Шәызхара аҳәаанырцә алажәбеит, амала, – уи 
дааиҵашьыцит афрак зшәыз.

– Шопен, абжьбатәи аноктиурн. Инаигӡоит... – ихьӡ 
аарҳәеит Алхас.

Алхас дгылан. Алхас ақәлара иҭахымызт. Ал-
хас дшәаӡомызт, аха игәы инаҭон абыржәыҵәҟьа 
ибазшәа уаанӡа дыззымхәыцуаз аԥсҭазара аҿаԥара, 
абыржәыҵәҟьа еиликаазшәа уи аԥсҭазара зегьы штеа-
тру, шьоукы асцена ишықәу, алаԥшхырԥара ҟаҵо, ирыз-
жьар анапеинҟьабжь раҳауа, ирзымжьар – атрышәбыжь. 
Алхас иҭахӡамызт уи алаԥшхырԥара иҽалаирхәырц.

– Унеи, унеи, Алхасик! – Иан Елана лнапқәа 
ҟәымшәышәӡа игәҭасуан. «Унеи, уаиааи, насоуп уа-
ра данутәу уи зылаԥш узымаӡоу» лҳәарашәа акәын уи 
лыбжьы шгоз.

Асцена дагьаақыххит, алашарақәа аҳәақәа реиԥш 
иааинҟьеит. Алхас илаԥш нарықәшәеит иаԥхьаҵәҟьа, 
ула ихыҷҷалоз иалубаауа, иани иаби рааҩс итәаз асас 
ԥҳәыс Наҭелеи уи леиҽырбаҩи. Иара акы еиҭеиҳәон, 
лара далахалаӡаны дизыӡы рҩуан. Ишԥа? Санцәырҵуа 
аламҭалазу! Иара аҽырбаҩ иоуп асценаҿ иҟалаз 
раԥхьаӡа игәазҭаз. Наҭелагьы даахьеирԥшит. Дахьыл-
баз гәалҭазшәа дааԥшын, даҽакы дазхәыцуа лнапқәа 
ааинылҟьеит лара.



Ашәахәақәа рыбнара днылс-аалсуа, игәаӷьра 
ӷәӷәаны иҿынеихеит аҷкәын, иҩыза гәакьа – арҳәага 
шыҟаз, шьаҿа цыԥхьаӡагьы изҳауан дахьнеиуаз.

Шопен бзиа дибон аԥҳәыс џьныш Аврора Диупен, аха 
лара игәы ҭыхны илфон. Шопен иҭахымызт игәы ҭыхны 
уи аԥҳәыс џьныш илфар, избанзар цәаныррас иҟоу зегьы 
игәы иҭижьыр иҭахын, даныԥслак, игәы ҭыхны иԥсадгьыл 
ахь ианырго азын уи игәы хьыршәыгәны иҟаларц.

Алхас иҽааизигеит. Ишәаӡыӡарагьы уажәы ихәыҷхан, 
инеины апианино инаҵатәеит, рыцгәы Емелиан еиԥш, 
арҳәаҩы даланагалацыԥхьаӡа иҭрысҭрысуа.

Шопен ихала итәымызт Аврора Диупен лыбзиабара. 
Уи иацлабуан аурыс ҳәынҭқар дуӡӡа Алеқсандр, аҭыԥҳа 
леиԥш иԥшӡаз, алым еиԥш игәымшәаз, амаҭ еиԥш 
иҟәышыз Проспер Мериме, убас шаҟаҩы...

Аҵыхәтәантәи аккорд.
Азныказ ааҭынчрахеит. Нас, раԥхьа харантә, нас 

иаҳа-иаҳа иааигәахо-иааигәахо мацара, азал зегь 
ҭнарҭәааит анапеинҟьабжь.

Лыԥсы лыхәламӡо азал дааҩнашылеит Луиза Иуана-
иԥҳа. Лышәҭқәа еилажәжәа илгәыҵаҳәҳәа, ахы лхьым-
ӡо, аԥхьаҟа дыҩит. Уи данырба рышәҭқәа шьҭԥааны 
иҩаҵҟьеит ахәҳахәҭцәа-ҭыԥҳацәа шыжәаҩыкыз. Ар-
ҵаҩы-ԥҳәыс актәи ариад аҟны даакылҟьан, лышәҭқәа 
неилыркит Константин Константин-иԥа.

– Ибзианы дыхәмаруазаап убоу ари аҷкәын, – иҳәеит 
амонитор иадтәалаз руаӡәык.

бАбАДу МЗАЛЕИИ ААМҬА АМАшьЫнЕИ

Афантастикатә жәабжь

Ҳаазқәылаз зынӡа дажәӡо далагеит Мцабз иаб-
ду. Ихәмаргоума: ԥшьышәи ԥшьынҩажәи акы шықәса. 
Иахьатәи аамҭазы, XXI ашәышықәса анҵәамҭазы, аме-
дицинеи, иаҳарак атехникеи ахьынӡанеихьоу ала, уи 
зынӡагьы иқәра дуны ишыҟамгьы. Насгьы Мцабз иаб-
ду даԥсуами, мшәан, аԥсҭазара аелексир рыԥшаанӡагьы 
аԥсуаа лассы-ласс шәкы иеиҳаны ақәра нырҵлон. Аха 
Мцабз иабду Мзалеи иныԥшуа далагеит џьабаала ма-
цара ихигаз иқәыԥшра. Избан акәзар, иара деибаны 
изҳаит, шәышықәса раҟарагьы даара дгәаҟит.

Дажәыцыԥхьаӡа, иаҳа-иаҳа ҳазҭагылоу аамҭа игәы 
азыбылуа, аԥырҵрагьы ицәуадаҩхо далагеит. Шьҭа 
иҭахымызт бабаду Мзалеи Аамҭа Амашьына дақәтәаны 
ашәышықәсақәеи аепохақәеи рыԥсахра.

Иахьа, ауаҩытәыҩса ичымазарақәа зегьы рыхәшә 
шыԥшаазгьы, усгьы ауаҩы ԥсра зқәым материа-

ны дзыҟамлеит. Избан акәзар ауаҩы, ишырҳәо еиԥш, 
биологиатә хаҭароуп, дышнеи-шнеиуа иорганизм 
аԥыркқәа ажәуа иалагоит. Убри аҟынтә ауаҩы иорганизм 
иачҳауа шәи ҩынҩажәи бжьба шықәса аԥсҭазароуп. 
Ажәытәӡатәи шәҟәык ишану ала, анкьагьы, аԥсҭазара 
аелексир аепоха ҟалаанӡагьы, аԥсуа хаҵак, Шьҳангьери 
ҳәа Бжьаниак убрысҟак днеихьан.

Аха иахьа, Анцәа имчала (Мцабз ианду лажәа 
иналалҵалоит еиԥш) Аамҭа Амашьына ыҟоуп. Уи абзоура-
ла бабаду Мзалеи 481 шықәса длеихьеит, ихыҵҵәҟьахьоу 
шәи ҩажәи жәибжь шықәса шракәызгьы. Мцабз иблала 
ибахьеит уи ипаспорт, уи иануп: диит 1963 шықәса рзы. 
Асеиԥш ҩықәрак ауаҩы дшырныло зегьы еицырдыруа 
усуп усгьы: Аамҭа Амашьына днақәтәаны даҽа аамҭак 
ахь дцоит, уа анхара далагоит. Нас, ианааиҭаххалак, дан-
цаз аламҭалахь дхынҳәуеит, убасала аратәи иԥсҭазара, 
иԥсҭазараҵәҟьа еимгеимцаракгьы ахыҵуам. Ҳәара 
аҭахума, бабаду Мзалеи илшоит хышәҟа шықәса раҟара 
имашьына шьҭахьҟа далацаны, ҩаԥхьа иԥсҭазара 
дашьҭрақәланы ддәықәлар. Аха иара ус иҟазшьам. 
Иҭахым знык ихигахьоу аԥсҭазара даҽазнык ахгара. 
Зны-зынла ԥыҭраамҭак даарзыхынҳәуеит ҳандуи иа-
реи анқәыԥшӡаз, раԥхьаӡа ианеибабаз, бзиагьы иане-
ибабаз ашықәс ахь акәымзар, абжьааԥны еиӷьеишьоит 
Аԥсынтәыла ажәытәӡатәи аамҭақәа рахь аԥырра. 
Аха уажәы даазқәылаз илахь еиқәышьшьы, иԥынҵа 
дҭацәажәаны ашәа ҳәо, ма аголографиатә телевизор ала 
адетективқәа дрыхәаԥшуа дықәиоуп. Бабаду ихаҭагьы 

дахаануп ашпионцәеи ацәгьоуцәеи аныҟаҵәҟьаз аамҭа, 
уи ауп адетективқәа рыхәаԥшра дзазгагоу.

Мцабз акырынтә иабду дицԥырхьеит. Шьҭа иара 
ихалагьы Амашьына ирныҟәартә ихы ибоит, аха ма-
кьана игәра ганы дақәдыртәом, избан акәзар Ама-
шьына амҩан иԥхасҭахар, изыҟамҵакәа, иацтәи 
аамҭак аҟны даанхар алшоит ҳәа лыԥхьаӡоит ианду. 
Мцабз идыруеит: Амашьына иҭагылоу акомпиутерқәа 
убрысҟак иҟәыӷоуп, амеханизм иагьа иԥхасҭахаргьы, 
али-ԥси рыбжьара иаадырҽеиуеит, аха иҭаацәа 
зыцәшәо даҽакуп; Мцабз хәыҷы ичҳара ашкала 
72,06 зага рҭыԥан 61,54 зага рҟынӡа ауп иахьыҟоу. 
Абасеиԥш ичҳара маҷны ихала аамҭа дузалаҵом 
ауаҩы, избан акәзар ҳаӷеимшхара, уаҟа иибо акы игәы 
иаазымычҳакәа, ихы аалеигалар – наӡаӡа дҭахеит ауп. 
Аамҭаныҟәцаҩцәа зегьы ԥҟарра хадас ирымоуп уи – 
ииасхьоу ахҭысқәа рыҽрыламгалара.

Мцабз игәалашәоит – дахьааӡаз ақыҭа Тамшь 
ажәиԥшьтәи ашәышықәсахь данигаз иабду. Усҟан 
Тамшь Таманса, мамзаргьы Санта Таманса ҳәа иашьҭан. 
Араҟа иҟан Генуиатәи ахәҳахәҭцәа рфақториа.

Игәалашәоит усҟан аԥсуаа урҭ генуиаа аџьанҳәазқәа 
ҳәа ишрышьҭаз. Дӷамшь амшын иахьалало аҭыԥан 
ихьыҵәцараха игылан абааш. Мцабзи иабдуи ишеилыр-
кааз ала, араҟа дынхон ахәҳахәҭҩы аџьанҳәаз Витто 
Фалконе. Абааш хьыҵәцара зеиԥшраз ала, иара даара 
ибеиаз уаҩын. Аргама Фалконе аԥсуаа ирымихәҳауан 
ацхацәа, ашыц, аӷбамаҭәахә, акәылӡқәа. Аха Мцабзи 

иабдуи рыблала ирбеит уи адагьы иааихәақәоз шыҟаз 
ахәҳахәҭҩы хәымга.

Фалконе иҭааит аҭыԥантәи аамысҭацәа ҩыџьа. 
Руаӡәы, Цацба зыжәлаз, иашьеиҵыб дицын, егьи 
д-Ачбан. Уамашәа иубаша, урҭ аԥсуаа аамысҭацәа 
рыжәлақәа еицакны, италиатә форма рыҭаны иҟаҵан. 
Цацебелли, Анчибетти. Насгьы, зықәрахь инеихьаз 
Ацацба ида, егьырҭ аҩыџьа италиатә бызшәала аҷҷаҳәа 
ицәажәон, аха рбызшәа, ҟыжә-быжәқәак ракәымзар, 
ирыздырӡомызт.

«Атәым бызшәақәа дрызҟазоуп.../Иан дикәыхшоуп 
Назҳара!» – иааигәалашәеит Мцабз фышәшықәса 
уи ашьҭахь Дырмит дуӡӡа ииҳәаз ацәаҳәақәа. Дара 
абарҭгьы шаҟа ирықәнагауаз акәын иџьашьатәыз. Ба-
баду Мзалеии Мцабзи рҽыԥхьакны ирзыԥшуан ам-
шын аҟәара иқәгыланы еицәажәо аилаӡара иаҿыз 
аԥсуаа аамысҭацәеи ахәҳахәҭҩы-аџьанҳәаз Фалко-
не. Урҭ еибырҳәоз ацәқәырԥабжьы иднарҳауамызт, 
ираҳаӡаргьы, усгьы абдугьы амаҭагьы аиталиатә 
бызшәа рыздыруамызт. Аха усгьы рыԥсы ӡаны 
иԥшуан... Аицәажәара ишаҿыз Ацацба-еиҵбы дцеит. 
Дук мырҵыкәагьы даахынҳәит; уажәы ҽыла дыҟан, ау-
апа иҽылаҳәа, ихы-иҿы хҭырԥала иҭаҳәҳәаны. Еилых-
ха Мцабз ибла ихгылоуп уи асахьа Мшаҽнеиԥш. Ам-
за аҭәымҭан аҟынтә, агәыр каршәзар иубартә илашан. 
Амза амшын иахьаахгылаз, ахьтәы цҳа хнаҵозшәа, 
ихәхәаӡа алашара амшын ааиҩнаҵәеит. Шәымҭак 
аҟара иааҭынчрахан, уи аҭынчра иалыҩны рлымҳа 

иааҭасит аџьанҳәаз иқәаҵаҟны ишәаҳәоз аҟармаҵыс 
абжьы хаа. Ацацба-еиҵбы дааҽыжәԥан, иныҵакшәа 
атрышә дасит. Дук мырҵыкәа дциҟәциҟәуа уи дызла-
аз ала абардра даалҵит даҽаӡәгьы. Ус.. . Мцабз дахь-
гылаз днеилуаа дцеит. Алашьцара иаалҵны, аҟәара 
иқәыԥсаз ахаҳә рыҵацәажәо иаацәырҵит гәыԥҩык 
ауаа еицрыхәхәа. Цқьа данԥшы Мцабз еилиргеит аз-
ныказ рыхәда иқәҵа иааргозшәа игәы инарбоз ақдоу, 
урҭ жәаҩык раҟара ыҟан – уӷәҵас еидҿаҳәала иша-
кыз. Абардра ишьҭанаҵаз ашәшьыра иааҵыҵын, иб-
зианы иубарҭахеит дара. Даҽа ҽуаҩык, иламсы 
ырмақаруа, рышьҭахь дгыланы иааицон. Иеихьыжә-
еикәыжә, ирыцҳахәха, реихада иахҟьашо иааиу-
ан атәцәа. Ааи, атәцәа – ус шакәыз дымҩашьахуа 
еилиргахьан Мцабз. Акыс иара аҭоурых аҟынтә иды-
руан иаҳхысыз азқьышықәса аан Аԥсны аԥшаҳәаҿы 
афакториақәа еиҿкааны измаз италиаа – џьенуиааи 
ҩаначааи – аҭыԥантәи аамсҭацәеи уааԥсырала 
ишыхәҳахәҭуаз. Уажәы лабҿаба ибон уи. Иааргоз 
абаандаҩцәа аҷкәынцәа ҟатақәа рылан, иҟан ҩыџьа 
аҳәсақәа, руаӡәк лхәыҷы инапы данкны даалгон. Иа-
наарывала, Мцабз игәеиҭеит, атәцәа зегьы реиԥш, 
уи ахәыҷгьы аԥдан шишьаз. Аџьанҳәаз гәымха Фал-
коне изааргаз ауааԥсыра ҳаиуанқәоушәа дрыкәшо, 
еиԥхьышьшьаауа даарыхәаԥшит, Ачба днапырҟәыҷуа 
акы иҳәон – иааигаз имырҽхәо дыҟамызт. Убас маца-
ра иааилаӡеит. «Иҭабуп, сениорраа!» – рнапқәа аары-
михит аамсҭацәа.

Ацацба-аиҳабы иҽышькыл аиҵбы иааникылт, Ачач-
ба иҽышькыл – иара Фалконе ихаҭа. Аџьанҳәаз макәан 
хәыҷык азна ахьы иршәит, Ачба дламҵасны икит. «Ари-
видерчи, Фалконе!» – даалахҿыххан ибжьгьы ааҭиргеит 
иара, уаанӡа маӡажәала дышцәажәоз. Аџьанҳәаз Фал-
коне, ихылԥа игәы инадикылан, даахырхәеит.

Мцабз зны уахь, аҟәарахьы дыԥшуан, зны иа-
ра иеиԥшҵәҟьа згәы аҭҳара еисуа ивагылаз иабду 
дааихәаԥшуан. Аха абду ҿиҭуамызт. Убасҟан иаагәеиҭеит 
амза амшын ихнаҵоз «ахьтәы цҳа» ааихҵәаны 
аҟәарахьы зҿаазхаз ашхәа. Ари ашхәа «амарқәа» ҳәа 
иашьҭан аԥсуаа. Аԥсуааи азахәқәеи жәытә-натә аахыс 
иныҟәыргон уи, аҭоурых ишаҳәо ала. Ашхәа-«амарқәа» 
аганахьала иҭаԥыҟҟаны ҩажәи ԥшьба хышә аман. 
Уаҟа иҭатәан ажәҩаҵшьыҩцәа, ажәҩақәа ирыгәо. Хы-
хьала ахҩа ахҩан, ацәқәырԥа аахаргьы, инахыҽҽаны 
ицартә. Иара убас амарқәа ҷыдарас иамаз: ауразоу-
роу иаҵаҟаҵаны иҟан аӡы ианӡаагылаз иузгәамҭауаз 
аԥсры. Уахь инҭацаланы, иҵәахны иргон атәцәа.

– Бабаду, «амарқәа» ааит, иргоит арҭ арыцҳақәа! – 
дааӷьаҵәыӷьаҵәит Мцабз.

Бабаду Мзалеи ҿиҭуамызт, аха имаҭа имахәар 
еимларӷәӷәа иааникылеит. Иара уажәы дыҷкәынан, 
ҩынҩажәи хәбаҟа шықәса ракәын ихыҵуаз. Ус 
ҟаиҵалон иара, аамҭа хара данцалоз. Аамҭа Ама-
шьына андәықәлалак, ихала дыҟазар «автополи-
от» нықәыргыланы, аӡәыр дицзар, аԥсҟы наиркны, 
ихаҭа адинамикатә кабина дҭалон. Адинамикатә ка-

бина закәу XXI ашәышықәсазы иззымдыруада! Уи 
уанҭатәоу, Аамҭа Амашьына аамҭа иагәылаланы 
илбаацыԥхьаӡа, уаргьы иаҳа-иаҳа уҷкәынхоит, 
ушнеишнеиуа, уааҭымҵыр, усабихаргьы ҟалоит. Ус 
акәымкәа, аӷба иухыҵуа аамҭа аасҭа ианылаҟәу – 
уҭахеит ауп. Бабаду Мзалеи, аамҭа харақәа рахь 
дандәықәлоз, раԥхьа адинамикатә кабина дынҭаланы, 
иҽирҷкәынуан, иаркы-иаркы, ирцә-ирцә ҳәа даныҟаз 
еиԥш иҽааҟаиҵон, нас азеиԥштә, астатикатә каби-
нахь деиҭаахынҳәны имҩа наигӡон.

Уажәгьы дахьгылаз ҩынҩажәи хәба шықәса ракәын 
ихыҵуаз.

– Улеи, бабаду, урыцхраа! Умбои «амарқәа» ра-
қәыртәара иалагеит, тәыс иргоит жәаҩык ауаа ԥсыра, 
ахәыҷгьы дрыцны! – дӷьаҵәыӷьаҵәуан Мцабз.

Аха иабду дахьгылаз, иҽимырҵысӡеит. Еибашьышьа 
маанас иҟаз зегьы шидыруазгьы, уаҟа иҟаз абрагьцәа 
ҟьарак инамгакәа, абаандаҩцәа рхы рақәиҭтәра шил-
шарызгьы. Мцабз аилкаара ицәыцәгьан уи аҽырҵысра 
азин зимамыз. Избан акәзар, ииасхьоу аамҭа ии-
асхьеит, уи џьара акала ԥсахшьа амаӡам. Мшәан, 
уажәы иззыԥшыз атрагедиагьы ҟалеижьҭеи быжьшә 
шықәса мҵхьеи! Убри аҟынтә, ииасхьоу зҽалазгаларц 
иаақәызкыз, иара уаҵәҟьа Акгьы иакәхоит. Шаҟаҩ-
гьы Иацы ашҟа ныҟәара иҟаз убас рыхьны изым-
хынҳәыда.

Уаҳагьы рхы рыламгалакәа, наҟ иқәҵит ажәытә Тамшь 
аԥшаҳәа, наҟ иалҵит шәиԥхьыӡ згымхаша уи аамҭа.

Бабаду Мзалеи ихы рылеигаломызт ииасхьаз 
ахҭысқәа, аха урҭ ирылибаауаз арыцҳарақәа игәы 
идырхьуан, еидараны иеидарақәа инарыцлон.

– Иаахнагахьоузеи ҳаԥсадгьыл, сабиц! Агәаҟра, аи-
башьра, амца, ашьа... – даақәыԥсычҳауан иара уажәы-
уажә.

– Бабаду, уара уаныҷкәыназ аамҭақәа зеиԥшрааз?
– О, усҟан ибзиахахьан, хар амаӡамызт. Уҭахызар 

узгап, ухаҭа уалаԥшыр, иумбари.
Аха уажәы иаазқәылаз аҭаҳмада аԥырра иҭахымызт. 

Мцабз дахьыԥшуаз ибон иабду илахь шеиқәыз, 
дынкахәыцуа дшыҟалаз. Ахәыҷы игәы ҿыӷьуан, аха 
ҿиҭуамызт.

Ҽнак иара машәыршәа иаҳаит иабдуи иандуи 
реицәажәара.

– Унҭыҵыр аамҭак ахь, угәгьы ааумырҿыхарыз, – 
лҳәеит ианду, иабду диацәажәо; лара бабаду Мзалеи 
иаасҭа акыр деиҵбын, 399 шықәса ракәын илхы ҵуаз. 
Бабаду Мзалеи инапы ааиҟьеит, башоуп ҳәа.

– Акызаҵәык уажәы сзызхьуа, – даацәажәеит иара, – 
схәыҷрахьы ахынҳәроуп.

Нандугьы бабадугьы аақәыԥсычҳаит. Мцабз 
дӡырҩуан.

– Исгәалашәоит, – иажәа неигӡон бабаду Мзалеи. 
– Хԥаҟа шықәса схыҵ-исхымҵ. Иагьызласгәалашәо 
сыздыруам. Сан рыцҳа, лҳәатәы анхасымҵалак, саара 
дук лыман, ӡакы аҟара агылара змаз, убри нхыршәҭны, 
снаганы снықәлыргылон. Асаара ҳаракӡамызт, аха, 



избахын седру, сшәаны акәу, иҟалом ҳәа агәра ганы 
сахьыҟаз акәу, сан снапы санкны сылбаалгаанӡа уа 
сықәгылан... Сагьцап ҳәа сгәахәуеит убри аамҭахь! – 
дааччеит бабаду.

– Унан, хса, слымҳа иаҳауа закәызеи! – дгәыҭҟьа-
ԥсыҭҟьаха даацәажәеит Мцабз ианду. – Ацара уцап, аха 
арахь аашьас иҟоуҵозеи? Хышықәса зхыҵуа аԥшқа 
амашьына аус изаруру?!

Мцабз хәыҷы, уамашәа ибо, урҭ ирҳәоз 
дазыӡырҩуан.

«Избан бабаду ахәыҷра аамҭа иаҳа изыгәхьааиго? 
Сара схәыҷыми, аха иара иеиԥш сдуны, сҟәышны, зегьы 
здыруа сыҟазарц аупеи исҭаху!» – дхәыцуан иара.

АМЗЫМуАА

Уажәшьҭа, алагер аҟны дыҟоуижьҭеи жәамш анҵы, 
иҩызцәа данрышьцыла, аҩнгьы митәӡак игәхьааиго-
мызт Адгәыр. Ашьыжь хырԥашьа змамыз абыкь аб-
жьы аламҭалаз дҿыхон. Дыԥшын, ашырҳәа ииарҭа 
днықәтәаны, ишьапқәа адашьма инықәиргыларц азы, 
апионерԥызаҩ аҩыза Гәдиса ишиирҵаз еиԥш. Иахьа-
гьы убасҵәҟьа акәын. Абыкь абжьы агара шәымҭақәак 
шагыз, дҿыхан, дазыԥшны дышьҭан.

Игеит абыкь абжьгьы. Адгәыр дакӡамшәа дҩаҵҟьеит, 
ииарҭа днықәтәеит... Абар ассир!

Иаразнак иааигәалашәеит, зегь ааигәалашәеит. 
Игәы ныҭгәырӷьааит. Автобусқәа ирықәтәаны, ашьха-
ра аганахь илакьычлакьуа инагаз амҩала ашәа ҳәо 
ишаауаз иацы. Уажәы иахьыцәаз Кәаначхьыр абахә 
ӷьаз-ӷьаз амҵан, ачадыр аҩныҵҟа шакәыз. Апалатка 
аԥсышәала ачадыр шахьӡызгьы Адгәыр иазҳәаз аҩыза 
Гәдиса иоуп.

Ахәыҷқәа адруҳәа ачадыр иҩыҵибаҳәеит. Мра-
гыларҭахь дахьынаԥшыз амра ахьгылоз ааигәаӡазшәа 
ибеит иара. «Мшәан, ара шьхарами», – даахәыцит 
Адгәыр. Ишьҭахьҟа даахьаԥшит, Кәаначхьыр ахра 
абыжь-хыцәқәак иацеиԥш иахьагьы ашьауардынқәа 
рхаԥыруоу ирхамԥыруоу ибаразы. Амра ибла хнак-
ны дыҟамзи, азныказ иҟаԥшьуаркалеиуа, нас 
имаахырԥшшәны, нас иҩеижьҟаҟараӡа, еилыбзаауа 
ашәытақәа наҿалеит абахә ӷьаз-ӷьаз дахьаҿаԥшуаз. 
Адгәыр илацәақәа аахиҩан, нас ҩаԥхьа иаахитит. 
Уажәшьҭа дашьцылан, дызҿаԥшуаз ашьанҵара, уарла-
шәарла аҵиаа зқәиаауаз, ашьыжь бааӡара аҿықәыҳәҳәа, 
ииаҵәа-еишьылӡа иааҟалеит.

Аибшьра-пионертә хәмарра «Зарница» абри ашь-
хара ҭыԥаҿ имҩаԥыргаразы ауп апионерлагер «Ам-
цабз» иатәу, аҩыза Гәдиса ԥызас дызмоу актәи ао-
триади, Анна Уасил-иԥҳа ԥызас дызмоу аҩбатәи 
аотриади арахь изхалаз. Апионерцәа напхгара рзиу-
ан Аџьынџьтәылатә еибашьраан Болгариа аӷа иқәцара 
иалахәыз аполковник ԥхьатәа Нарсиа Гьаргь Махьал-
иԥа. Гьаргь Махьал-иԥа, ишырҳәало еиԥш, ахәыҷқәа 
рҟны ихы наганы рацәажәашьа идыруан. Ахәыҷқәа 
бзиа деицырбон иара.

Аҽны хәлаанӡа рҽазыҟарҵон: рарратә маҭәақәа 
дрыцқьон, идырмазеиуан рыхәмарга-бџьарқәа – 
автоматқәа, атапанчақәа. Арратә маҭәа, апионерла-
гер «Амцабз» шефра азызуаз аҳәаахьчаҩцәа рзастава 
рыцхраан, рнапала ирӡаххьан. Абџьар акәзар, амага-

зин «Ахәыҷқәа рдунеи» аҟны иаархәеит. Уанрыҵхалак, 
аӷьӷьаҳәа рыбжьы гон урҭ «абџьарқәа», насгьы уахынла 
укәша-мыкәша изырлашашаз афанар хәыҷқәагьы рыман.

Шьыбжьышьҭахь ар рымца ааиқәырҵан, арахь иан-
халоз иааргаз афатә ныҽҳәарӡын, какал ркит, нас 
рҽеизыргеит Багада ацҳа аҿаԥхьа адәҳәыԥш иаҵәаҿы.

– Абри ацҳа, ахәыҷқәа, – даацәажәеит аҩыза Гәдиса, 
– инахьхьи акаҵәара аҟынӡа инҭырҭәааны инхоз аԥсуаа 
рзыҳәан ихыхьчаган жәытә-натә аахыс, Ҵабали Чҳалҭеи 
рбаагәарақәа реиԥш. Уажәы, ишыжәбо еиԥш, абахәаԥшь 
ҭыцәааны атоннель нагоуп. Аха анкьа, абри ҳахьгылоу 
аҭыԥ унахысны хыхь уцарц азыҳәан, ацҳа уқәымсыкәа 
даҽа мҩа ыҟаӡамызт. Абра заҵәык ауп абас ахрақәа 
ааигәаны иахьеимало, Кәыдры ацҳа хуҵартә иахьыҟоу. 
Арахь баагәараҵас игылоуп Кәаначхьыр.

Зегьы еибырҳәазшәа инаҵаԥшит Кәаначхьыр ах-
ра. Ухылԥа ааухшәарын аԥсҭҳәа зҿыкәыршаз ақәацә 
уанааҵаԥшлак. «Иага алакҭа ҭылашьцаа, ихьшәа шәа ӡа 
иԥылон ари ахра, Аԥсны зымпыҵазхаларц иаауаз аӷа 
хәымга!» – даазхәыцит Адгәыр.

– Абри ацҳа инаркны хыхь Дал ҳәа иашьҭоуп. 
Ажәытәӡа зны ара иҭанхоз аԥсуа жәлара амзымуаа 
ҳәа ирышьҭан. Мисимаа ҳәоуп Агаԥи урҭ ишырзиҳәоз. 
Шәахәаԥши «абзыԥуаа» ишахаршалоу рыхьӡгьы. Иуаа 
гәымшәацәан дара. Ахақәиҭра еиҳау даҽак ыҟоуп ҳәа 
раҳар рҭахымызт. Даара агәаҟрақәа рхыргеит амзыму-
аа 1500 шықәса раԥхьа, аурымцәа рышәҟәҩҩы Агаԥи 
Миринеитәи ишиҳәо ала.

Адгәыр адыхҳәа дааҭрысит. Иара Амзымба ижәлан. 
Апионерԥызаҩ дхәыцуа даатәеит.

– Аҩыза Гәдиса, иаҳзеиҭашәҳәар ҟамлари амзыму-
аа рыӡбахә.

– Уи уаха ҳахьӡап, – ихәыцра даалҵны дҩагылеит 
апионерԥызаҩ. – Уажәшьҭа Гьаргь Махьал-иԥа 
ҳааизыӡырҩып.

– Ахәыҷқәа, – даацәажәеит аполковник. – Ахәмарра 
ҳалагоит зеижә сааҭ рзы. Иахьатәи ҳахәмарра дук 
мырҵыкәа, ашкол аҭалара шааилакҵәҟьа имҩаԥгахо 
Аԥсны зегьы апионерцәа аибашьратә хәмарраҿы ре-
ицлабразы ҽазыҟаҵароуп. Уажәы ҳалацәажәоит дасу 
дзакәхо.

Гьаргь Махьал-иԥа ахәыҷқәа иреилиркааит «Зар-
ница» баша хәмаррак аҳасаб ала ишазныҟәатәым, уи 
аҭакԥхықәра ду шацу.

– Ахәыҷтәы-еибашьратә хәмарра «Зарница» ҳтәы-
лаҿы абас изазҿлымҳау, ҳаҭыр зақәу, ахьыбҿар, 
аиҩызареи, агәымшәареи, Аԥсадгьыл абзиабареи 
ахьрыланааӡо азоуп, – дцәажәон иара.

Нас Гьаргь Махьал-иԥа даалаганы ахәыҷқәа зегьы 
ҩ-гәыԥкны ишеит. Иреилиркааит рыдҵа. Адгәыр да-
ара иқәҿианы ихы иԥхьаӡеит. Акы, уи дызлаз архәҭа 
уалс ирыдын зегь реиҳа ицәгьаз, ҳаҭыргьы зқәыз «аус»: 
ажәылацәа ирцәыхьчатәын Багада ацҳа. Иҩбахаз, иара 
далашәеит аԥшыхәцәа ргәыԥ, хәҩык зҵазкуаз.

Аҩбатәи аотриад иатәыз апионерцәа, уажәы 
ажәылара згәы иҭаз, рҽыԥсаҟьаны рҽырҵәахит. Актәи 

аотриад аҩыза Гәдиса инапхгарала Кәыдры ахықәан 
ахырӷәӷәарҭақәа рыҟаҵара иалагеит.

– Анкьа Багада ацҳа асеиԥш еихала ичаԥаны 
иҟамызт. Нырцә-аарцә еиҭарҳауан абнаӡахәа, нас 
аӡахәақәа еилаланы, иузеилымхыртә еилаԥаҭаны 
иааҟалон. Уи ашьҭахь хыхь анышә нықәрыԥсон, аба-
сала имазеин зыԥсы ҭаз ацҳа. Аӷа данжәылоз, аӡахәа 
ганкахьала иныҵаԥырҟон, аамҭала иаахырхуан ацҳа, – 
ахәыҷқәа ирзеиҭеиҳәон аҩыза Гәдиса. – Уара, Адгәыр, 
аус ду унапы иануп уаха. Абраҟа, ацҳа аарцә уаатәоит. 
Ажәылацәа рыԥба шаауклакҵәҟьа, иаразнак атрышә 
уасны уҩызцәа адырра руҭоит.

Амра, иаҳа-иаҳа амч маҷхо, инахьхьы араантә 
уаныԥшуаз аӡхыҽҽа еиԥшыз абахәаԥшь инҭаҳазшәа 
абырсааҭк аҽааҵәахит, убри инашьҭарххны, аамҭа 
еиҭаԥазшәа, иаразнакала аԥсҭа алашьцара жәпаӡа 
инҭаҳаит. Адгәыр иҭыԥаҿ длеиҩеиуан, ииаша ҵә ҟьаны 
аӷацәа жәылараны иҟазшәа: ианаамҭоу изгәамҭар 
иԥсадгьыл ашәарҭара иҭагыларызшәаҵәҟьа акәын игәы 
шыхыҭхыҭуаз, ихәмарга автомат еимларӷәӷәа дахьгы-
лаз. Аӡнырцә иҩызцәа амца еиқәырҵеит, дхьаԥшны 
алашьцара иналибааит амца ахьырҿа шуаз, наурқәаҵас 
алашьцара иалԥхаауаз урҭ рхырҿқәа.

Адгәыр дахьгылаз аԥырҵра игәы иҭаӡамызт. Из-
акәых седру, дрызхәыцуан иара уажәы, иахьада 
зыӡбахә имаҳацыз амзымуаа. Игәы инаҭон, ихаҭагьы 
дымзымушәа, ихаҭагьы иабџьар еимларӷәӷәа дыԥшу-
шәа, иԥсадгьыл ахьчара дазыхианы. Аамҭа акыр цеит.

Иаалырҟьаны, аӡы неиҿаҭәазшәа, иааиҿаԥхеит ла-
шара еилыххак. Ихгьы дымҩахацкәа, ибла аҷыцқәа 
рыла даахьаԥшит ицәырҟьа-цәырасуа аԥсҭа иаа-
валаз агага. Дааиҭасны даанаԥшит, иаразнакгьы 
игәеиҭеит Кәаначхьыр ахра аҳаракыра алашьца-
ра иалаӡны иахьыҟаз иаалԥааны, алаԥшҵашәареиԥш, 
ицәышӡа ишаахагылаз уамашәа идууз амза. Уи амза 
ацәырҵрагьы, игәы иҽанызҵашаз дыргак еиԥш дазне-
ит Адгәыр, иҽааирӷәӷәеит, аха изгәаҭомызт акәымзар, 
ацәа иҿанаҳәахьан имаха-ишьаха. Амза дахьазыԥшуаз, 
иаҳа-иаҳа илаҟәуашәа, иаҳа-иаҳа иааигәаӡахошәа 
ибон... Дук мырҵыкәа аҷаԥшьаҩ гәымшәа дҭахәхәа 
дыцәан, дахьыцәаз еимларӷәӷәа икын ихәмарга бџьар, 
дахьыцәаз ԥхыӡ ибон заҳәақәа ҭӷәыцәаа, «аҳаҳаира», 
«аҳаҳаира» ҳәа акиҳәа иҟьо Кәаначхьыр ахра илбааҟьа 
иааиуаз амзымуаа.

«Аҳаҳаира!» «Аҳаҳаира!» – мыцхәы изааигәаз, ии-
дыруаз абжьқәагьы рылан урҭ рыбжьқәа. Адгәыр 
иааџьеишьеит, иабаанагеи амзымуаа рыбжьара сара 
издыруа абжьқәа ҳәа... Дцәырҳаны дааԥшит.

Ииԥшыхәуаз ажәылацәа – аҩбатәи аотриад иатәыз 
аибашьцәа изгәамҭаӡакәа иаҩсхьан, «иргахьан» Ба-
гада ацҳа, ацҳа анаҩс адәҳәыԥшаҿ ахәмарра иал-
газ апионерцәа еизаны, амца ду иакәшаны игылан, 
аҩыза Гәдисеи Анна Уасил-иԥҳаи рцәаарақәагьы амца 
алашараҿ илаԥш нарықәшәеит.

– Арахь уааи, аҷаԥшьаҩ, арахь! – наиқәҿырҭқәеит 
иҩызцәа. Адгәыр, дцәамхьаны дшыҟаз, ихьыз 

анааигәалашәа, игәы ахьааҭрысыз, аҭра иҭҟьазшәа еи-
суан. Ихы ахьигара изымдыруа дааҟалеит. Ишьапқәа 
рхала дрыманы рҿынархеит иҩызцәа еизаны иахьгы-
лаз.

«Уажәыҵәҟьа сҩызцәагьы рыҽԥныҳәақәа ирыла-
гап, аҩыза Гәдисагьы лахь симҭар ауам», – игәы хьа-
ауа даахәыцит Адгәыр. Иаҳараӡак иара дызцәыԥха-
шьоз аполковник иакәын. Дкәанызануа днеины 
даарыдгылеит. Аха, уамашәа иубашаз, аӡәымзар аӡәгьы 
илаҿиҭуамызт.

Дахьгылаз ихы ԥхашьо, дныҵашәшәа дцон Адгәыр. 
Ма дхәынгашьаны, мамзаргьы дрыцҳашьаны акгьы 
иарымҳәозар?

Иеиҳабацәагьы иҩызцәагьы неимда-ааимда дна-
рҿаԥшит, ма рҿаԥшышьала акыр сзеилкаауазар ҳәа.

«Сгәарҭаны акгьы рымҳәозар – еиҳагьы еицәоу, – 
даахәыцит иара, – аха, сшамхацәаз рызгәамҭаӡакәа, 
саргьы аҽхәаԥхьыӡ иаԥсахаз рахь срыԥхьаӡазар? Мап, 
ус анакәха, зегь ҳәатәуп! Зегь ҳәатәуп!»

– Аҩыза аполковник! – ибжьы ааҭикааит иара.
– Иҟоузеи, Амзымба? – дааҭгыланы иара иахь даа-

хьаԥшит Гьаргь Махьал-иԥа.
Аха Адгәыр дрылҟьа иҿынеихахьан. Дықәчаразуа, 

дықәҟьо албаара дналагеит иара, Кәыдры умбаӡо аш-
шыҳәа ашьҭыбжь ахьааиуаз ихы рха.

Аӡиас ахь дахьаалбааз, ишьапы аӡы инӡаакыланы 
даатәеит. Дтәан ус акыраамҭа, деиқәыҭацә; дзыниаз 
аҭыԥан, закәых сеидру, дзызхәыцуаз зынӡа даҽа кын... 

Ус аӡәы инапы ижәҩа иаақәлеит. Адгәыр дааҭрысит. 
Даахьаԥшит. Аҩыза Гәдиса иакәын ихагылаз. Ишылашь-
цазгьы, игәеиҭеит иара, уи аԥышәырччара дшаҿыз.

– Уажәшьҭа иуасҳәап, Амзымба, ужәла зхаршалоу 
арҭ амзымқәа ирыхҭысыз, – дук мырҵыкәа даацәажәеит 
апионерԥызаҩ, Адгәыр ивараҿ даҽа хаҳәык даақәтәан. 
– Амчра еимазкуаз ҩ-ҳәынҭқарра дук ыҟан ажәытә 
– аурымқәа ргәыла Византиеи, нас Џьамтәылеи, 
Аԥсуа жәларқәа – абазгаа, санигаа, аԥсилаа, амзыму-
аа, ргәылацәа алазқәеи аланқәеи реиԥш, уи аамҭазын 
Византиа рҽадкыланы иҟан. Византиатәи аимпера-
тор Иустиниан ибзиаӡаны идыруан арҭ ажәларқәа 
иҳәынҭқарра рыҽзадыркылоз, ианаҭахха ихьчарц 
азы шакәыз. Аха дара ажәларқәагьы ихы иаирхәон, 
иҳәаақәа рырӷәӷәаразы. Избанзар, еибашьцәа ӷьеҩқәан 
кавказаа, арахь аџьамқәа рҳәаа Иврианӡа иааган. Убри 
аҟнытә, усҟантәи аамҭазын еиҳа амч змаз Џьамтәыла 
ашҟа имиасырц азы, византиаа рхы аларгаломызт 
арҭ ажәларқәа рыҩныҵҟатәи русқәа. Зыӡбахә ҳамоу 
ажәларқәагьы хаз ҳәынҭқарра хәыҷқәаны иҟан. Уи-
моу, византиатәи аҳәынҭқарцәа жәытә-натә аахыс 
есышықәса амал ду ааганы ирзыршон арҭ ажәлар 
хәыҷқәа. 555 шықәса рзы Иустиниан убас амал иҭаны 
дааишьҭит Клыхәра акаҵәара дахысны аланқәа-
ауаԥсқәа рахь ацара иқәымшәарц, импыҵеихаларц да-
лагеит амзымуаа иртәыз Ԥахлауан абаа. Ари заҳаз мзы-
маа аурым ишҟа цҳаражәҳәаҩцәаны инарышьҭит хар 
змам ҳәа ирыԥхьаӡоз Ҳадои Ҭуани ахацәа. Уахәаԥши, 

иахьагьы Аԥсны иҟоу ажәларқәа Ҳаҭхәа, нас Тәанба 
ишырзааигәоу арҭ ажәларқәа рыжәлақәа.

Аҩыза Гәдиса ари иҳәонаҵы, маҷ-маҷ илбааны 
ирыдеизало, ахәыҷқәа еикәшаны, рԥызаҩ иажәабжь 
иазыӡырҩуа иаатәеит.

– Ишахәҭамыз ирызныҟәеит аурымқәа аԥсуаа 
рыцҳаражәҳәаҩцәа. Аурымқәа еиларгеит аԥҟарра 
«Ацҳаражәҳәаҩ дхәым-дшьым». Аԥсуаа-амзымуаа 
инарышьҭыз ауаа алаба раадырхеит, рыԥсы мцо-
имаауа иҟарҵеит. Уи аҩыза зычҳауаз ракәмызт ам-
зымуаа. Аухаҵәҟьа аурымқәа ирықәлан, арԥызаҩ ду 
ҳәа иԥхьаӡаз Сотерихгьы дназлаз, ар зегьы нырҵәаны, 
абасала ршьа кәапеила иртеит.. . Убри ашьҭахь, ари 
аурымқәа ас ишнырмыжьуаз иазхәыцны, амзымуаа 
ауаа дәықәырҵеит Қырҭтәылаҟа, аџьамқәа рырԥызаҩ 
Наҳагораи иахь. «Иҟәнышәымшьан иагьмаҷым, иагь-
ҵарадам, уимоу, аџьамқәа рҳәынҭқарра ду азы даа-
ра иахәарҭахар зылшо ҳажәлар. Избанзар шәара, иа-
разнак ижәдырраны шәыҟоуп аибашьраҿы аԥышәа 
шҳамоу, аиқәшаҳаҭра шааҳабжьаҳҵалакҵәҟьа гәым-
шәа рыла аӷа ҳиабашьраны ҳшыҟоу, насгьы шәара 
ишәоуеит аӷа дааиуазар баагәараҵас иԥгыло, ажәы-
ларазгьы иманшәалоу аҭыԥ».

Ихьымӡӷыршьеит амзымуаа аџьамқәа рахь ишиасыз 
заҳаз аурымқәа. Амзымуаа рахьырхәразы идәықәҵан 
ар, Агаԥи ишиҳәо ала, хьӡы-ԥша дуӡӡа змаз ахацәагьы 
злаз. Алԥхынрак дара амзымуааи аԥсилааи ҳәаас 
ирыбжьаз Ҵабал абаагәара иҭатәан, аха ажәылара 

рзымгәаӷьит. Избанзар амзымуаа рҽырӷәӷәаны иҟан, урҭ 
ирыцхраауан аџьамқәа рырхәҭагьы. Аха, аӡынра ана-
аи, аџьамқәа Қырҭтәылаҟа еиҭахьаҵит, амзымуаа рха-
ла иаанхеит. Аурымқәа уи рхы иархәаны идәықәлеит. 
Кәаначхьыр иаалбааны дара ырит амзымуаа хьчаҩыда 
инрыжьыз Багада ацҳахь, нас рҽыԥсаҟьаны Дал аԥсҭа 
инҭалеит. Амзымуаа, егьырҭ рбаақәа зегьы рбганы, 
ихьаҵит Ҭҳацар ҳәа изышьҭаз, Ҽхаларҭа абаа ашҟа. 
Уаҵәҟьа рҽырӷәӷәаны иҭатәеит.

Аеҵәақәа быбышӡа, унапы нагӡаны шәҭҵас 
иааҿухрашәа, илаҟәны ажәҩан анаара иаҿан. Уажәы 
аҩыза Гәдиса иажәабжь иазыӡырҩуа итәан ахәыҷқәа зе-
гьы, насгьы Анна Уасил-иԥҳагьы, Гьаргь Махьал-иԥагьы.

– Изныкымкәа джәылеит аӷа, аха гашьа изамҭеит 
Ҭҳацар абаа, – иажәа наигӡон апионерԥызаҩ. – Аб-
ааш ашьҭахьала иаҿган шәшьылеи қәыцлеи иҭалаҳаз, 
ҿҟьараны илашьҭыз амҩахәасҭа. Убри амҩахәасҭала 
илбааны аӡы харгалон амзымуаа. Аха ари ибеит ау-
рым еибашьцәа руаӡәык, уахынланы амзымуаа лбаа-
ны ианаахалоз, дрызгәамҭаӡакәа дрышьклаԥшит, 
иагьгәеиҭеит амҩахәасҭа, иагьгәеиҭеит уахьынхалоз ам-
зымуаа рыҷаԥшьаҩцәа ааҩык рыда штәамыз... Уи заҳаз 
аурымқәа гәырӷьан, аӡәи-аӡәи еишьҭагыланы, рыԥсы 
ӡаны иҩкыдлеит. Иахьынхалаз, аҷаԥшьаҩцәа рахьтә 
быжьҩык ыцәан, аабатәи ахырсысра даҿын.

Адгәыр, ари ажәабжь зегьы зызкыз анеили-
каа, дахьтәаз адгьыл иҵабгар иаҳа еиӷьишьон, 
аҳәыҵәыҳәыҵәра даҿын.

– Убри аамҭазын, аурымқәа руаӡәык еиқәыцәашь 
ишьҭаз асы днықәҵәраан, иԥыраг ахьимпыҵҟьаз, 
аҿаҩҳәа абжьы рганы иԥҽит. Аҷаԥшьаҩцәа ҩаҵибарҟьан, 
расақәа нҭырԥааит, алашьцараҿы иаанаԥшы-ааԥшит. Аха 
аурымқәа рыҽдырԥсит, аҷаԥшьаҩцәа ракәзар, уаҳа бжьы 
анырмаҳа, ҩаԥхьа рҽаадырҭынчын, рыгәҽанызаара 
рцәыӡит. Уи акәхеит. Аурымқәа адруҳәа ижәылан, 
аҷаԥшьаҩцәа рхы иамыхәо иаашьҭарҵеит, ишыцәаз. Нас 
инҭалеит абаагәара, хәыҷгьы дугьы, ҳәсагьы-хацәагьы, 
аӡәгьы дыршаҭомызт аӷацәа. Ицәамхьаны иҟаз амзы-
муаа, аҽеизгара иахьымӡаӡеит. Ибылуан амҿы иал-
хыз ақәацәқәа, ирдәылыҟьҟьоз ауааԥсыра хыхьчашьа 
рымамкәа ирлашо. Аурымқәа, аԥшқацәагьы ирмеигӡакәа 
аԥса иахаршьуан. «Ԥҳәысԥшӡак, аҵәыџь мца кны 
дахьаадәылҟьаз, ибзианы дубарҭан, аха уигьы аԥса 
налыӷрышьны, гәаҟрыла дыршьит...» – иҩуеит Агаԥи.

Аӡырҩцәа рыԥсы ааины рыхәламшәы ишыҵагылаз 
ҩашьомызт. Рыблақәа кәеицеиуа амза иарлашоз аҵх 
иалыԥшуан, рҭаҷкәымқәа раҵәаны иркын.

– «Иаҭахымызт забацәа иҟарҵаз азы хара зды-
мыз ахәыҷқәа абас гәымблыла рызныҟәара – иҳәоит 
аҳәынҭқар иҭоурыхҩҩы Агаԥи ихаҭагьы. – Ҳамҽеирагьы 
баша иҳанамхеит». Ашьжьымҭан, аиааира аагеит ҳәа 
згәы рҭынчны, аҷаԥшьаҩцәа зынӡагьы иқәмыргылаӡа-
кәа, зҽынкажьны ицәаз аурымқәа ҟәыбаса иқәырҵеит 
адруҳәа еицжәылаз амзымуаа. Агаԥи ихаҭагьы иҿы 
иқәшаҳаҭхоит, аибашьратә ҟазареи агәымшәареи ам-
зымуаа ишаадырԥшыз ала.

Иӡырҩуаз реиҳараҩык ҩаҵибарҟьеит.
– Аха ирылымшеит амзымуаа аурымқәа наӡаӡа 

рықәцара. Уи азыҳәан еидгылар акәын аԥсуа цуҭақәа 
зегьы. Хышәшықәса рышьҭахь аԥсҳа Леон II ихаан 
ауп аԥсуаа зегьы рҽеидкыланы, раӷацәа зегьы ириа-
аины, рхатәы ҳәынҭқарра ду анырчаԥа. Усҟан акәзар, 
аиҳабацәа рхы ааидыркылан, ирыӡбеит рҽаанкыланы 
аурым инааларц. Уаҳагьы ԥсыхәа ыҟамызт, избанзар 
усҟантәи аамҭазы аидгылара рыцәмаҷын аԥсуаа. «Ша-
махамзар инырҵәоуп амзымуаа», – ашәҟәы ианиҵеит 
Агаԥи. Аха амзымуаа нымҵәаӡеит, инҵәаз, иқәӡааз шьа-
ла икәабаз, гәнаҳала иҭәыз Византиа ауп. Иахьагьы 
шьхатәылан ирацәоуп амзымуаа гәымшәақәа рыхьӡ 
зҳәо аҭыԥ хьыӡқәа: аӡиас Мзымҭа, ашьха Мамзышь-
ха, аӡиа Мзым, иара убас шаҟа! Абар дахьтәоу Адгәыр 
Амзымба; Адгәыр ижәлагьы иаҳәоит амзымуаа ршьа 
шилоу! – абригьы неиҳәеит, аҩыза Гәдиса Адгәыр 
дааихәаччеит.

Адгәыр издыруамызт, ихьыз хьымӡӷшьаны дҵәуарызу, 
амзымуаа ршьа ахьилаз деигәыр ӷьарызу.

«Аха амзымуаа ршьа сылазар, саргьы амзымуаа 
реиԥш сфырхаҵазар сҭахуп, амала урҭ аҷаԥшьаҩцәа 
среиԥшхом», – даахәыцит иара.

– Сара... – иаалырҟьаны акы дааҵнарҟьан, дар-
цәажәеит Адгәыр. – Сара самхацәеит, аҩбатәи аотри-
ад анжәылоз сымбаӡеит. Саргьы сыцәан... – Абригьы 
иҳәеит, иаразнакгьы, изаҳаз сҩызцәеи сеиҳабацәеи 
иахырҳәаарызеишь ҳәа, днеилууаа дцеит.



Аӡәгьы ҿимҭит. Аполковник Гьаргь Махьал-иԥа 
дҩагылан, дааины еиҵаӷәӷәа игылаз Адгәыр ижәҩа 
инапы нықәиҵеит.

– Агәымшәарақәа зегьы ирыцкуп аиашаҳәара. Афе-
рым, Адгәыр! Абас уиашаз еснагь, нас уззымиааиуа ҳәа 
акгьы ҟалаӡом!



197 

АХқәА

Аповест

Ашьанҵа-уаҩ   5

Ажәабжьқәа

Аӡызлан   99
Ашьақар рбаӷь   126

Апап Иуана   135
Алаапк   139 

Ашьабысҭа   148
Аб иныҳәамш   157

Бабаду Мзалеии Аамҭа Амашьынеи   175
Амзымуаа   184



Даур Занҭариа

АшьАнҵА-уАҩ

Аповести ажәабжьқәеи

Даур Зантария

КРЕМнЕвЫй СКоЛ

Повесть и рассказы

На абхазском языке



Аредақтор Марина Тәанба
Атехредақтор Лидиа Анфимова

Асахьаҭыхҩы Руслан Габлиа
Компиутерла иеиқәиршәеит Левон Малхасиан



Аформат  70х100 1/32. Атирж 300.   
Иҟаҵә. акь. бҕь. 6,25. Инықә. акь. бҕь. 10,5. 

Аҿаҵаҧҟа №

Отпечатано в ООО «Флер-1»
350058, г. Краснодар, ул. Уральская, 98/2


